
ЁМДУГОНЫ ХЪУЫДЫТЁ

Рёстёг кёлёнгёнёг куыд нёу... Знон дёр ма дё фёндтё, дё 
нысантён кёрон дёр нё уыд, ёвзонг уды монцтё, абухгёйё, 
ёддёмё тыдтой. Абон та... Цёсты фёныкъуылдмё аивгъуыдтой 
сабибонтё, ёрыгон азтё ёмё згъорынц дарддёр. Цард бынду-
ронёй аивта. Хатгай йын йё куырм ёлхынцъытё райхалын 
ёнцон нё вёййы. Фёлё уый хыгъд цас цымыдисаг цаутё, цас 
рёсугъд ёнкъарёнтёй рёвдауы адёймаджы, хъёздыг ын кёны 
йё миддуне. Уалдзёджы хъарм улёфт та нын балёвар кодта 
царды цин, ёхцондзинад.

Сылгоймаг ёмё уалдзёг... Ацы дыууё дзырды тынг фида-
уынц иумё. Кёддёриддёр поэттё сылгоймаджы сурёт райдзаст, 
цинвёлыст уалдзёгимё абарынц. Семё разы дён! Мё куысты 
хорздзинёдтёй иу у, Ирыстонён кад чи кёны, уыцы куырыхон, 
ацёргё сылгоймёгтё, астёуккаг фёлтёры минёвёрттё, ёрыгон 
ёвёлтёрд чызджытимё ёхсызгон, цымыдисаг фембёлдтытё 
аразын. Бирё миниуджытёй хицён кёнынц кёрёдзийё. Иу та 
сё кёны бёрнондзинад.

Сылгоймаг, уарзёгой уды хицау... Йё иузёрдиондзинадёй бинон-
ты кёрёдзийыл бётты, узёлы сабитыл, кусы, архайы ёхсёнадон 

царды. Афтё мачи зёгъёд, ёмё царды ёцёгдзинад не `нкъарын. 
Цавёр ёппёрццёг миниуджытё халынц нё фыдёлтыккон ёгъдау, 
уый дёр уынын. Нё фёсивёды «хорз» ёмё «ёвзёр» иртасыныл 
хъуамё ахуыр кёной нё хистёртё, цудын сё ма бауадзой. Афтё 
фёзёгъынц: «Чызг чи хъомыл кёны, уый хъомыл кёны нацийы 
фидён».

Кёддёр Джыккайты Шамилимё университеты цур фембёлдтён. 
Студентты тыххёй ныхас куы рацыд, уёд загъта: «Ёнёуаг лёп-
пу кёнё чызгыл мё цёст ёрхёцыд, зёгъгё, уёд мё зёрдё авд 
дёлдзёхы ныххауы. Хорз кёстёрыл куы сёмбёлын, уёд та мё 
зёрдё уёлёрвтём стёхы!» Афтё ёз дёр... Хёрзёгъдау фёсивёд 
мын мё царды бонтыл ёфтауынц.

Ивгъуыд ёнусы цы къамтё ист ёрцыдысты, уыдон мё 
тынг ёлвасынц сёхимё. Кёсынёй сём нё фефсёдын. Уёлдай 
цымыдисёй, лёмбынёг фёкёсын сылгоймёгты фёлгонцтём. 
Уыцы уёздан цёстёнгас, сыгъдёг сурёт, сёрыстырдзинад 
ёвдисён сты, ирон сылгоймаг ёхсёнады цы бёрзонд бынат 
ахста, уымён. Ирон сылгоймаджы ёнтыстытёй ёз дён сёры-
стыр. Зынгё фёд ныууагътой зонады, культурёйы, ёхсёнадон 
царды, сё ёвёрён бахастой ирон адёмы хёзнадонмё. Ныр та 
сё рад ёрхёццё кёстёр фёлтёрён. Ныфс мё ис, цардбёллон, 
рёсугъд, ёгъдауджын чызджытё мын мё бёллиц кёй нё фё-
сайдзысты. Ноджы бёрзонддёр сисдзысты ирон сылгоймаджы 
кад ёмё намыс.

Уалдзёг нырма йё тёмёны нёма бацыд. Хур нё судзы, йё 
тынтё нырма сты фёлмён ёмё рёвдаугё. Ныфс нын дётты ног 
цард, ног амонд, ног тыллёгёй. Алчидёр ём цыдёр хорзёхмё 
ёнхъёлмё кёсы. Уадз, ёмё уа амёндтё тауёг ёмё сабыр дуджы 
фидиуёг!

Хъулаты Земфирё

ХЁБЛИАТЫ САФАР: 90 АЗЫ

(1933 – 2003)

                                      Хуыцау цы хорзёх радта, 
уый – йёхёдёг цард

ФЫССЁДЖЫ ХОТЫХ – ДЗЫРД
Хёблиаты Сафары бирё азты зыдтон. Фыццаг хатт та йё федтон 

аст ёмё ёртиссёдз азы размё, ома 1955 азы, ёз Цёгат Ирыстоны 
Хетёгкаты Къостайы номыл педагогон институты ахуыр кёнын куы 
райдыдтон, уёд. Раст зёгъгёйё, зонгё нё баистём, фёлё афёдз иу 
рёстёджы фёахуыр кодтам. Уыцы заман институты ахуыр кодтой 
цыппёргай азтё. Сафариты уый нал ёрёййёфта, ёмё дипломтё 
райстой, 1956 азы цыппёрём курс куы фесты, уёд. 

О, ёмё Сафаримё чи ахуыр кодта, уыдоны кой скодтон ёмё дзы 
чысыл бёлвырддёр зёгъдзынён дыууёйы тыххёй. Уыдон уыдысты, 
фёстёдёр сёхи бирё адёмён чи базонгё кодта, ахём дыууё курди-
атджын лёппуйы – Цыбырты Людвиг ёмё Боциты Юри. Людвиджы 
уын амонын нё хъёуы: Цёгат ёмё Хуссар Ирыстонён цы бирё 
хёрзты бацыд, уый чи нё зоны, ахём адёймаг зын ссарён у. Уёдё 
Боциты Юрийы дёр амонын никёмён хъёуы, Ирыстоны зындгонддёр 
фысджытёй иу, Бароны, фырт кёй уыд, канд уый тыххёй нё, – Юри 
йын йё фарн мёрдтём цёуын нё бауагъта. Цы бирё хорз ёмдзёвгётё 
ёмё прозаикон уацмыстё сфёлдыста, уыдон аккаг бынат ёрцахстой, 
аивадон ныхасён аргъ кёнын чи зоны, уыдоны зёрдёты. 

Уыцы дыууё лёппуимё Сафар уыд иу къорды, ёмё, ахуыр куыд 
хорз кодтой, афтё ёнтыстджынёй архайдтой ёхсёнадон царды дёр.

Рацыд дзёвгар рёстёг, ёмё уыцы бон дёр ёрлёууыд – канд 
зонгё нё баистём, фёлё ма не ʽхсён сёвзёрд фидар хёлардзинад 
дёр. Уыцы хёлардзинад фидарёй-фидардёр кодта, бирё азты иумё 
кём фёкуыстам, уыцы газет «Рёстдзинад»-ы, стёй уый фёстё дёр. 

Сафар курдиатджын адёймаг уыд. Алцёмё дёр уыд зёрдёргъёвд. 
Касти бирё чингуытё ёмё, цы касти, уыдонёй йё ницы рох кодта. 
«Рёстдзинад»-ы кусын мёнёй фёстёдёр райдыдта. Уайтагъддёр 
ёй не ʽмкусджытё сёхиуыл банымадтой ёмё йём кастысты, цыма 
рагёй дёр иумё фёллой кодтой, ахём цёстёй. Тёлмацгёнёгёй 
куыста. Уёды рёстёджы та редакцийы ахём тёлмацгёнджытё 
уыдис, ёмё сё арёхстдзинад ёмё дёсныдзинадёй адёймаджы дисы 
ёфтыдтой. Гагкайты Дзибис, Мыстулаты Дзантемыр, Мёскуыйё, 
Советон Цёдис ёмё дунеты цы хабёрттё ёрцыд, уыдон-иу теле-
тайпёй куы слёвёрдтой, уёд Дзибис дёр ёмё Дзантемыр дёр сё 

къухмё фыссёнгарз никуы райстой, фёлё-иу мыхуыргёнджыты 
уатмё батагъд кодтой, сё фарсмё-иу абадтысты (кёй зёгъын ёй 
хъёуы, радгай) ёмё-иу, уырыссаг фыстытё кёсгёйё, хъёрёй тёл-
мац кёнын райдыдтой. 

Уыцы фёлтёрддзинадыл Сафары бирё ахуыр кёнын нё бахъуыд: 
уайтёккё дёр хистёрты ёмрёнхъ ёрлёууыд ёмё сё фёсте никуы 
баззад. Ёргом дзургёйё, ёнцон нё уыд тёлмацгёнёджы куыст – 
уёлдай зындёр уавёр-иу сёвзёрд партийы пленумтё ёмё ёндёр 
ахсджиаг ёмбырдты рёстёг. Ноджы ма-иу дзы СЦКП*-йы фыц-
цаг секретарь куы ныхас кодта, уёд. Иуёй, ёнёхъуаджы даргъ кёй                                                                                                               
дзырдта (ам растдёр уыдзён «касти» зёгъын). Дзурынмё та-иу уымён 
рахызт, ёмё-иу кёсгёйё, кёй ныхмё дзырдта, уыдонмё тынгдёр 
смёсты, ёмё-иу ахём заман «кузькина мать»-мё дёр рахызт. Ахём 
рёстёг-иу цы дзырдта, уый йё фысты, кёй зёгъын ёй хъёуы, нё уыди, 
ёмё-иу сё фыстмё хёссын бахъуыд. Йё раныхас-иу ын телетайпёй 
раздёр слёвёрдтой. Ёмбырды райдайёнмё-иу уый тёлмацгонд ёмё 
машинкёйыл мыхуыргонд ёрцыд, ёмё-иу Хрущев, кёсгёйё, йё 
раныхасмё цы бафтыдта, уыдон бахъуыд тёлмацмё хёссын, ёмё 
уёлдай фыдёбёттё ёвзёрстой тёлмацгёнджытё, машинисткётё, 
газеты радгёстё, типографийы кусджытё…

Ахём уавёры Сафар фёкуыста бирё азты ёмё, фёллад дён, 
зёгъгё, никуы загъта. Йё фёллад кёй ницёмё дардта, уый бёрёг 
уыд, йе сфёлдыстадон куыстыл кёй ницёмёй фёзынд, уымёй дёр.  
Уым, сфёлдыстады йё сёйрагдёр миниуджытёй иу уыд уарзондзи-
над. Уарзондзинад йё райгуырён бёстёмё, йё райгуырён хъёумё, 
ёппёты фыццаг та – йё зёрдёйён адджын адёммё. 

Зондджын адёмёй чидёр загъта, поэтён, дам, хъуамё уа райгуы-
рён бёстё, йё зёрдёйы рёсугъддёр ёнкъарёнтёй кёй ном ара, йё 
цин ёмё йё бёллицтыл кёмён зара, сфёлдыстадон тыхтё йын чи 
дётта, ахём. Ахём райгуырён бёстё, мёнмё гёсгё, хъёуы алы 
сфёлдыстадон кусёджы дёр, поэт уа, прозаик, драматург, нывгёнёг, 
композитор ёмё а.д

Уыдис ахём райгуырён бёстё Сафарён дёр. Уый ёнёкёрон бирё 
уарзта йё райгуырён хъёу Зилгё. Уым райгуырд, уым схъомыл, уым 
арвыста йё царды амондджындёр бонтё. Йё зёрдёйён адджын Зилгё 

 * СЦКП – Советон Цёдисы Коммунистон парти. – (Ред.)

ёмё йё цёрджытё аккаг бынат ёрцахстой йё радзырдтё, уацмыстё 
ёмё романы. Фыссёджы мысын ницы хъуыди: фыста, хорз кёй зыдта, 
бирё цёхх ёмё кёрдзын кёимё бахордта, цины ёмё хъыджы дёр 
иумё кёимё уыдис, уыдоныл. Фыста сыл ёнё къёхтё ёмё къухтё 
ёфтаугёйё, царды куыд уыдысты, афтёмёй, сё хорздзинёдтё ёмё 
аиппытимё. Чиныгкёсёг дёр ыл уымён ёууёнды, йё фёзминаг 
архайджытё йын хион уымён сты, сё циныл сын цин уымён кёны, 
сё хъыгыл – хъыг. 

Зындгонд куыд у, афтёмёй фыссёджы кусёнгарз ёмё уыцы иу 
рёстёг хёцёнгарз дёр у дзырд. Уыцы дзырдёй пайда кёнынмё Са-
фар у арёхстджын ёмё дёсны. Ис ын ёнцонёмбарён ирон ёвзаг. Йё 
уацмыстёй алкёмён дёр ёрхъуыды кёны ёнёнхъёлёджы райдайён, 
чиныгкёсёджы ёваст хъуыдытыл чи бафтауы, уацмыс кёсыны размё 
йём цыдёр ёнахуыр равг цёй фёрцы сёвзёра. Стыр ёргом здёхта 
йё уацмыстён сёргёндтё дёттынмё, уымён хёдбындур сты сё 
сёргёндтё. Мёнё уыдонёй цалдёр: «Азабёлас», «Фисыны хёдзар», 
«Къабузы фыййау», «Цёлыкмё фёндаг», «Донабузёны фынтё», «Фы-
дохы тъыссёнтё», «Зилгёйы родгёстё», «Нывёрзён здахаг у» ёмё а.д.

Сафар канд журналист ёмё фыссёг нё уыд, фёлё уыд, ёппёты 
фыццаг, ёцёг ирон лёг, алы цау ёмё хъуыддаджы тыххёй дёр йёхи 
хъуыды кёмё уыд, уыцы хъуыды зёгъын ёмё фыссынёй чи нё тарст. 
Уыдис хорз ёмбал, бахъуаджы сахат дё фарсмё чи ʽрбалёууыдаид 
ёмё дын чи баххуыс кодтаид, ахём. Ахём ёмбёлттё уыди йёхицён 
дёр. Бирётимё дзы мён дёр базонгё кодта, ёмё дзы иу дёр ахём 
нё уыд, мё зёрдё дзы кёуыл фёхудт, йемё кёй базонгё дён, ууыл 
мём фёсмон кёй ёрцыд. 

Ссёдз азы рацыд, Сафары йе ʽнусон дунемё куы афёндараст код-
там, уёдёй нырмё, фёлё йё фарн йемё нё ахаста, ныууагъта йё, 
бирё кёй уарзта ёмё йе сфёлдыстад кёмён снывонд кодта, уыцы 
хъёубёстёйы адёмён, бирё кёй уарзта ёмё йё бирё чи уарзта, йё 
уыцы иузёрдион хёлёрттён. 

Ёнусон адёймаг нёй. Ёнусон у фарн, ёмё уыцы фарн йё фёстё 
ныууагъта Хёблиаты Сафар. Ирон адёммё афтё фёзёгъынц: ца-
лынмё мардён рухсаг зёгъёг уа, уёдмё мёрдтыл нымад нёу. Рухсаг 
зёгъджытё ис Сафарён. Йё ном ын мысдзысты бирё рёстёг. 

ДЗАСОХТЫ Музафер

АУДЁГ
Лёг иу арвы бын ёмё иу зёххыл цёрынёй кёимё не сфёлмёцид-не 

стыхсид, кёддёриддёр йё уынд цёсты рухс ёмё зёрдёйыл тайён 
сой кёмён у, мёнён уыцы Хуыцауы уарзон адёмёй уыд Хёблиаты 
Муратбеджы фырт Сафар.

Хистёр уёвгёйё, адджын ёмгар, куыд ирон разагъды фыссёг, 
афтё та хёлёггаг ёрмдзёфджын-сойджын ёмё хъёддых нуарджын 
фыстыхъёды бардуаг, нё ирон фыдёлтыккон ёгъдёуттё бёстон-би-
ноныг-бёлвырдёй зонёг, кёрдзынкъух, дзырдарёхст: фыдохы бон 
нывыл арфётёгёнёг ёмё цины бон та кувынмё зёрдёмёдзёугё 
сидтытё уадзёг.

Хёдзаргёнёджы мард, загъдёуыд, – фёсдуар. Йё фыдёлты ныл-
лёг, зёхбын дыууёуатон самандур хёдзары фарсмё скодта ахъаззаг 
цъёхсёртё агъуыст, ноджы дыууё стыр сарайы. Ёрмёст дзы йёхё-
дёг ницыуал ацард, фёлё йё мард фёсдуары мард, ай-гъай, нё уыд. 
Уёдё йын уацмыстё фыссынау адджын ёмё бёрнджын куыст уыд 
йё цёхёрадон-дыргъдоны зёххимё архёйд дёр.

Бирё хъёрмад дзы базыдтон ме ‘рыгон бонтёй фёстёмё,                        
уыйадыл дзагъырдзёст къахыр фёцис мё цард уартё 2003 азы, 
Сафар йе ‘нусон Ахёрёты фёндагыл ёнёнхъёлёджы куы абёлц-
цон, уёд – йё 70 азы сёххёсты бонмё ма йё мёй цыдёр хъуыд… 
Лёгау лёг суёвынён, о, фаг уыдысты уыцы бонтё ёмё афонтё, 
ёмё йын уый ёнтысгё дёр бакодта, йё масты дзёкъул уыйбёрц 
дымст куынё уыдаид, йё хъысмёт уд рёвдауёг, ныфс дывёргё-
нёг цинтыл ахём кадавар, хускъух куынё разындаид, уёд… Цы 
ма бавзёрста уёддёр цардмё бёллиц фидаргёнёг ёхсызгонёй, 
уый та Коцойон Лидёйы фарнёй, йё дыууё кёстёры – чызг ёмё 
лёппуйы – ныййарёг мадёй…

Фыстон ма кёддёрты Сафарыл бёстон мысинёгтё (кёс чиныг 
«Рёсён»-ы «Хорфыцён хурбоны сатёг изёр» ёмё «Мах дуг»-ы 
ацы азы фыццаг номыры «Хурёвдылд ёнёныгуылгё рухс бонтё»), 
ёмё мё ныр уыдон къуылымпытё-къуыхцытё кёнынц, мёхи куы 
фёлхатон, зёгъгё, уымёй мидысхъиугёйё.

Бирё лёгдзинёдты ‘хсён ис иу ахём сгуыхт: бахъёуы ахсджиаг 
дзырд йё тёккё цёфыл зёгъынмё бауёндын. Фёлё, нё дзыхыл ми-

дёмё хёцыны фёрцы нард дзидзайё хёрдджын ёнхъёл кёй стём, 
уый охыл зондджын хуызы ныхъхъус вёййём. Иу рагон хабар ма 
ногёй ёрымысон…

Уыцы аз Ирыстоныл йёхи бинойнаг ирон хур цыма скаст, ахём 
эйфорийы ахасты бахаудыстём: далё нём Сирийё кёд ёмё Мёскуыйы 
уынаффёмё гёсгё кёд ёмё сёрвыстёуыд коммунистон партийы 
Цёгат Ирыстоны областон комитеты кёд ёмё фыццаг секретарёй, 
ёцёджы хъуыддагёй та республикёйы ёппётбарджын хицауёй 
Дзасохты Алыксандры. Гъемё дын иу кёцыдёр бон Фысджыты 
цёдисы уёды сёрдар Малиты Васойы хъёппёрисёй сарёзтёуыд 
йемё фембёлд. Алы сойсёрст, цёрвджын арфётё йын фёкодтой алы 
тызмёг заманты бахсёдгё хистёркарджын фысджытё. Уалынджы 
дын Сафар фёцёхгёрмёгуырд, ёнёнтыст лёппуйау федёрсгё ёмё 
дын партион ёлдары куы фёуыргъуыйау кёнид:

– Сергейы фырт Алыксандр! Мёнё нё къёйных ёмё ‘вёлтёрд 
фёсивёды иу хъуыддаг ёхсызгонёй фёнды базонын, ау, ды дёр та, 
дам, гёртамхортёй уыдзынё, зёгъгё.

Уый фыццаг ёцёгдёр фёкуыддёрау, фёлё уайсахат фёсёрён – 
уёдё цёуёнты ёмё уайёнты дзёгъёлы ауад! – ёмё дипломаты бы-
рынцъаг дзуапп радта… Сой дзы нё ралёмёрстаис йё дуду ныхёстёй.

Уыцы азты Зилгёйы колхозён сёрдар чи уыд, ахём лёппулёг 
бёлвырд хёрёмттё, алы фёливён митём бавдёлд. Мачи дын ын 
исты бадара йё цёстмё – дё хёдзар дёхи дзыхёй халыс! Сафар чи 
у, уый йё хёдзонд, дзыхёхгёд зонгёты зондмё дёр нал байхъуыста: 
ёнёкъём ёргом ныхасёй загъд-замана самадта кём дзыхы ныхасёй 
дёр, кём та ма дзыллон мыхуыры дёр. Ёмё йё ныхас сахадыдта: 
хъуыддёгтё фёнывылы ‘рдём ивд цыдысты, сёрдар дёр йё сойдзаст 
бынаты бирё нал бафёстиат…

Ёвёццёгён, ирон литературё ёгёр фёбонджын-фёхъомысджын 
хорз фысджытёй, ёндёр уёдё Сафар, алы хуызы дёр рёгъмё хёс-
синаг, разагъды сфёлдыстадон кусёг, ирон аив дзырды ахъаззаджы 
дёсны, зёрингуырд, цавёр зёфцы фыдёй аззад фёсдуар?!

Куыддёрты мын фёхёстёг сомихаг фыссёг Грант Матевосян. 
Уый йё уацмысты архайджыты цёрёнуатён ёрхъуыды кодта Цма-
кута. Уёдё Уильям Фолкнеры уацмыстён сё фылдёр хайы архайд та 
цёуы цавёрдёр ахём зылды – Йокнапатофайы, сёйраг горёт дёр ма 



13

йын ёрымысыд: Джефферсон. Сафары фыстыты географион бынат 
та арёхдёр у Зилгёйы Къуымы Сых. Ёцёгёй цёрёг адём систы йё 
радзырдтё, уацаутё, романы хъайтартё. Аивадон хуызы ёнёаипп 
сурёттё, фёлгонцтё, ёвёринагёй, ёппёрццагёй.

Уёдё кёддёр цы очерк ныффыста – «Рёстдзинад»-ы ёнёхъён 
фарс бацахсёг «Ёфцёг», – уый дёр у уыцы жанры фёзминаг дёнцёг. 
О, ацы газеты цас ёмё куыд фёфыдёбон кодта, уый тыххёй зёгъёг 
дёр разындзён ацы бонты.

Аудёг та йё уымён рахуыдтон, ёмё йёхёдёг дёр ёмё йе ‘ппёт 
сфёлдыстад дёр у ирон аив дзырды хёрзёбоныл аудёг – Сафары 
уацмыстимё абаргёйё, худинаджы хабар цауддёр фыссын, дёхи 
та афтёмёй фыссёг хонын. Ацы ныхёстё фыццаджы-фыццагдёр 
мёхимё исын…

ГУСАЛТЫ Барис 

Дзёхаты Игорь, Гаджиты Георги, Хостыхъоты Зинё ёмё Сафар 
Сабырдзинады проспекты

Сафар йё хёстёджытимё

Йё хорз зонгё Цёлыккаты Ёхсаримё

Хёхбёсты улёфты рёстёг

ХÆБЛИАТЫ Сафар

ИНӔЛАРЫ МАД
Радзырд 

Цӕрынӕй бафӕллад инӕлары мад. Фарон куадзӕнӕй фӕстӕмӕ 
хӕдзарӕй ӕддӕмӕ нал ракаст. Уӕлгоммӕ хуыссы йӕ сынтӕджы 
ӕдзӕмӕй. Рисгӕ дӕр дзы ницы кӕны, хъӕрзгӕ дӕр ницӕмӕй кӕны. 
Ӕрмӕст йӕхимидӕг тайы. Дӕс ӕмӕ цыппарыссӕдз азы дӕс ӕмӕ 
ӕртиссӕдзы, мыййаг, не сты, стӕй цыппарыссӕдз дӕр, фӕлӕ ӕнӕ- 
хъӕн дӕс ӕмӕ цыппарыссӕдзы – сӕ зӕгъын дӕр уӕз куы у. Зӕгъи-
наг дӕр ӕмӕ йын фӕдзӕхсинаг дӕр ницыуал баззад, йӕ алыварс чи 
ис, уыдонӕн. Йӕ дзуринӕгтё кӕимӕ сты, уый ам нӕй, ӕрмӕст ӕм 
къулӕй кӕсынц йӕ аууӕттӕ, ӕмӕ уыимӕ у йӕ ныхас хинымӕры. 
Уымӕ ӕвӕрд у йӕ фӕстаг фӕдзӕхст дӕр.

Уӕлгоммӕ хуыссынӕй куы бафӕлмӕцы, уӕд кӕнӕ къулы ‘рдӕм 
аздӕхы, куыд ничи йӕм дзура, афтӕ, кӕнӕ та рудзынджы ‘рдӕм 
разилы. Рудзынгӕй зынынц ӕнгузы быгъдӕг ӕмӕ лӕгъз къалиутӕ, 
нырма сыл къуыбар бӕрӕг дӕр нӕма ис. Ӕнгузӕй, инӕлары мадӕй 
кӕцы зӕронддӕр у, уый бӕрӕг нӕй. Мит сыстадис, диссаджы бонтӕ 
скодта фӕд-фӕдыл. Ӕрӕмбӕрздзӕн ма ӕви нӕ? Хуыцау йӕ дӕсны. 
Ӕууӕнк нӕй рагуалдзӕгыл.

– Фынӕй дӕ, ӕна?
Ницы дзуапп радта.
«Мӕ дыууӕ цӕстӕй куы кӕсын, уӕд цавӕр фынӕй у?»
– Тасолтаны фырт хъӕдӕй ӕрыздӕхт ӕмӕ сӕхимӕ дӕр нӕма 

бахӕццӕ, афтӕмӕй нын ӕнӕхъӕн ӕргъом давӕттӕ ӕрбалӕвӕрдта, 
Лезайӕн, дам, давонджынтӕ скӕн, ацы аз, дам, кӕд нӕма бахордта. 
Ӕви дӕм ӕхсыры цымгӕ хуыздӕр кӕсы?

Ницы дзуапп та йын радта.
«Цы уӕлдай у – давонджын ӕви ӕхсыры цымгӕ? Тасолтаны фырт 

сӕ ӕрбалӕвӕрдта ӕви сӕ йӕхӕдӕг базарӕй ӕрхаста – цы уӕлдай у?»
Рудзынг дӕр ӕмӕ дуар дӕр байтыгьта Заретӕ. Уалдзӕджы фӕл-

мӕн улӕфт хъары мидӕмӕ, йемӕ хӕссы сур сыджыты ӕмӕ фароны 
сыфтӕры тӕф.

Сур сыджыты тӕф.

Ӕмбисонды цъӕх арв.
Инӕлары мад зоны: йӕ мард йӕ сыджыты хайыл сӕмбӕлыны 

размӕ йӕ сыгъдӕг уд фӕстаг хӕрзбон зӕгъынмӕ фёфӕстиат уыдзӕн 
рудзынджы ӕдде рагон ӕнгузы къалиуыл, мӕрддзыгой цалынмӕ 
ӕххӕстӕй ӕрбамбырд уой, йӕ хъӕбул цалынмӕ схӕццӕ уа, уӕдмӕ 
банхъӕлмӕ кӕсдзӕн, стёй, сынтыл куыддӕр схӕцой, афтӕ Сӕнайы 
бӕрзӕндмӕ йӕхи сараздзӕн; дард денджызы цур хурсыгъд змисджын 
быдыры астӕу ӕм Чабӕйы сызгъӕрин дзӕппаз разындзӕн ӕмӕ йӕ 
сӕрты уӕларвмӕ фёфардӕг уыдзӕн.

Лӕппуйы ма фендзӕн ӕви нӕ? Фарон ам куы уыдис, уӕд ын цыдӕр 
ахсджиаг хабар бафӕдзӕхсынмӕ хъавыд, фӕлӕ дзы байрох. Ӕмӕ 
уӕдӕй ардӕм ӕрхъуыды кӕныныл хъары йӕхи, цы уыдаид, зӕгъгӕ, 
фӕлӕ йӕ нал ӕмӕ нал ахсы сӕр. Ахӕм рохзӕрдӕ куынӕ уыдис, уӕд 
цы бӕллӕх уа? Мӕнӕ ныртӕккӕ йӕ зӕрдыл ӕрбалӕууа, афтӕ та йӕ 
хъыгдарӕг фӕвӕййы: куы Заретӕ, куы сыхӕгтӕй исчи, куы рынчын-
фӕрсӕг. Ӕмӕ кӕм ныгъуылд у, уымӕй та ноджы арфдӕр аныгъуылы. 
Куы ницӕмӕй хъӕрзы, уӕд ӕм цӕмӕ цӕуынц рынчынфӕрсӕг? О, 
хӕдӕгай, афтӕ куы амбӕлы. Йӕхӕдӕг дӕр бирё фӕцыд инӕлары 
мад рынчынфӕрсӕг. Уадз ӕмӕ йын йӕхимӕ дӕр цӕуой, кӕд афтӕ 
ӕмбӕлы, уӕд.

Ӕнгузы къалиуыл абадтысты дыууӕ сауцъиуы. Къай сты, ӕвӕццӕ-
гӕн. Къай уыдзысты, уӕдӕ куыд. Хуыцау кӕй сфӕлдыста, уыдонӕй 
се ‘ппӕтӕн дӕр бафӕдзӕхста къӕйттӕ-къӕйттӕ. Ӕрмӕст сӕм 
ӕрӕджиау цӕуылдӕр фӕфыдӕх ӕмӕ иумӕ нӕ, фӕлӕ дзы раздӕр 
иуы айсы йӕхимӕ, стӕй та – иннӕйы.

Рудзынгӕй ӕрбайхъуыст зыланггӕнаг цъыбар-цъыбур, сыгъдӕг 
ӕмӕ райдзаст. Иу зары, иннӕ йӕм хъусы. Тыр-тыр кӕнынц маргъы 
сӕнтсау базыртё, йӕ фыр диссагӕй йӕ стӕхынмӕ бирӕ нал хъӕуы, 
цалынмӕ зарӕг кӕронмӕ ахӕццӕ уа, уӕдмӕ ӕнӕнхъӕлӕджы куыннӕ 
спӕр-пӕр кӕна, афтӕ къалиуыл ныддӕвдӕг йӕ лыстӕг дзӕмбытӕй. 
Армыдзаг йеддӕмӕ куы нӕ у ӕгасӕппӕтӕй, уӕд ын ахӕм ӕмбисонды 
хъӕлӕс кӕцӕй басгуыхт? Куыд бирӕ сӕ уарзта лӕппу гыццылӕй! 
Ныр ӕй уыдӕттӕм ӕвдӕлгӕ дӕр ма кӕцӕй кӕндзӕн?..

Цымӕ йыл цал азы цыдаид уӕд? Йӕ дӕс йӕхи нӕма фӕцадаиккой. 
Гуырд дӕр ӕмӕ гуыринаг дӕр нӕма уыд, суанг уӕд кӕртӕй цӕхӕра-
донмӕ тӕккӕ ахизӕны зӕронд кӕрдойы мӕра ахстонӕн равзӕрстой 
2 Мах дуг №3 2023

сауцъиутӕ. Кӕд, уӕлӕ цъыбар-цъыбурӕй чи зары, уыдоны фыдӕлты 
фыдӕлтӕ уыдысты, уӕддӕр бӕрӕг нӕй. Уыдон уыдаиккой, ӕндӕр 
ничи: фӕлтӕрӕй-фӕлтӕрмӕ, дам, иу ранмӕ цӕуынц ахстон кӕнын-
мӕ, байзӕддаг уадзынмӕ. Кӕрдойы мӕрайы фӕстаг хатт уыцы аз 
рауагътой лӕппынтӕ. Бӕласӕн йӕ уд удыл нал хӕцыд абон-райсом 
афӕлдӕхынӕввонг.

Бинонтӕ цал уыдысты, уалӕй нартхор рувынмӕ ацыдысты ӕх-
сӕвӕддӕйӕ. Хӕдзар баззад куырм ӕфсин ӕмӕ лӕппуйы ӕвджид. 
Цыргъобауы ӕртыккаг бон ӕнамонд дымгӕ ахӕм их расайдта, ӕмӕ 
хуымонтӕ сӕ хӕдзӕрттӕн ныккӕлынӕй фӕтарстысты. Арвы гы-
бар-гыбур нӕма банцад, афтӕ фӕдисы атындзыдтой хъӕумӕ. Дымгӕ 
бындзарӕй сфӕлдӕхта незаманты акъацитӕ, ӕмбисыл асаста мӕн-
гӕфсон гӕдыбӕлӕсты, йӕ ӕрбацӕвӕн кӕм ӕрӕййӕфта, уым сӕ 
хъӕмпын сӕртӕ ахаста цалдӕр иувёрсыгӕн, ӕмӕ сӕ сахъарийы 
михтӕ дзыназгӕ баззадысты.

Их цӕндтӕ-цӕндтӕй кӕрты алы къуымты, уӕлхӕдзарӕй ӕмӕ 
сисӕй кӕм фесхъиудта ӕмӕ йӕ къӕвдайы дон кӕдӕм аласта, уым 
бамбырд. Йӕ сырхбын нуарджын уидӕгтимӕ срӕмыгъта зӕронд 
кӕрдо дӕр. Табу сыгъдӕг Уациллайӕн, ӕндӕр ницы зиан ӕрхаста. 
Кӕрдойы къалиуты ‘хсӕн ӕрдиаггӕнгӕ ратӕх-батӕх кодтой сау-
цъиутӕ; ӕнамонд хабармӕ, ӕвӕццӕгӕн, ӕгас хъӕуӕй ӕрӕмбырд 
уыдаиккой, уыйас бирӕ уыдысты.

Хордонӕй хъуысыд иукъухыг хырхы хыбар-хыбур.
– Цы кусыс уый, лӕппу?– хордоны ‘рдӕм бадзырдта фыд.
Фӕлӕ йын дзуапдӕттӕг нӕ фӕцис: хырхы уынӕрӕй йӕ нӕ 

фехъуыста, ӕвӕццӕгӕн. Ӕмӕ йӕм уӕд хӕстӕгдӕр бацыд. Сӕ ныхас 
усмӕ дзӕбӕх хъуысыд.

– Дӕумӕ дзурын, цы ми кӕныс хырхӕй?
– Дымгӕ нын нӕ кӕрдо афӕлдӕхта,– ӕнкъардхуызӕй дзуапп 

радта саби. Хырхмӕ бавналыны бар ын кӕй нӕй, ӕмӕ йӕм кӕй 
хӕцдзысты, уый дӕр дзы байрох.

– Ӕмӕ йын цы дӕ зӕрды ис, быцӕутӕй йӕ фӕстӕмӕ сисынмӕ 
хъавыс?

– Нӕ. Сауцъиутӕн къалати аразын, науӕд сын гӕды сӕ лӕппын-
ты бахӕрдзӕн. Фӕцӕй сӕм хъуызыд, ӕмӕ йыл ӕз дӕр гоны дуар 
сӕхгӕдтон.

Фӕстӕдӕр, ӕстдӕсӕм азӕй фӕстӕмӕ, канд Уӕрӕсейы нӕ, фӕлӕ 
ӕгас Европӕйы дӕр цы хӕстытӕ рацыд, уыдонӕн се ‘ппӕты дӕр 
хӕцын кӕй бахъуыд, ӕмӕ, куы банцадысты, уӕд дӕр хӕстон лӕгӕй 
чи баззад, уыцы инӕлары мад хӕрдмӕ ницы сдзырдта, фӕлӕ хинымӕр 
загъта: «Табу Хуыцауӕн, мӕргътӕн cе ‘ртӕхынмӕ кьалатийы бӕсты 
дурӕхсӕн чи ӕрцӕттӕ кӕны, уыдонӕй нӕ разынд лӕппу».

Иугӕр сауцъиу ӕртахт, уӕд зӕрватыкк дӕр бирӕ нал бафӕстиат 
уыдзӕн. Уӕдмӕ та сӕрд дӕр ралӕудзӕн. Ӕмӕ сусӕны мӕй йӕ тӕккӕ 
тӕмӕны куы бацӕуа, уӕд лӕппу фӕзындзӕн. Ардыгӕй уӕдмӕ йӕ 
фӕдзӕхсинаг дӕр йӕ зӕрдыл кӕд ӕрлӕууид. Цы уыдаид, цымӕ, 
уыцы ахсджиаг, ӕрымысыны хъомыс ын куы нал ис ӕппын? Цӕй, 
ардыгӕй сӕрдмӕ ӕгас.

Раджы кӕддӕр, Германы хӕст куы ахицӕн, уӕд инӕлар йӕ мады 
цӕрынмӕ аласта Мӕскуымӕ: «Кёдмӕ иунӕгӕй тухитӕ кӕндзынӕ, ӕна?»

 – Ӕна дӕ фӕхъхъау фӕуа, иннӕтӕй йӕ хӕдзар ссаринаг чи уы-
дис, уыдон ӕй раджы куы ссардтой, уӕд дӕуӕн афон нӕма у ӕппын? 
Тогызты хъӕбатыр лӕппу дӕр куы ссыдис. 

– Мӕнмӕ рад нӕма ӕрхауд, Ӕна.
Кӕцӕй зыдта хъӕуккаг зӕронд ус, иннӕтӕй хъауджыдӕр йӕ 

фыртӕн инӕлары бӕрзонд цин ӕфсадӕй рацӕуыны фадат кӕй нӕ 
дӕтты, уый.

Ласгӕ йӕ бӕргӕ акодта Мӕскуымӕ, фӕлӕ дзы бирӕ нӕ бафӕрӕзта. 
Нӕдӕр дзы – хион, нӕдӕр – зонгӕ. Уайтагъд сфӕлмӕцыд ӕгомыгӕй. 
Лӕппу уыдис, ӕмӕ ӕнафоны – йе ‘рбацыд, сӕударӕй – йӕ ацыд. 
Чындз уыдис, ӕмӕ йын кӕд ӕфсинимӕ исты дзуринаг разындаид, 
уӕддӕр кӕрӕдзийы ӕвзаг не ‘мбӕрстой.

– Лӕппу, амы цӕрдтытыл адӕймаг йе ‘взонджы бонты куынӕ 
фӕцалх уа, уӕд мӕ кары – ницы. Куыд мӕ ӕрластай, афтӕ мӕ нӕ 
зӕронд къуыммӕ фӕхӕццӕ кӕн фӕстӕмӕ дӕр.

Ӕмӕ дӕсгай мин адӕймӕгтӕ – салдӕттӕй инӕлӕртты онг – йӕ 
амынд ӕнӕ тӕрхонӕй кӕмӕн ӕххӕст кодтой, уыцы инӕлар дыккаг 
зӕгъын нал бафӕрӕзта.

Уӕдӕй ардӕм фыртмӕ дӕр никуыуал рауад уыцы кой, мадмӕ 
дӕр: фырт къӕмдзӕстыгхуыз уыди, чындзимӕ кӕрӕдзи кӕй нӕ 
бамбӕрстой, уымӕй, мадӕн та цыдӕр туаг кӕмдӕр йӕ зӕрдӕйы 
ӕлхынцъӕй баззад.

Уӕлгоммӕ хуыссы инӕлары мад. Сынтӕджы сӕрмӕ гауызыл – йӕ 
фырты къамтӕ. Бирӕ къамтӕ, гауызы ӕмбисӕй фылдӕр бацахстой. 
Инӕлар ын сӕ фервыста, ӕфсадмӕ куы ацыдис, уӕдӕй фӕстӕмӕ. 
Хӕрз ӕвзонг лӕппу, курсант. Йӕхицӕй хъалдӕр нал ис а дунейыл: иу 
къах иннӕуыл баппӕрста, цырыхъхъытӕ тӕмӕнтӕ калынц, дысал-
гъы ӕддӕты кӕй ӕрбаста, уыцы ӕвзист сахат дзӕбӕх куыд разына, 
армытъӕпӕнтӕ уӕраджы сӕрыл афтӕ ӕлхынцъӕвӕрд.

Цӕстӕй рӕвдз у инӕлары мад, уыны алы къам дӕр: иунӕгӕй кӕм 
ис, уый дӕр, ӕмбӕлтты къордимӕ кӕм ис, уый дӕр. Уӕвгӕ, цӕстӕй 
фӕхъуаг ӕмӕ сӕ нал уыны, зӕгъгӕ, уӕддӕр ӕй зӕрдӕйӕ бацамо-
нид: уӕлӕ уыцы къамы иунӕгӕй ис, уӕлӕ уым та – ӕмбӕлттимӕ.

Уымӕн ӕмӕ, лӕппу хӕдзарӕй цы бон афтыд, уыцы бонӕй фӕстӕмӕ 
йӕ цард, йӕ уд къамтӕ сты. Йӕхӕдӕг кӕй нӕ сӕрвыста, уыдон та 
йӕм сыхӕгтӕ ӕмӕ къабӕзтӕ фӕхастой хӕрзӕггурӕггагӕн: кӕм 
чиныгӕй, кӕм газетӕй лыггонд.

«Мӕ фӕрстӕ йын айхӕлой, уӕлӕ уыцы бурбын къамӕй фӕл-
мёстдӕрхуыз никуы у: уадулты стджытӕ ныттынг сты, сӕрыхъуын 
– пыхцыл. Кӕд ӕй, миййаг, иннӕ хӕттытӕй хъауджыдӕр ӕвдӕлгӕ 
нӕ ракодта йӕ сӕр ныффасынмӕ? Уый йеддӕмӕ, йӕхимӕ биноныг 
ма базила, афтӕмӕй уаты къӕсӕрӕй кӕртмӕ дӕр куы никуы рахызт. 
Хӕсты размӕйы къам у, дӕ зӕрдӕ-иу мӕм ма ‘хсайӕд, зӕгъгӕ, куы 
бафӕдзӕхста, ӕмӕ дзы дыууӕ азы хабар куы нӕ уыд, уӕды къам». 
Дыууӕ хорзӕхы дӕр уӕд фӕзынд йӕ риуыл. Фӕлӕ мады зӕрдӕ цы 
кӕнӕг уыди, уый знаджы зӕрдӕ дӕр макуы фӕкӕнёд.

Уӕлӕ уым та фӕззыгон быгъдӕг хъӕды ӕрдузы астӕу лӕууы 
фадхъулты онг цъӕх цинелы, ныхас кӕны немыцӕгтимӕ, уыдон 
бӕгъӕмсарӕй бадынц зӕххыл ӕмӕ хӕрдмӕ кӕсынц инӕлармӕ. Се 
‘нгас – тӕригъӕддаг ӕмӕ лӕгъстӕхуыз. 

Цинелы мидӕг ист кӕм у, уыцы къамтӕ йӕ зӕрдӕмӕ къаддӕр 
цӕуынц: йӕ бирӕ хорзӕхтӕ дзы нӕ зынынц. Инӕлары мад зоны: 
паддзах хӕрзиуӕг лӕвар нӕ дӕтты, туджы аргъ ын бафидын хъӕуы. 
Ӕндӕр исчи сӕ хуыссӕны дӕр нӕ рафтауид, лӕппу та сӕ, кӕд у, 
уӕдӕй нырмӕ йӕ риуыл нал бакодта, ӕрмӕст иунӕг стъалы дары.

Ӕппӕтӕй адджындӕр та йын мӕнӕ уыцы къам у, кӕсынӕй дӕр 
ӕм нӕма бафсӕст: нырма йӕ знон ӕрбахаста чиныджы мидӕг ныв-
гондӕй Заретӕ. Цингӕнгӕ йӕ балӕвӕрдта инӕлары мадмё:

– Мӕнӕ-ма, Ӕна, кӕй дын ӕрбахастон!
Райста йӕ ӕмӕ йӕм ӕдзынӕг, цалынмӕ уадулыл цӕссыг ӕрхъард-

та, уӕдмӕ фӕкаст. Ӕппынфӕстаг ӕй Заретӕмӕ ралӕвӕрдта, ӕмӕ, 
кӕд зӕгьгӕ ницы кодта, уӕддӕр ӕй уый дӕр бамбӕрста: иугӕр ӕй 
нывӕрзӕны нӕ бафснайдта, уӕд ын фыст дӕр бакӕсын хъӕуы.

Ӕмӕ сынтёджы фарсмӕ ныллӕг бандоныл ӕрбадт Заретӕ, чиныг 
йӕ уӕрджытыл ӕрӕвӕрдта:

«Фылдӕр-фылдӕр Хаджи дзырдта ӕндӕр искӕйты тыххӕй, фӕлӕ 
йын куыдфӕстӕмӕ базыдтон йӕхи хабӕрттӕй дӕр иуӕй-иутӕ. Ба-
зыдтон, 1922 азы уалдзӕджы Калинин куыд бабӕрӕг кодта Скӕсӕны 
фӕллойгӕнджыты университет. Калинин цы къордмӕ бацыди, уы-
доныл уыд цухъхъатӕ, уӕлдзарм худтӕ, сӕ рӕттыл хъаматӕ ӕмӕ 
дамбацатӕ – кавказаг фӕсивӕд. Уыдонӕй иу уыди Хаджи. Тынг ыл 
бадис кодта Калинин: бынтон ӕрыгон у, афтӕмӕй ныридӕгӕн хӕцыд 
Сырх Ӕфсады рӕнхъыты, уыдис барӕг. Уыцы фембӕлдӕй афӕдз 
фӕстӕдӕр Хаджи фыдгӕнджытимӕ хӕсты фӕцӕф. Фыдгӕнджытё 
ӕрӕхгӕдтой, Калинин Хӕххон республикӕйы адӕмты бӕрӕгбон-
мӕ цы фӕндагыл цыди, уый. Ноджыдӕр базыдтон, Фыдыбӕстӕйы                                                          
хӕсты райдайӕны Мамсыры-фырт кӕй уыдис Белоруссийы парти-
занты змӕлд аразджытӕй иу».

«Уӕд дӕр дзы дзӕвгар рӕстӕг нӕ уыди хабар, ӕхсӕв мыл бон 
нал кодта».

«Мамсыры-фыртимӕ фембӕлдтыты фӕстӕ мӕм фаг нал кастысты 
мӕ фыстӕджытӕ. Чингуыты бӕлвырддӕрӕй агурын байдыдтон, 
инӕлар-булкъон цы хабӕртты кой кодта, уыдон. Мамсыры-фырт 
дзырдта Испанийы хӕсты тыххӕй. Ӕз ногӕй бакастӕн Михаил 
Кольцовы «Испайнаг боныг». Бакастӕн ӕй лӕмбынӕг, ӕмбӕрс- 
тон, исты ӕнӕнхъӕлӕджы ног хабар дзы ӕнӕ ссаргӕ кӕй нӕ 
фӕуыдзынӕн. Кольцов бирӕ рӕтты диссӕгтӕ фыссы Дуруттийы 
тыххӕй. Дуруттийы цард хъӕздыг уыди цаутӕй, иудадзыг лӕгъз 
фӕндагыл кӕд нӕ цыд, уӕддӕр йӕхи равдыста революцийыл 
стыр иузӕрдионӕй, фӕмард ӕвирхъау мардӕй. Ӕппӕт уыдӕттӕм 
йе ‘ргом куыннӕ хъуамӕ аздӕхтаид Кольцов. Анархист Дурутти 
суанг йе ‘взонджы бонты хӕцыд баррикадӕты. Испанийы, Чилийы, 
Аргентинӕйы йын рахастой фехсыны тӕрхон, рарвыстой йӕ аст 
бӕстӕйӕ...

1936 азы ноябры, Каталонийы ёфсадён разамынд дӕтгӕйӕ, Ду-
рутти ӕрбацыд Мадрид хъахъхъӕнынмӕ.

«Йӕхицӕн бацагуырдта уынаффӕгӕнӕг афицер, – ныффыста 14 
ноябры йӕ боныджы Кольцов.– Бацамыдтой йын Ксантийы. Дурутти 
бафӕрстытӕ кодта ӕмё йӕ райста йӕхимӕ. Ксанти у Дуруттийы 
ӕфсӕддон хӕйтты фыццаг коммунист. Ксанти куы ӕрбацыд, уӕд 
ын Дурутти загъта:

– Ды коммунист дӕ. Хорз, фендзыстӕм. Кӕддӕриддӕр мӕ фарсмӕ 
уыдзынӕ. Хӕргӕ дӕр иумӕ кӕндзыстӕм, хуысгӕ дӕр – иу уаты. 
Фендзыстӕм.

Ксанти дзуапп радта:
– Мӕнӕн уӕддӕр уыдзӕн уӕгъд рӕстӕг. Хӕсты заман ӕдзухдӕр 

бирӕ уӕгъд рӕстӕг вӕййы. Бар мын ратт уыцы рӕстӕг дӕ разы нӕ 
уӕвынӕн.

– Цы аразын дӕ зӕрды ис?
– Мӕ уӕгъд рӕстӕджы ӕз хъавын де ‘фсӕддонты пулеметӕй 

ӕхсыныл ахуыр кӕнынмӕ. Тынг ӕвзӕр ӕхсынц пулеметӕй. Мӕнӕн 
мӕ зӕрды ис цалдӕр къорды сахуыр кӕнын ӕмӕ сӕ пулеметон 
взводтӕ саразын.

Дурутти мидбылты бахудт.
– Мӕн дӕр фӕнды. Мӕн дӕр сахуыр кӕн пулеметӕй ӕхсын».
Мӕнӕ ис! Кольцов фыссы Мамсыры-фырты тыххӕй, Хаджийы 

тыххӕй. Инӕлар-булкъон кӕддӕр срӕдыд, кӕй хӕцыд Испанийы 
ӕмӕ кӕй хаста Ксантийы ном. Цыдис ыл дыууадӕс ӕмӕ ссӕдз азы...»

– Бафынӕй дӕ, ӕна?
Инӕлары мадӕн йӕ цӕстыуӕлтъыфылтӕ базмӕлдысты, бамбарын 

кодта: кӕс дарддӕр.
«Мамсыры-фыртыл ис кӕрдӕгхуыз китель. Фондз рӕнхъӕй ор-

денты нысантӕ.
Йӕ уӕнгты кондӕй бӕрӕг у, стыр хъаруйы хицау кӕй у, уый. Кӕд 

ыл азтӕ дзӕвгар рацыд, уӕддӕр ма йӕ алы фӕзылд ӕмӕ февнӕлд 
дӕр зӕрдӕмӕдзӕугӕ у. Биноныг ӕлвыд сатӕгсау сӕрыхъуынты 
зынынц иугай урсытӕ. Ӕртиссӕдз азы йын ницы хуызы ратдзынӕ. 
Ӕрмӕст хаттӕй-хатт армытъӕпӕнӕй риу кӕй ӕрсӕрфы, уымӕй 
бӕрӕг у, зӕрдӕйы низ ӕм кӕй хӕццӕ кӕны, уый.

– Испанийы ӕз уыдтӕн дыууӕ азы бӕрц. Иузаман рацыдтӕн, 

фӕлӕ та фӕстӕмӕ аздӕхтӕн. Хемингуэйимӕ нӕ базонгӕ кодта 
Кольцов,– зӕгъы инӕлар-булкъон.

Дарддӕр ницуал дзуры. Хаджи хъуыдыты аныгъуылд. Ӕз ыл са-
хуыр дӕн ӕмӕ ‘мбарын, хабар Хемингуэйы онг тагъд кӕй не ‘рхӕццӕ 
уыдзӕн, уый,

– Ӕз Кольцовимӕ арӕх ӕмбӕлдтӕн Компартийы Центрон Коми-
теты дыккаг секретарь Педро Чекаимӕ. Бынтон балымӕн стӕм 1936 
азы ноябры. Ӕфсад ацыд, ӕмӕ Мадриды размӕ фронт быгъдӕгӕй 
баззади. Ӕз амбырд кодтон кусджыты къордтӕ. Уыдис дзы дӕс ӕмӕ 
дыууиссӕдз мин адӕймаджы бӕрц. Кусджытӕ хьахъхъӕнынадон 
фидӕрттӕ арӕзтой Мадриды бынмӕ, ныхкъуырд лӕвӕрдтой фашист- 
ты лӕбурджытӕн. Стыр ахсджиаг у, Мадрид испайнӕгтӕ сӕхӕдӕг 
кӕй бахъахъхъӕдтой, уый. Интернацион бригадӕтӕ фӕстӕдӕр 
ӕрбахӕццӕ сты...

Кольцовимӕ иумӕ мах 6 ноябры изӕрӕй уыдыстӕм Политбюройы 
ӕмбырды. Ӕз Мадриды баззадтӕн, горӕтӕн фашисттӕй тас кӕй 
уыдис, уымӕ гӕсгӕ. Мыййаг ӕй куы бацахстаиккой, уӕд хъуамӕ 
мӕ тӕлмацгӕнӕг Линӕимӕ райдыдтаин сусӕг куыст кӕнын. Уыцы 
бонты ӕз хорз базыдтон Мадриды зӕххы бынты ацӕуӕнтӕ ӕмӕ 
ныккӕндтӕ иууылдӕр.

Ӕмбырды ныхас цыдис, Мадриды баззайгӕ у ӕви дзы ацӕуын 
хъӕуы, ууыл. Ӕз загътон, горӕтӕй ацӕуӕн нӕй, зӕгъгӕ. Ӕмбӕлттӕ 
Диас ӕмӕ Ибаррури сразы сты мӕнимӕ».

– Кӕс-ма, дӕ хорзӕхӕй, мӕнӕн сӕ куыд никуы ракодта уыцы 
хабӕрттӕ. Ныр мӕм дард кӕмӕйдӕрты ӕрбахӕццӕ сты ӕрыхъусӕг- 
гагӕй. Ӕмбӕхсгӕ сӕ кодта мӕнӕй, мӕ зӕрдӕ ма ‘хсайа, зӕгъгӕ. Ӕз 
та ма йын бафӕдзӕхсинаг уыдтӕн...

– Ӕна, рабад-ма иугыццыл, ӕз дын дӕ хуыссӕны цъӕрттӕ аивон. 
Уӕртӕ уал тъахтиныл ӕруадз дӕхи.

Бахъыгдардтой йӕ, ӕмӕ та дзы йӕ фӕдзӕхсинаг ӕрбайрох.
Ӕндӕр дис нӕ кӕны Заретӕ: къуырийӕ-къуыримӕ, цалынмӕ 

йын йӕ хуыссӕнтӕ фӕивы, уӕдмӕ иу ӕнцъылд уӕд та куыд нӕ 
бавӕййынц йӕ быны, уыцы итувӕрдӕй куыд лӕууынц уӕвгӕ та? 
Ӕниу дзы бумбулийы уӕз дӕр нал ис, ёмё цӕмӕй банцъылд уой?

Рӕстӕг тагъддӕр згъорын ӕнхъӕлӕй бон цалдӕр фынӕйы авӕййы 
инӕлары мад. Фӕлӕ нӕй, ӕгӕр ныддаргъ сты бонтӕ, ӕгӕр дӕрдты 

зилып байдыдта хур. Куы афынӕй вӕййы, уӕддӕр йӕ мидфынӕйӕ 
ӕнхъӕлмӕ кӕсы, кӕд ӕй исчи хӕрзӕггурӕггаг райхъал кӕнид: 
лӕппу ӕрбацӕуы. Ау, куыд нӕ йӕм хъары, куыд тынг ӕм ӕнхъӕл-
мӕ кӕсы, уый? Фӕзындзӕн, абон кӕнӕ райсом куынӕ уа, уӕддӕр 
рӕхджы ӕнӕмӕнг фӕсзындзӕн.

Сайӕнтӕ кӕны йӕхицӕн, уый йеддӕмӕ йӕ ‘мбары: хӕстон лӕгӕй 
хъастгӕнӕн нӕй – йаг бар йӕхиуыл нӕ цӕуы, паддзахмӕ лӕвӕрд 
сты йӕ бартӕ.

Куыд дзӕбӕх зары сауцъиу! Цӕй сындӕггай лӕсы уалдзӕг. Кӕм 
ис нырма сусӕны мӕй!

Мӕскуыйы цӕрын куынӕ бафӕрӕзта инӕлары мад, уӕдӕй 
фӕстӕмӕ алы аз дӕр, скъоладзаутӕ куы рауӕгъд вӕййынц, уӕд 
инӕлар йӕ бинойнаджы ӕмӕ сывӕллӕтты афӕндараст кӕны ден-
джызы былмӕ, йӕхӕдӕг нӕ райгуырӕн хӕдзармӕ, йӕ зӕронд мады 
цурмӕ ссӕуы. Инӕлары уӕззау мундиры. Сыхёй дӕр, хъӕубӕстӕй 
дӕр, зонгӕйӕ дӕр раджы аппӕрстой сӕ хӕстон дарӕс, ныгӕд дзы 
чи ӕрцыдис, уыдонӕй фӕстӕмӕ

– Цӕуылнӕ йӕ раласыс ацы ӕнуды, лӕппу, уазӕг дӕр нӕм куы 
ничи ис, ӕрбацӕуӕгмӕ дӕр ӕнхъӕлмӕ куынӕ кӕсӕм? Дӕ буар 
сулӕфын цӕуылнӕ бауадзыс иугыццыл?

– Мӕнӕй аразгӕ нӕу, Ӕна, йӕ раласын. 
Йӕ зӕронд ныййарӕджы цурӕй йӕ никӕдӕм хӕссы йӕ къах. 

Къуыри иу хатт кӕд Дзӕуджыхъӕумӕ йӕ рагон ӕмбӕлттимӕ аба-
дынмӕ, адӕм цӕмӕй цӕрӕг сты, уый фенынмӕ ацӕуы, уӕддӕр 
хабар йӕ разӕй ӕрбахӕццӕ вӕййы.

«Ӕмӕ бадырджантӕм рады куы ӕрлӕууыд, уӕд ӕлхӕнджытӕ 
дӕр ӕмӕ уӕйгӕнджытӕ дӕр уымӕй дисдӕр ницӕуыл кодтой: чы-
сыл хицауы бынатмӕ куы бахауы лӕг, уӕд ын йӕхи нӕ, фӕлӕ йӕ 
цардӕмбалы дӕр куы нал фендзынӕ базарты ӕмӕ дуканиты, уӕд 
ацы стыр инӕлар куыд хӕссы йӕ сӕрмӕ, «цума» кӕмӕн зӕгъа, 
ахӕм ын куыннӕ ис?»

Ахӕм зӕрдиаг худт кӕнгӕ йӕ рагӕй нал фехъуыста. Куыд бахъӕл-
дзӕг. Адӕм ын йӕхиуыл куы худынц, йӕ цард сӕвӕрын нӕ базыдта, 
уӕд ӕм, цымӕ, худӕг цӕмӕн кӕсы? Уӕддӕр ӕгайтма бахъӕлдзӕг. 
Науӕд ӕгӕр йӕхимӕ хъусы, цыма бӕсты сагъӕстӕ йӕ мидӕг сты. 
Никуы йӕ бафарста: цӕуыл у йӕ сагъӕс, цы йӕ ӕвдӕрзы? Хӕстон 

лӕджы хабӕрттимӕ сылгоймаджы ницы хъуыддаг ис. Ӕрмӕст иунӕг 
хабармӕ ӕхсайы йӕ зӕрдӕ, ӕмӕ дӕрдты райдайы: 

– Лӕппу, адӕм та цыдӕртӕ куы дзурынц...
Цӕмӕй йӕ фӕрсдзӕн, уый йын кӕд рагацау зындгонд у, уӕддӕр 

ӕм лӕмбынӕг байхъусы инӕлар.
– Адӕм истытӕй фылдӕр цы дзурынц, Ӕна? Лӕг бонӕн диссаг 

куынӕ хъуса, уӕд йӕ хабар куыд рауайы, уый дын мӕн амонын              
хъӕуы, мыййаг?

– Ды мӕнӕй хъазгӕ ма кӕн, фӕлӕ-ма мын бӕлвырдӕй зӕгъ: хӕст 
уыдзӕн ӕви нӕ?

Ӕмӕ ӕгас Уӕрӕсейы дӕр сӕ зонын ӕрмӕст цалдӕр адӕймагӕн 
йеддӕмӕ кӕмӕн не ‘мбӕлы, уыцы хабӕрттӕ иууылдӕр кӕд йӕ               
къухтӕм цӕуынц, уӕддӕр ратты ӕнӕгуырысхо ӕмӕ хъӕддых дзуапп:

– Нӕ уыдзӕн, Ӕна.
«Бӕргӕ, Ӕна, йӕ зонын дӕ истӕмӕ куы хъӕуид ӕмӕ, дӕ зӕрдӕ 

цас ӕхсайы, уыйас дзы дӕ бон исты куы уаид, уӕд ӕй дӕуӕй раздӕр 
уӕвгӕ та кӕмӕн зӕгьин?..»

– Ӕмӕ, уӕдӕ, цӕуылнӕ рацӕуыс дӕ зӕронд мады цурмӕ ӕмӕ 
цӕхӕрадоны истытӕ цӕуылнӕ змӕлыс? Ӕз дӕр дӕм кӕд кӕсынӕй 
бафсӕдин. Хӕдзар дӕр ӕдзӕллагмӕ цӕуы... Де ‘мгӕрттӕ хорз пен-
ситӕ раджы куы райстой, уӕд ӕппын дӕуӕн не ‘мбӕлы? Афон дын 
нӕма у сулӕфынӕн?

– Бафӕраз-ма иугыццыл, Ӕна, стӕй мӕ уӕд нӕхимӕ хъӕуы. Бӕх- 
уӕрдон самал кӕндзыстӕм – бӕхтӕ дарын, дам, райдыдтой уадзын, 
фехъуыстон. Хуыммё дӕр иумӕ цӕудзыстӕм, хӕдзары зылдтытӕ 
дӕр – иумӕ.

– Хъазгӕ мӕ кӕныс, цӕй хуымон ма ис мӕнӕй, лӕппу? Ацӕу- 
дзынӕ фӕстӕмӕ, иунӕгӕй та мӕ ныууадздзынӕ.

Инӕлары цӕсгом фӕхъуынтъыз вӕййы. Уымӕн ӕмӕ рӕстытӕ 
дзуры йӕ зӕронд мад. Уымӕн ӕмӕ йын фӕхицӕнгӕнӕн нал ис, 
йӕ цард кӕм арвыста ӕмӕ йӕ тӕккӕ уӕлдӕр бынӕттӕм чи систа, 
уыцы ӕфсадӕй.

Афӕдзӕй-афӕдзмӕ йын цы ‘хца ӕрвиты, уыдон гобаны бын 
ӕфснайдӕй дары инӕлары мад: цы йӕ хъӕуы, цастӕ сты йӕ хӕрдзтӕ, 
кӕд искӕмӕн зӕрдӕлхӕнӕн бакӕна, ӕндӕр.

Инӕларӕн нымадӕй цы бонтӕ лӕвӕрд ис фӕллад уадзынӕн, 

уыдон куы ахицӕн вӕййынц, ӕмӕ йӕ фӕндаггон дзаумӕттӕ куы 
бафснайы, уӕд ӕм бадзуры:

– Кӕд, дӕм, мыййаг, фӕндаггаг нӕй, лӕппу? Мыздӕй у дӕ цард 
ӕгасӕппӕтӕй дӕр, ӕмӕ...

Ӕмӕ та йӕ стыр худӕджы хос фӕкӕны инӕларӕн Хуыцау.
– Ды ма мын куынӕ уаис, Ӕна, уӕд – сидзӕр ӕмӕ бынтон сидзӕр.
Хъазгӕ та кӕны ӕви ӕцӕгӕй дзуры? Нӕ йӕ раиртасдзынӕ. Кӕд 

хъазы, уӕддӕр уадз ӕмӕ хъаза йӕхимӕ ӕрыхъусыны бӕсты. Уастӕн, 
цӕрынӕн кӕд бӕззы а дуне. Цӕуыл кӕрӕдзи тонынц паддзӕхтӕ? 
Цӕуыл цагъды кӕнынц мӕгуыр фӕсивӕды ӕдзардӕй? Хъӕды                
сырдтӕ дӕр ма кӕрӕдзиимӕ куы фидауынц ӕмӕ кӕрӕдзийӕн хатыр 
куы зонынц.

Хур арвы ронмӕ схызт ӕмӕ йӕ хъарм тынтӕ гом рудзынгӕй 
мидӕмӕ парахатӕй калы. Ӕнахуыр сабыр ныццис бӕстӕ. Сауцъиу 
дӕр банцад, йӕ ахстоны сагъӕсӕй йӕ нал ӕвдӕлы, ӕвӕццӕгӕн. 
Тӕмӕнтӕ калы Сӕнайы_цъитиджын рагъ – уӕларвмӕ асин. Инӕлары 
мад ӕм нымдзаст ӕмӕ дзы йӕ цӕстытӕ атонын нал фӕразы. Мӕнӕ 
ныртӕккё, мӕнӕ ныртӕккӕ... йӕ цӕстытыл, мыййаг, нӕ ауад, бӕл-
вырдӕй йӕ федта. Ӕмӕ цы федта, уымӕй йӕ зӕрдӕ цалдӕр сонт 
цӕлхъы нылласта, хъустӕ амыр сты. Ӕваст йӕ зӕрдыл ӕрбалӕууыд, 
лӕппуйӕн раджы, тынг раджы, ӕфсадмӕ йӕ куы афӕндараст кодта, 
уӕд цы бафӕдзӕхсинаг уыдис, фӕлӕ йын уӕд дёр ӕмӕ уый фӕстӕ 
дӕр, йӕ алы фӕндаджы сӕрыл дӕр цы бафӕдзӕхсынмӕ хъавыд ӕмӕ 
йын бафӕдзӕхсын чи никуы бантыст ӕмӕ ныр кӕмӕн байрӕджы, 
уыцы фӕдзӕхст: «Дӕхи бахъахъхъӕн, мӕ хъӕбул!»

Ӕмӕ инӕлары мад сонтӕй йӕ хуыссӕны рабадт, йӕ урс сӕры- 
хъуынтӕм фӕлӕбурдта ӕмӕ сӕ армыдзаггай ӕриста:

– Мӕнӕ мӕ хӕдзар куыд бабын!
Йӕ уӕлхъус, сӕхи ныхас сабыргай чи кодта, уыцы дыууӕ сыхаг 

усы сӕ бандӕттӕй фесхъиудтой:
– Цы кодтай, Леза?!
– Мӕнӕ мӕ быны бындур куыд ныззылдис!– ногӕй та фӕлӕбурдта 

йӕ урс дадалитӕм инӕлары мад.
– Цы кодтай, Леза, истӕмӕй фӕтарстӕ?
Сӕ фӕдисмӕ кӕртӕй ӕрбазгъордта Заретӕ дӕр:
– Цы хабар у, цы кодта?

– Мӕнӕ мӕ быныхъӕр куыд рацыд бынтондӕр! – йӕ мӕллӕг 
уадулты царм ӕррӕдывта инӕлары мад.

– Ӕрхуысс-ма дӕ хуыссӕны, Леза, цы кодтай?
«Цы кӕнинаг ма дӕн, куыннӕ йӕ уынынц, цы кодтон, уый?»
– Мӕнӕ мӕ хӕдзар бынхӕлд куыд фӕкодта!
Цымӕ кӕцӕй разынд йӕ мӕллӕг къабӕзты утӕппӕт хъару – 

баиргъӕвын ӕй нал фӕрӕзтой, цал уыдысты, уалӕй.
«Леза цыдӕр кӕны», – раздӕр сыхыл, стӕй та ӕгас хъӕубӕстыл 

айхъуыст хабар. Адӕм иугӕйттӕй ӕмӕ къордтӕ-къордтӕй ӕмбырд 
кӕнын байдыдтой кӕрты.

–Мӕнӕ куыд бабын дӕн бынтондӕр!
– Цы кӕныс, Леза?
– Исты дӕ риссы, Леза? Зӕгъ-ма йӕ, цы дӕ риссы?
– Мӕнӕ хӕрзбын куыд бацис мӕ хӕдзар!
Ӕндӕр ницы хауд йӕ дзыхӕй. Бамбарӕн ын нӕ уыд – хъары йӕм 

ӕви нӕ хъары ныхас, йӕ зонд йӕхимӕ ис ӕви сӕнттӕ цӕгъды.
«Йӕ фыртмӕ йын фӕхабар кӕнӕм»,– скарстой хионтӕ.
Фӕлӕ сӕ разӕй фӕцис, изӕргӕрӕтты схӕццӕ фыдохы тел: «Абон 

ӕмбисбоныл йӕ зӕрдӕ ‘нӕнхъӕлӕджы аскъуыд инӕлар-булкъон 
Мамсыраты Хаджумарӕн».

Лезайӕн ӕй не схъӕр кодтой. Уӕддӕр ӕй ныййарӕджы зӕрдӕ 
базыдта, базыдта йӕ, иннӕтӕ гуырысхо дӕр куы ницӕуыл кодтой, 
cyaнг уӕд.

Ӕртӕ боны ӕмӕ ӕртӕ ӕхсӕвы, цалынмӕ дард Мӕскуыйы инӕлар 
йӕ сыджыты хайыл сӕмбӕлдис, уӕдмӕ йӕ цӕст цӕстыл не ‘рӕвӕрд-
та, йӕ мӕллӕг риу фӕхоста, йӕ урс дадалитӕ фӕрӕдывта ӕмӕ сау 
марой фӕкодта йӕ зӕронд мад:

– Мӕнӕ мӕ бындур куыд ныззылдис!
Дыууӕ къуырийы фӕстӕ ӕнцад-ӕнцойӕ, ӕнӕ сымӕй бафынӕй 

ӕмӕ нал ӕрыхъал инӕлары Мад.

ахуырад, литературё, ёвзаг ёмё аивадёй се сёфт кёй уынынц ёмё сын 
сё уидёгтё бындзарёй кёй рёдувынц, уый уынын ёмё мёстёй мёлын. 
Мё бон дзы хорзырдём аивын кёй ницы у, уый та мё уёлдай тынгдёр 
мары. Цард мём сатёгсауёй зынын райдайы, ёмё, мёхи цы фёкёнон, 
уый нал фёзонын. Талынг ахёстоны цины хабар фехъусёгау мыл искуы 
иу хатт ёнёнхъёлёджы дыдзы хур дёр ракёсы, ёмё, та мё зёрдёйы 
рыст чысыл фёсабыр вёййы...

 Мё фаззёттё скъола каст фесты. Хорз ахуыр кодтой, ёмё ма раздёры 
царды ёгъдёуттё куы кусиккой, уёд уёлдёр ахуыргёнёндёттём сёхи 
хъарутёй бахауиккой, фёлё ног рёстёг йё чъизи ахорёнтёй ног закъёттё 
ныффыста, ёмё ёнё ёхцайё иу ранмё дёр бацёуён нал и. Сё иуён ма 
искёмёй ёфстау райсин, фёлё мын ёртёйы фаг чи дётты? Мё рёбыны 
иу капекк дёр нёй, ёмё катай кёнын. Уыцы катай мыл ныр нё бафтыди, 
мыййаг. Иуёндёсём къласмё куы бацыдысты, уёд фёдён сагъёсты бын. 
Фараст мёйы тёрхёттё фёкодтон, фёлё ницы хатдзёгмё ёрцыдтён. 
Рёстёг куыд цыди, афтё тынгёй-тынгдёр тыхстён. Ныр та адёргёй арв- 
мё асинтё ёвёрын. Зёгъём, мё цёсгом бахордтон ёмё ме ‘ртё чызджы 
тыххёй ректормё ёрхатыдтон: 

– Ёз – дё мад, дё фыды уазёг, дё хорзёхёй, университетмё мын сё райс. 
Былысчъилёй мыл бахуддзён ёмё мё йё кабинетёй ратёрдзён. Иу 

куы уаид, уёд ма – гъа, фёлё – ёртё. Нё, нё! Се ‘ппёты тыххёй зёгъын 
мё цёсгом нё бахъёцдзён. Йё зёрдё куы фётаса, ёмё мын дзы искёй 
исыныл куы сразы уа, уёд ын кёмёй зёгъдзынён? Миланёйё? Ёмё 
уёд Илонё ёмё Аланё та? Илонёйё? Ёмё уёд Миланё ёмё Аланё та? 
Аланёйё? Ёмё уёд Миланё ёмё Илонё та? Уыцы фёрстытё мё тухёнёй 
марынц ёмё мын ёнцойад нё дёттынц. Иуы дзы куы бакёнон, уёд ём 
иннётё хёлёг кёндзысты, ёмё сё мыды къём бахаудзён. 

«Ахём рёдыд ёруадзён мын нёй. Кёнё се ‘ртё дёр бацёуёнт, кёнё 
сё иу дёр – нё!» – скарстон мёхинымёр ёмё дарддёр араст дён. Уни-
верситетмё куыд хёстёгдёр кёнын, афтё мё зёрдёйы гуыпп-гуыпп 
тыхджынёй-тыхджындёр кёны, мё ныфс та – къаддёрёй-къаддёр. 
Мёхёдёг ём куы цыдтён, уёд афтё тынг нё тыхстён, ныр мё чызджы-
тыл куыд тыхсын. Уагёр ма сём исты стыр бёллицтё куы уаид. Илонё 
«биологи, биологи» кёны, Миланё ёмё Аланё сё дзыхтё ныххуыдтой 
ёмё ницы дзурынц. Айфыццаг сё бафарстон:

– Искёй уё ахуыргёнёг суёвын фёнды?

– Нё, нё, нё! – сдзырдтой ёмдзыхёй.
– Фармацевт суёвын та?
– Нё, нё, нё! – срёцыгътой ноджы карздёрёй. 
Сё мады фёндыди францусаг ёвзаджы ахуыргёнёг суёвын, мён – 

артист ёмё фыссёг суёвын. Нё цот кёмёй фесты, Хуыцау – йё зонёг. 
Бёллицён сём йё кой дёр нёй. Ёнё бёллицёй цёрён куыд и, уый не 
‘мбарын. Мё фаззёттё сё низёй фервёзтысты, фёлё сё хистёр хойы 
хуызён хъаруджын не сты, ёмё сё, зёгъын, исты амёлттёй фармацевтон 
факультетмё бакёндзынён, сыгъдёг афтекты рог куыст кёндзысты ёмё 
сёхи дардзысты. Нёй – дурёй хъёбёрдёр. Нё сё фёнды. Алы ран дёр 
кусыныл разы сты, ёцёг афтек ёмё скъолайы – нё.

Университет ёгёрон уарзтёй нё уарзын. Кёй йыл не ‘рвёссыдтён, 
уый тыххёй мё йё маст райста, ёмё дзы бирё зындзинёдтё бавзёрстон. 
Фёсаууон ахуырёй боныгон ахуырмё куы цыдтён, уёд йё хицёуттыл 
зилынёй афтё тынг сфёлмёцыдтён, ёмё мё ёппындёр нал хъуыди. 
Фёсаууон ёмё боныгон дёр кёимё ахуыр кодтон, уыдоны зонындзинёд-
тё куы базыдтон, уёд дисы бафтыдтён, ацы къуымых адёмы ардём чи 
‘рбаласта, зёгъгё, ёмё мё цёсты хуымётёг скъолайё дёлдёр ёрхаудта. 
Ахуыргёнджытём семинарты алыхуызон вазыгджын фёрстытё кёй 
лёвёрдтон, уый тыххёй мё тёрынвёнд куы скодтой, уёд та дзы ме сёфт 
федтон, фёлё адёймаг фёразон у: цард ёй куыройы фыдты ‘хсён ёрыссы 
ёмё йё алцёуыл дёр сахуыр кёны. 

Сагъёстёгёнгё, кёддёр-никёд мё зонындзинёдты куырдадзмё 
бахёццё дён. Дёргъёй-дёргъмё уёрёх кёртмё бахызтён ёмё ректоры 
кабинеты ‘рдём фёцёуын. Фёстёмё ёнё дзуаппёй кёй аздёхдзынён, 
ууыл мисхалы бёрц дёр нё дызёрдыг кёнын. Фёнды мё алидзын, фёлё 
мё мё чызджытё нё уадзынц. «Цы уа, уый уёд. Донласт хуылыдзёй нё 
тёрсы», – хъуыды кёнын мёхинымёр.

– Ирбег, ёгас цу! – хъуысы мём иуварсырдыгёй сылгоймаджы 
цъёхснаг хъёлёс.

– Дё фаззёттё скъола каст фесты?! – фёрсы мё иннё сылгоймаг.
– О, – дзуапп ын дёттын ёвёндонёй.
– Аттестаттё куынё райстаиккой, уёд ам цы агуры? Уазёгуаты дёр 

нём не ‘рбацыдаид.
– Айрёзтысты дын?
– Рёстёг куыд тагъд тёхы, ёвёдза... Цыма знон райгуырдысты…

Чи мыл ёмбёлы, уыцы ахуыргёнджытё мын нёлгоймагёй, сылгойма-
гёй, хистёрёй, кёстёрёй арфётё кёнынц, мё чызджытё кёй айрёзтысты 
ёмё скъола каст кёй фесты, уый тыххёй, фёлё мёнмё мё фыр катайё 
сё ныхёстё нё хъарынц. Дисы мё ‘фтауы, се ‘ппёт дёр мём цымыдисёй 
цы фарст дёттынц, уый:

– Ардём сё кёныс? 
«Ардём дын цёуынц?» – нё, фёлё – «Ардём сё кёныс?»
Раздёр-иу исчи институтмё искёй ёххуысёй куы бацыди, уёд-иу дзы 

уаллоны кад дёр нал уыди.
«Ницы ‘мбары, ёмё йё йё хёстёг йё хъустёй институтмё баласта! 

Йё бёсты дзы ахуыр та чи кёндзён, ахуыр?!» – дзырдтой-иу адём, 
былысчъилтёгёнгёйё. Ныр бынтон ёндёр рёстёг ёрцыди, ёмё 
искёй уёлдёр скъоламё бакёнын кады нысан сси. Иууылдёр мём 
ахём цёстёй кёсынц, цыма мын афтё зёгъынмё хъавынц: «Ардём 
сё кёй кёныс, уымёй нё рёдийыс. Мах ректортё куы уаиккам, уёд 
дын сё ёнё фёлварёнтёй райсиккам». Стыр аргъ мын кёй кёнынц, 
уый мын ёхсызгон у, сё ахаст мын цыдёр ныфс дётты, фёлё уёддёр 
мё катай нё сёфы.

– Амыран кём бады? – фёрсын сё, мё тыхст уавёр ёмбёхсгёйё.
– Дыккаг уёладзыджы.
Даргъ асинтыл хёрдмё схызтён ёмё ректоры кабинеты дуарыл бахё-

цыдтён. Ёртыназдзыд лёппулёг мё размё рауади, бандонмё мын аца-
мыдта ёмё сдзырдта:

– Мёнё уал ам ёрбад, ёз ныртёккё ректорён зёгъдзынён, ёмё дём 
фёдзурдзён.

– Чи дён, уый зоныс? – фёрсын ёй зёрдаивёй.
– Зонын – Гёраты Ирбег, – дзуапп мын радта зына-нёзына тёргайхуызёй, 

ома дёу хуызён зындгонд фыссёджы куыд нё хъуамё зонон, мидёггаг 
уаты фёмидёг и ёмё уайтагъд фёстёмё фездёхти: – Табуафси, бацу йём, 
ёнхъёлмё дём кёсы.

«Авдан уым куы бадид, уёд мё ам сахатёй фылдёр фёдарид», – 
фёрёхуыста мё мёстаг хъуыды, ёмё мидёмё бацыдтён. Мёнёй чысыл 
ныллёгдёр фидёрттёарёзт ёхсай фондзаздзыд лёгён йё саулагъз аив 
цёсгом мидбылхудтёй айдзаг и. «Ахём мидбылхудт зёрдёйы арфёй куынё 
рацёуа, уёд ын тыххёй ралёмарён нёй», – райдзаст хъуыды февзёрд 
мё сёры ёмё мём цыдёр ёнцойад чысыл ныфсы муримё ёрбахаста. 

Ректорён цыма йё кёстёр ёфсымёр уыдтён, ёмё мё рагёй нё федта, 
уыйау йё къёлётджынёй фестади, цёрдёг мём ёрбауади, зёрдиагёй 
мын ныхъхъёбыс кодта ёмё мын, цингёнгёйё, салам радта:

– Ёгас цу, Ирбег. Ёхсызгон мын у дё фенд.
– Мёнён дёр. Ёхсызгон хёрзтёй бафсёд.
Кёрёдзи рагёй зонём, фёлё не ‘хсён фидар хёлардзинад нё сёвзёр-

ди. Афтё тынг мыл бацин кёндзён, уый мё фёсонёрхёджы дёр нё 
уыди, ёмё сагъдауёй аззадтён. Цёуыл дзурон, уый дёр нал зонын. 
Фёндагыл цы бирё лёгъстёхуыз ныхёстё фембырд кодтон, уыдон дёр 
мё дёлёвзаг бамыр сты.

– Ёрбад, дё хорзёхёй, ёмё мын исты хабёрттё радзур.
– Цы дын радзурон, нё зонын. Мё фаззёттё скъола каст фесты, ме ‘нёрай 

хъуыдытё иудадзыг уыдоны алфамбылай зилынц, ёмё фыр тыхстёй мё 
развёндаг дёр нё уынын. Ардём, зёгъын, куы ‘рбацёуиккой… Капекк 
дёр мём нёй, ёмё катай кёнын… – мё фындзы бын багуым-гуым кодтон 
къёмдзёстыгхуызёй ёмё стъолы фарсмё бандоныл мёхи ‘руагътон. Уый 
компьютеры цур ёрбадти ёмё мё фёрсы:

– Сё аттестатты «ёртётё» ис?
– Цытё дзурыс? Ёрмёстдёр ёртыгай «цыппартё».
– Цавёр факультеттё равзёрстой?
– Миланё – химион-технологон, Илонё – биологон-технологон, Аланё 

та – экономикон.
– Экономист уёвын ёй фёнды ёви бухгалтер?
– Бухгалтер.
Компьютеры сё ныффыста, сыстади ёмё мём дзуры:
– Ма тыхс, алцыдёр хорз уыдзён.
Зёрдё афтё ‘нцонёй куы сабыр кёнид, уёд бёргё, фёлё нё комы, 

уёлдайдёр, мё хуызён лёмёгъ адёймаджы зёрдё. Ме ‘ртё чызгён сё 
алы фёлварёнмё дёр цёуын ёмё катай кёнын. Ноджы ма Светё дёр 
мё разы слёууы ёмё мё стёрсын кёны:

– Кёд Амыранён ёхца раттын хъёуы, мыййаг? Ёртё чызджы дын 
бынтон лёвар куыд хъуамё бакёна университетмё?

– Дё капеччыты мётёй дын мёлы! – нытътъёлланг ыл ласын мёстёл-
гъёдёй. Уый мыл рёстёгмё баууёнды, фёлё мын мё зёрдёмё ды-
зёрдыг бахёссы, ёмё, цалынмё мё чызджытё радон фёлварёнтёй 
хорз бёрёггёнёнтё нё рахёссынц, уёдмё дзы не суёгъд вёййын. 

Ёппынфёстаг, фесты сё «тухёнтё», ёмё хаст ёрцыдысты, чи бахаудта, 
уыдоны номхыгъдтём. Ме уёхсчытёй уёззау уаргъ ахаудта, фёлё та 
мыл уайтагъд ёндёр сагъёстё ‘ртыхстысты. Адёймагён йё къухы ён-
цонёй цы ‘фты, уымён ницы аргъ кёны. Истёмён сё бахъёудзысты сё 
дёсныйёдтё? Мё хъусты зёлынц Аслёнбеджы уайдзёфёмхиц ныхёстё 
ёмё мё тухёнёй марынц: «Мё чызг ёмё мё лёппуйы гыццылтёй мё 
былтыл фёдардтон. Скъоламё сё радтон, университетмё сё бакодтон. 
Каст ёй фесты ёмё нё хёдзары сбадтысты. Лёппу ма мыл карз ёфхёрдау 
йёхи дёр сцагъта: «Мёнё ацы диплом райсынмё бёллыдтё, ёмё дын 
ёй дёттын, мён ницёмён хъёуы!» Сё иуы дёр кусын нё фёнды. Цард 
фёстёмё ‘рзылди ёмё ныддагъытъайлаг и, куыст ёнцон ссарён нёу…»

– Цёй, кёд нём фондз азмё хорзырдём исты аивид, – мёнгуд хъёлёсёй 
зёрдётё ёвёрын мёхицён, фёлё мё алыварс цы ёнахъинон цардмё 
кёсын, ууыл хъуыды кёнгёйё, мё чызджыты фидён бёллиццагёй нё 
уынын, ёмё мё уый сё циныл цин кёнын нё уадзы...

* * *
«Базарадон экономикё» нём цы ногдзинёдтё ёрбахаста, уыдонён 

се ‘дзёсгомдёртёй ёмё ёнахъинондёртёй иу у хорз специалисты йё 
куыстёй тёрын. Замманай дёсны кусёгмё мацы аипп ссар, мацы фау ём 
ёрхёсс, мацёмёй йё базылынджын кён, йё бинонты цёмёй дардзён, 
уый дё ёппындёр ма бандавёд, афтёмёй йё ёгуыстёй ёмё ёнё ‘хцайё 
ныууадз. Иу ран, дам, ёгёр бирё магусатё ёрёмбырд и, бонасадён, дам, 
кёнынц, ёмё, дам сё бакъаддёртё кёнын хъёуы. Капитализм, дам, 
социализмы хуызён хёлиудзых нёу, ёмё, дам дзы социализмы ёдылы 
митё мачи домёд. Ёмё сё цъаммардзинад цы латинаг рёсугъд дзыр-
ды фёстё ‘мбёхсынц, уый та! «Атёрын», «хъиладзагъдёй фёсурын», 
«ёгуыстёй ныууадзын», «уынгмё арёцугъын» нё, фёлё – «оптимизаци» 
скёнын. «Оптималон» – уырыссагау «наилучшее», иронау та – «иууыл 
хуыздёр». Цы гёдывад митё кёнынц, уыдон сём ёппётёй растдёр 
кёсынц, мёнён та сём мё зёрдё хёссы…

Ёнёпайда кусджытё нём кёй ис ёмё телерадиокомпанийён стыр зиан 
кёй хёссынц, уый рагёй уынын. Куы сё фервёзиккой ёмё сын сё мызд 
хорз уацхёсджытыл куы байуариккой, уёд уыцы хъуыддаг куыстуатён 
тынг кёй фёпайда уаид, уый дёр ёмбарын. Курдиатджын уацхёссёг 

йё фарсмё ёнёкурдиат хуыскъастёуы куы уына ёмё уымёй фылдёр 
мызд куынё иса, уёд, мёстёй мёлгёйё, йё удёй арт цёй охыл хъуамё 
цёгъда? Уыцы хъуыскъастёуы ма йын йё хицау дёр куы скёной, уёд та 
куыстуат бынтон заууатмё цёуы. Сёйраг экономист, замманай дзёбёх 
сылгоймаг, мё хорз хёлар, директормё мёнёй хёстёгдёр у, ёмё йын 
мё хъуыдытё йё хъусы бацагътон. Кёд ём, зёгъын, бацёуид ёмё йын 
нё ницёйаг уавёрмё йё цёстытё байгом кёнид. Куыннё стёй. Мад йё 
сывёллонмё куы кёса ёмё йын йе ‘нёрхъуыды митё куы быхса, уыйау 
йё мидбылты баронхуызёй бахудти ёмё мын афтё:

– Ёрсабыр у. Директор ма нём нымадёй цалдёр адёймаджы куы 
ныууадза, уёддёр дын дё мыздмё ницы бафтаудзён. 

– Ёз мёхи кой нё кёнын, куыст фёхуыздёр кёныны тыххёй дзурын. 
Эфиры ма хынджылёг кён, адёмёй худинаг у, зёгъгё, дикторён куы 
бауайдзёф кёнын, уёд мын афтё фёзёгъы:

– Текст куыд фыст у, афтё йё кёсын. Хуыздёр каст мё ма дом.
Уацхёссёгён йё радиобакасты лёмёгъдзинад йё цёстмё куы бадарын, 

уёд та мын афтё фёзёгъы:
– Бонасадён чи кёны, стёй куыстмё ёппындёр чи нё цёуы, уыдоны 

куы арвитай ёмё мын мё мыздмё куы бафтауай, уёд дын кёндзынён 
хёрзхъёд радиобакастытё.

 Йё бон хорз фыссын кёмён у ёмё, магусатём кёсгёйё, йё куыст 
ронбёгъдёй чи ‘ххёст кёны, уыдоны мё ёхцайы фёрцы сразёнгард 
кёнын фёнды. 

– Мыздён нын цы ёхцатё дёттынц, уыдонмё ёнё Мёскуыйы бар- 
дзырдёй капекк ёфтауён дёр нёй. Директор сё куы фёфылдёр кёна, 
уёд ыл тёрхондонмё бадётдзысты, ёмё йё куыстёй фёхаудзён. Иуёй-иу 
хатт нын нё окладтё чысыл фёфылдёр кёнынц ёмё нын фёзёгъынц:

– Оклад закъон у, ёмё йём ёвналён нёй. Нё бон уын ёхцатё арвитын 
нёу, ёмё, окладтё цас фёфылдёр сты, уыйас ёфтауёццёгтёй аппарут. 

– Иу дзыппёй йё сис ёмё йё иннё дзыппы нывёр, нё?
– О. Экономист нё дё, фёлё мё хорз бамбёрстай.
– Ахём цёстфёлдахён дыдзёсгом ми бамбарынён экономист уёвын 

нё хъёуы.
– Кёлёнгонд зиллаччы цоппай кёнём, ёмё дзы раирвёзён ницы 

хуызы ис.
Хорзёй никёмён ницы фёуыдзынё ёмё дё дзыхыл хёц, науёд 

ёввонгхорты дёхимё сфыдёх кёндзынё, ёмё дыл хицауадмё алыхуы-
зон хахуыртё ныффысдзысты, цъыфкалёг дё рахондзысты, ёмё зёххёй 
сисынмё дёр нал сбёздзынё. Коллектив ёнёпайда уаргъёй фервёзын кё-
ныны бёсты дёу атёрдзысты, ёмё дё мёгуыр чызджытё ёнё къёбёрёй 
баззайдзысты. Нё хицёуттё цы зёрдёйё кусынц, уый нё уыныс? Сё 
мызд исёнт ёмё фёнды курдиатджын журналисттён разамынд дёттёнт, 
фёнды ёнёкурдиат дебилтён – уёлдай сын нёу…

Уыцы ныхас не ‘хсён раджы ‘рцыди. Мёнёй ма рох дёр фёци, ёмё 
кёддёр-никёд базмёлыдысты. Змёлгё бёргё бакодтой, фёлё та,                                                                                                                              
ёдзухдёр куыд вёййы, афтё ныр дёр фисынмё ахёцыдысты. Кусджыты 
пайдахёсджытыл ёмё зианхёсджытыл нё дих кёнынц, фёлё хионтыл 
ёмё ёцёгёлёттыл, зёрдёмёдзёугётыл ёмё ёнёзёрдёмёдзёугётыл. 
Ног директоры чи сёвёрын кодта, уый дёр, директор йёхёдёг дёр, йё 
дыууё хёдивёджы дёр ёрдёгирёттё кёй сты, ёмё сё ирон адёмы 
культурё мисхалы бёрц дёр кёй нё хъёуы, уымё гёсгё, фыццаджы-фыц-
цагдёр «оптимизаци» кёнын райдыдтой ирон уацхёсджытёй. Уыдоны 
тыххёй сё кёй ничи бафхёрдзён, уый зонынц ёмё сыл нё ауёрдынц.

Нё царды мём диссаг ницыуал кёсы, фёлё уёддёр иу хъуыддагыл 
ёнё бадисгёнгё нё фёдён. Телеуынынады курдиатджын журналисткё 
Буцлимёт куыста. Иронау ёвёджиауы хорз равдыстытё кодта. Композицион 
ёгъдауёй сё иттёг раст арёзта, стёй ма сё рёсугъд фёлмён хъёлёсёй 
дёр амыдта. Йё алы ныхас дёр йё зёрдёйы бынёй цыди ёмё адёймаджы 
зёрдёмё арф хъардта. Иурёстёг эфирёй ёвиппайды ‘рбайсёфти. Йё 
сёйраг редактор Гёлёу уыди, ёмё йё бафарстон:

– Дё хорзёхёй, Буцлимёт цы фёци? Йё кой дёр куы никёцёйуал 
хъуысы…

– Нё бёллёхтё райдыдтой, Дзастемыр нын Альберты директорёй 
куы сёвёрдта, уёдёй фёстёмё. Иубон мё йё кабинетмё бахуыдта, ёмё 
дыууё сахаты фёдзырдтам ирон равдыстытё фёфылдёр ёмё фёхуыздёр 
кёныныл. Пълантё дёр ма сын сарёзтам. Цин кодтон, кёдёй-уёдёй нын, 
зёгъын, Хуыцау батёригъёд кодта ёмё нём уёларвёй зёд ёруагъта. Мё 
цин кёй фёдзёгъёл и, уый бамбёрстон хёрз цыбыр рёстёгмё. Цыма 
йын исчи сёрзилёджджын хос бадардта, уыйау къёссавёлдёхт фёци 
ёмё ирон равдыстытё лыг кёныныл балёууыди. Йё фёстё нём цы 
дыууё гуыппырсары ‘рбацыди, уыдон дёр уымёй хуыздёр зондыл хёст 
нё разындысты. Йё «фёзминаг» фётк ын дарддёр ахёццё кодтой…

– Уёддёр Буцлимёт цы фёци? – баййардтон ёй ёз, ёмё мын цыбыр 
дзуапп радта:

– Атардтой йё.
– Цёмён? 
– Мёгъа. Ёз дёр ёй ёрёджиау базыдтон.
– Ома куыд ёрёджиау? Йё хицау куы уыдтё…
– Иубон нём фёзынди ёмё мын алывыдтё акалдта, мё куыстёй, дам 

мё ды сисын кодтай. Тугтё мыл, зёгъын, цы мысыс? Ёз дын, зёгъын, дё 
ацыд дёр куынё базыдтон. Нё мыл баууёндыд, ёмё хицаумё бацыдтён, 
чи йё атардта, зёгъгё. Куыд рабёрёг, афтёмёй йын йё кандидатурё 
«оптимизаци»-мё балёвёрдта сёрдарён йё сомихаг хёдивёг, йё къух 
та йыл сёвёрдта горётаг ёрдёгирон лёппу, йё хъысмётыл ын хъуыды 
дёр нё акодта, афтёмёй. О, о, ирон мады дзидзи чи бададта ёмё, ирон 
зарёгмё хъусгёйё, ирон адёмы ‘хсён хъёуы чи схъомыл и, ахём лёджы 
фырт. Дё уд кёмён дёттыс ёмё цёргёбонты дё уацмыстёй рухс кёуыл 
тауыс, уыдон цы адёмыхатт сты, уый дё иу минут дёр рох ма уёд.

Цыма йын директор йё ныхёстё фехъуыста ёмё йём хёрам зёрдё 
бадардта, уыйау ын Буцлимёты хёдуёлвёд йёхи дёр атардта. Капи-
тализм ёгъатыр цардарёзт у. Адёймаг дзы ёппындёр никёй хъёуы. 
Нё «оптимизаци»-йён фёуыны амал нёй, ёмё не ‘ппёт дёр нёхи 
афтё хатём, цыма нём рёхджы фёдзурдзысты ёмё нё куыстёй 
фёсурдзысты. Нё иу дёр нё зоны, кёрдёджы халау ёй цёвёг кёд 
акёрддзён, уый, ёмё ауыгъды хуызён стём. Иуёй-иу хатт мёхицён 
фёзёгъын: «Дёхи ёгадёй тёрын ма бауадз. Курдиат сём бадётт ёмё 
дёхёдёг ацу». Фёлё та мё фёкёсинаг чызджытыл ахъуыды кёнын 
ёмё мёхиуыл ныххёцын.

Фёстаг рёстёджы мын ёппётёй ёнаддёр систы дыууё дзырды: 
«сокращение» ёмё «оптимизация». Нё мёскуыйаг хицау дёр нё цыма 
мёстёй мары, уыйау нын иудадзыг нё директоры рёхойы ёмё рёхойы: 
«Дё коллектив ёгёр стыр у, ёмё йё фёкъаддёр кён! Дё коллектив 
ёгёр стыр у, ёмё йё фёкъаддёр кён!». Нё бёстёйы сёйраг горёты те-
лерадиокомпаниты социализм ёмё Сталины цъыфимё чи змёнты ёмё 
бёрзондылбадёг хицёуттёй чи ‘ппёлы, уыцы журналисттён милуантё 
фидынц, махён та мамёлайы къёбёры фаг капеччытё дёттынц, ёмё ма 
нын уыдон дёр сё цёст нё уарзы. Куыддёр «оптимизаци»-йы кой айхъу-
сын, афтё мё буар хурмё сыгъд цармау ёрбампылы, ёмё фыр тыхстёй 

мёхицён бынат нал фёарын. Нё кусджытёй цалдёры куы арвитынц, уёд 
та рёстёгмё фёсабыр вёййын.

– Кёд ёнёбайрайгёйы «оптимизаци» ахицён уаид, ёмё мёнмё нё 
бавналиккой, – фёзёгъын мёхицён, фёлё та уайтагъд йё иннё уылён 
ёрбахёццё вёййы ёмё мыл ёгёрон тас бафтауы. Фыссёг йё куыстёй 
ацёуынмё ёмё уацмыстё сёрибарёй фыссынмё ма тырнёд, фёлё йё 
куыстыл, зырзыргёнгёйё, хёцёд ёмё дзы йёхицён атёрынёй тёрсёд. 
Сфёлдыстадон кусёгён ма уымёй ёлгъыстагдёр хъуыддаг цы уа! Мё 
сёрхъипп хицау мём ёрбауади ёмё мын хъастгёнёгау тагъд-тагъд 
адзырдта: 

– Нё куыст фёхуыздёр кёныны тыххёй директоримё аныхас кё-
нынмё хъавыдтён, фёлё мём нё байхъуыста. Йё къух мыл ауыгъта ёмё 
ёрдёгфынёйау зивёггёнгё уырыссагау афтё сдзырдта: 

– Мне смешно тебя слушать.
Лёугёйё мё ныууагъта, азылди ёмё ацыди. Уый мёнён карз ёфхёрд 

у, ёмё йемё иу бон дёр нал бакусдзынён.
«Ёрцардтай йё. Куы ацёуай, уёд ын йё кёсаг доны баппардзынё. 

Адёймаджы миддуне бамбарынён чи нё у, уыцы ирёттё «европёйы 
ёмвёзадыл хъуыдыгёнёг» кёй хонынц ёмё сё тутт сёртё бёрзёндты 
кёмёй хёссынц, политикёйы йё дёндёгтё чи рафтыдта ёмё дёу 
ардём дё хъустёй чи ‘рбаласта, уыцы кардзыд «куырыхон» Прези-
дентёй нё ног ёрыгон директор зондджындёр куы разына, уымёй 
тёрсын», – ахъуыды кодтон мёхинымёр ёмё йыл былысчъилёй 
бахудтён. 

– Барвёндёй ацёуыны тыххёй йём курдиат бахастон, ёмё йыл мёхи 
цур уайтагъд йё къух авёрдта. Йё цин дёр мё нё бамбёхста, – йё ныхас- 
мё ма тёргайхуызёй бафтыдта Дзахо ёмё, куыд тёлтёгёй ёрбауади, 
афтё тёлтёгёй феддёдуар и.

 – Курдиат мём йёхёдёг кёй ёрбалёвёрдта, уымёй мё фервёзын 
кодта, – дыккаг бон мё кабинеты цинхуызёй сдзырдта директор.

«Ёз дёр Дзахойы хуызён барвёндёй куы ацёуин, ёмё мё тёрын 
куынё бахъёуид, уый мын ёмбарын кёны, ёвёццёгён. Ныртёккё йём 
курдиат куы бахёссин, уёд ыл мёнён дёр йё къух афтё тагъд авёрид, 
– февзёрд мё сёры дёлдзиныггёнён хъуыды. Иу уысмы бёрц мёхи 
афтё ёгуыдзёгёй банкъардтон, цыма мё директор ме ‘дылы хицауёй 
дёлдёр ёрёппёрста, ёмё мёхимё куыдзёй ёгаддёр ёркастён. Ехх, мё 

чызджытё, мё чызджытё, сымахыл куынё мёт кёнин, уёд ам иу минут 
дёр нал бафёстиат уаин».

Ахём зёрдёйы уагимё кусён дёр ёмё цёрён дёр куыд ис? 

* * *
Гёлёу ёмё Елиозимё арёх фембёлын. Кусынёй куы бафёллайём,            

уёд Терчы былты атезгъо кёнём. Иубон та мём ёрбацыдысты ёмё лите-
ратурёйыл дзурын райдыдтой. Ёз сё ёрбатыхстён ёмё сё фёурёдтон: 

– Ёцёг аивадон литературё цы у ёмё цёмён хъёуы, уымён ницы 
‘мбарут, тынг дард дзы стут ёмё мыл хуыссёг ма ‘фтаут, ёндёр истёуыл 
дзурут.

Гёлёу йё сёрыл схёцыди ёмё тыхстхуызёй афтё бакодта:
– Ёрёджы Тасолтанмё уыдтён ёмё… 
– Цёмёй йын йё арахъхъы тёф мачи бамбара, уый тыххёй, дам, йё-

химё хёстёг никёй уадзы. Куыд ём бахаудтё, дё хорзёхёй? – йё ныхас 
ын ёрдёгыл фескъуыдта Елиоз.

– Ёнцонёй. Исты ахсджиаг фарста йё лыг кёнын куы бахъёуы, уёд 
мём телефонёй ёрбадзуры ёмё мё биноныг фёрафёрс-бафёрс кёны.

 – Кёд дё уёлёнгай хъуыдытё базонынмё ‘рхауы, уёд йё хъуыддёгтё 
хорз не сты, – фелхыскъ ёй кодта Елиоз ёмё мём фёуёлахизуёвёджы 
цёстёй ёрбакаст, ома хорз ын нё фёдён? Ёз мё сёр разыйы тылд ба-
кодтон, ёмё та йе ‘ргом Гёлёумё аздёхта: – Фёстаг хатт дё цёмёй 
бафарста? Ёхсёнады хъуыддёгтёй йё бёстондёр цы базонын фёндыди 
дё куырыхон зонды фёрцы?

– Дзастемыр Президенты бынатмё куы цыди, уёд мё бафарста, адём 
ём цы зёрдё дарынц, уымёй. Равзардзысты йё ёви нё?

– Ёмё йын ды цы загътай?
– Хорз зёрдё йём, зёгъын, дарынц ёмё йё ёхсызгонёй равзардзысты.
– Уёдё туджы бын дёу аххосёй фестём.
– Ёнё мён дёр ёй равзёрстаиккой.
– Адём ын йёхимё цы зёрдё дарынц, уымёй дё нё бафарста?
– Бафарста.
– Ёмё?.. Се сёфт дзы кёй уынынц, уый йын загътай?
– Ницы дзы уынынц се сёфт. Тынг хорз зёрдё йём дарынц.
– Къупримё?

– Ницы у къупри! Ёз йемё фынгыл бадтён, ёмё тынг ёрвонгёй ацыди 
сёхимё.

Цёмёй сё афтид ныхас ма ныддаргъ уа, уый тыххёй йё бафарстон:
– Фёстаг хатт ём цёй тыххёй бацыдтё?
– Хамби, зёгъын, ницы кусы, ёмё йём, зёгъын, фысджытё мёстёй 

мёлынц. Съезд, зёгъын, скёнём ёмё, кусгё чи кёна, ахём сёрдар равзарём.
– Дёхи кой йын кодтай, ёвёццёгён, – фёцырд ём Елиоз, фёлё йын 

Гёлёу ницы дзуапп радта. Цёмёй быцёу кёнын ма райдайой, уый тыххёй 
та сё хъуыддаджы ныхасмё раздёхтон:

– Тасолтан дын зёрдё цёмёй бавёрдта?
– Ницёмёй.
– Цы дын загъта?
– Куы, дам ёй ратёрат, уёд, дам ёй цы фёкёндзынён?
– Уый дын республикёйы куырыхон сёргълёууёджы дзуапп, гъе! 

Дёхицён ёй, зёгъ, кёркдонгёсёй баххуырс! – срёцыгъта Елиоз, фёлё 
йын йё ныхёстём Гёлёу ницы хъус ёрдардта. 

– Уымёй нё хъуг – ёххормаг, нё гал – ёгёвдёс! Фёлтау ём нёхёдёг 
бацёуём ёмё дзы съезд скёнын ёрдомём! 

Гёлёу ныл фёрсёгау йё цёст ахаста, ёмё йын Елиоз фидарёй загъта: 
– Цом!
– Ды та цы зёгъыс, Ирбег?
– Уёхёдёг ём ацёут, ёмё дзы цы рамбулат, уый мын-иу уый фёстё 

бёстон радзурут. 
Ацыдысты йём. Гёлёу мём нал фёзынди, фёлё мын Елиоз сё ха-

бёрттё цыбырёй ракодта:
 – Куы йём бацыдыстём, уёд йёхиуыл дёр не схёцыди. Йе стырдзинад 

равдисыны охыл къёлётджыны йёхи фёстёмё ауагъта ёмё, куыд бадти, 
афтё бадгёйё баззади, цыма нын йёхинымёр афтё зёгъынмё хъавыди: 
«Ёгёр лыстёг сырдтё стут, ёмё уё, бадгёйё, мё сёрмё кёй хёссын, 
ууыл дёр цин кёнут». Фёрсёгау нём ёрбакасти, куынё уём фёдзырдтон, 
уёд уё мё табуйаг уатмё уё дзёгъёл къёхтё цёмён ёрбахастой, зёгъгё. 
Дыууё уёгъд бандонмё нын бацамонынмё хъавыди, фёлё нын уый дёр 
йё цёст нал бауарзта, ёмё исдугмё йё къух уёлдёфы ауыгъдёй аззади. 
Ёрёджиау ёй стъолыл ёрёвёрдта, ёмё ныл цыма йё зёрдё истёмёй 
фёхудти, уыйау ёлхынцъёрфыгёй афтё бакодта:

– Мё хонёг уыл кём амбёлыди? 

– Хох Мёхёмётмё куынё цёуа, уёд Мёхёмёт цёуы хохмё. 
Фысджыты не ‘мбырд кёныс, ёмё дё афёдзгёйтты нё уынём, ён- 
къард дыл кёнём ёмё дё, зёгъын, фенём, – загътон ын ёз, фёлё мыл 
нё баууёндыди. 

– Елиоз хынджылёг кёны, ёмё йём ма хъус, – ныхас йёхимё айста 
Гёлёу. – Мах дём ёрбацыдыстём ахсджиаг фарста алыг кёныны тыххёй.

– Фысджыты цёдисы мё бон ёнё сымах ёххуысёй алыг кёнын цы 
фарста нёу, уый цавёр у, цымё? – былысчъилёй ныл бахудти Хамби. 

– Съезд скёнём ёмё кусынхъом правлени равзарём. Бон-изёрмё 
ёгуыстёй бадын ёмё ‘ввонгёй мызд исын худинаг у, – цёхгёр ём ныл-
лёууыди Гёлёу. Куыддёр уыцы ныхёстё йё дзыхёй схаудтой, афтё 
Хамби йё къёлётджынёй сыстади, фидар къахдзёфтёй дуармё бацыди 
ёмё йё уёрёх байтыгъта.

– Ёз уё уё куыстыты ёппындёр ницы хъыгдарын, ёмё мё сымах дёр 
мё куысты ма хъыгдарут! – бардзырд дёттёгау нын загъта хъёддыхёй 
ёмё нын йё рахиз къухёй ёддёмё ацамыдта…

* * *
Хъызт зымёджы фёстё ёрдз райхъал вёййы. Хур тынгдёр тавын рай-

дайы. Бёлёстё къуыбар рафтауынц, стёй дидинёг акалынц. Сыфтёртё 
райхёлынц, кёрдёджы хёлттё зёххёй сё сёртё хъуызёгау ёнёууёнк-
хуызёй сдарынц, стёй уыцы иумё ныггуыпп кёнынц, бёстё цъёх-цъё-
хид адары, ёмё зёрдё цинёй байдзаг вёййы. Дыргътё лыстёг гагатёй 
разынынц, сындёггай райрёзынц, срёгъёд вёййынц ёмё зёхмё ‘рха-
уынц. Сё фёстё та бур сыфтёртё ёрызгъёлынц, ёмё бёлёсты бёгънёг 
къалиутё сидзёрхуызёй аззайынц. Хуры судзгё тынтён сё тых асётты. 
Уазал дымгётё сё бартё сёхимё райсынц ёмё миты фёлдзёгъдёнтё 
семё ‘рбахёссынц… 

Хъуамё иу фёлтёр йе ‘нусон дунемё ацёуа, ёмё йё бынатмё иннё 
фёлтёр ёрбацёуа. Уый царды фётк у, ёмё йын аивён нёй. Стёй йё ивын 
дёр нё хъёуы, уымён ёмё ёвзонгдзинад йё рёсугъдгёнёг у, уый йё ног 
кёны, хъарутё йын уый дётты. Рухс дунейы цыдёриддёр зёронд кёны, 
уыдонён сё фёндаг сау мёрмё цёуы. Уыцы фётк куы аивы, уёд ёрдз 
фёкъахыр вёййы ёмё зёрдёсастёй йёхимё ныхъхъусы…

Ёз сывёллон нал дён, бирё уайёнты ауадтён ёмё уыцы хъуыдда-

гён иу ёмё дыууё хатты нё уыдтён ёвдисён. Адёймагён йё зёрдё 
тынгдёр сриссы, зёронды бёсты йё цардёй ёрыгон куы ахицён вёййы, 
уёд – суанг ма ёцёгёлон дёр. Хион та ма дзы судзгё рыстёй уёлдай 
дудгё хъёдгом дёр ныууадзы ёмё йё цёргёбонты удхарёй фёмары… 

Арёх фёхъуыды кёнын мёлётыл. Цёмён мёлынц цардхъом ёвзыгъд 
ёрыгёттё?

Сё цард сын зынаргъ цёуылнё у? Уёлёнгай цёстёй йём цёмён 
кёсынц? Ёрмёстдёр сын иу хатт лёвёрд куы цёуы, уёд ёй цёуылнё 
хъахъхъёнынц? Ёрыгонёй дёр уыцы фёрстытё мё фёдыл зылдысты, 
ныр дёр мё цух нё уадзынц. Уёлдай тынгдёр мыл ёртыхсынц, уёл-
мёрдты куы вёййын, уёд. Мёнё та ныр дёр сабыргай зилын, хорз кёй 
зыдтон, стёй мын зынаргъ чи уыди, уыдоны ингёнтыл. Бирё сты, куыд не 
‘мбёлы, афтё бирё. Хъуамё цардыл цин кёниккой ёмё сё цоты хъомыл 
кёниккой, уыдон та мёнё ам, сау ингёнты, хуыссынц. Сё къамтём сын 
кёсын, ёмё мё цёстытыл уайынц цардёгасёй. Суанг ма сын сё ныхёстё 
дёр хъусын, цыма мё разы сты, афтё:

– Ацы суцца дын йё худинаг куы ныббара,уёддёр дын мё тёригъёд 
нё батайдзён.

– Дёу та цы бахъыгдардтон?
– Замманай бёдулёй мё фенёхай кодтай.
– Ома? 
– Гёбыдзоимё нё цёхёрадёттё кём баиу сты, уым ёй дыууё хатты 

тутайы бын ацахстон ёмё йыл аивёй мё уырзтё ‘рхастон. Куыддёр 
кёрёдзи бамбёрстам, афтё де ‘нёхайыры фельетон газеты рацыд, ёмё 
мё хъамайы сёрыл хёцгёйё баззадтён…

Мё сыхаг ёрыгон рёсугъд лёппу мын ацы уайдзёф куы бакодта, 
уёд цардбарёг уыди. Афёдзы фёстё йё федтон ёмё йё нал базыдтон. 
Йё къёхтыл ма тыххёй лёууыди ёмё размё акъахдзёф кёнынён нал 
уыди. Арахъхъ ёй байсёфта. Йё фарсмё хуыссы мё иннё сыхаг. Уый 
та уымёй бёрзонддёр, хёрзконддёр ёмё ёрыгондёр уыди. Цыма мын 
тынг хёстёг ёййёфта, уыйау ём куыдфёндыйё кёсын нё фёрёзтон. 
Къахёй-сёрмё-иу ёй уарзон цёстёнгасёй сбарстон, йё фидар риу 
ын-иу тымбыл къухёй рёвдауёгау зына-нёзына бацавтон ёмё-иу ёй, 
мидбылхудгёйё, афарстон:

– Куыд лёппу дё, ме ‘взонг ёрдхорд?
– Ницы мын у, – дзуапп мын-иу радта ёфсёрмдзёстыгёй. Йё марды 

хабар ын куы фехъуыстон, уёд мё фыр диссагёй дзёвгар рёстёг дзурын 
дёр ницыуал сфёрёзтон. Куыд мын радзырдтой, афтёмёй горёты йе 
‘мбёлттимё хёснаг скодта, машинё уын самал кёндзынён, зёгъгё. Иу 
«Жигули» атардта, ёмё йё милиционертё асырдтой. Куы йё баййафой, 
уымёй фётарсти, иу фисыныл цёхгёр фёзылди, къуыбылеццытёгёнгё 
иуварс атахти ёмё ныппырх и. Ныр мём бетон цыртёй ёфсёрмдзастёй 
кёсы, цыма мын афтё зёгъынмё хъавы: «Ма мыл тыхс, ницы мын у». 
Ёнхъёл уыдтён, йёхи хуызён бёрзонд, хёрзконд, рёсугъд лёппутё 
дунемё рауадздзён, ёмё фёфыдёнхъёл дён. 

Ёмё ма мын уёддёр уыдон тугхёстёг нё уыдысты, ёмё мё, мё 
цотыл сагъёс кёнгёйё, рёстёгмё ‘рбайрох вёййынц, фёлё мё туг, ме 
стёг чи уыди ёмё мё хъёбысы чи схъомыл и, уыдон мё иу минут дёр 
нё рох кёнынц. Русланы кёстёр фырт лёппутимё фёсахсёвёртём 
фынгыл фёбадти. Ёваст йё сёры цы фёкуыси ис, Хуыцау – йё зонёг. 
«Жигули»-йы абадти ёмё йё ных горётмё сарёзта. Хъёуы кёронёй куы 
ахызти, уёд иу ран гуыргъахъхъ фёндагыл машинё ныззыр-зыр кодта, 
бёласмё йё бахаста, ёмё дё балгъитёг – афтё. Чырыны куы хуыссыди, 
уёд афтё зынди, цыма йё мидбылты худгёйё амарди, ёмё мын мё зёрдё 
фёйнёрдём рёдывта.

Албег гыццыл сывёллон куы уыди, уёд ёз хъёуы скъолайы куыстон 
ёмё мё уёгъд рёстёг йемё арёх ёрвыстон. Фаткайы йё сывёллёттёй 
ёмё хёдзары куыстытёй йё сёр схъил кёнынмё дёр не ‘вдёлыди, 
ёмё Албеджы иудадзыг мё хъёбысы ёз рахёсс-бахёсс кодтон. Иу-
хатт уынджы фёхсбандоныл ёрбадтён. Тёлфаг ёнёниз сывёллон 
ёваст йёхи фёзылдта, мё къухтёй феуёгъд и ёмё зёххыл йё тъёпп 
фёцыди. Мё удёй мё хуылфы ницыуал аззади. Фелвёстон ёй ёмё йё 
иуцасдёр фёрасгар-басгар кодтон, кёд дзы исты асасти, зёгъгё. Йё 
тымбыл рёсугъд цёсгомыл ын фёлмён мидбылхудт куы ауыдтон, уёд 
ёрсабыр дён ёмё йын йё рустён батё кёнынёй нал ёфсёстён. Ныр 
йё кёстёр ёфсымёры фарсмё хуыссы ёмё йё сау гранит цыртёй дард 
кёдёмдёр хъуыдыдзастёй кёсы. Зёрдё йё зёгъын дёр нё комы, фёлё, 
мёнмё гёсгё, йё размё ницы нысан уыди, йё цард ёй ёппындёр нё 
хъуыди, ёндёр ём ахём уазал ахаст дарён куыд уыди? Йе ‘мбёлттимё 
фёцёл кодта, фёсахсёвёрты сёхимё ‘рбацыди, сарайы стъолы уёлхъус 
бадгёйё, йё уд систа ёмё мё, мёхи ‘фхёргёйё, ныууагъта. Чи зоны, 
рёдийын, фёлё мём афтё кёсы, цыма йын мё фатер куы радтаин, уёд 

горётмё ралыгъдаид ёмё йе ‘мцёлгёнджытёй фёхицён уыдаид, йё 
царды уаг аивтаид ёмё ёгасёй баззадаид… Кёд та ацы хатт дёр мёхи 
сайын, мыййаг? Мё цёстытыл уайы, цалдёр азы размё мё стыр дисы 
чи бафтыдта, уыцы ныв. 

Иу сёрдыгон хур бон горётёй хъёумё ныццыдтён. Ёрдз мё алыварс 
афтё ирд ёмё рёсугъд уыди, алы ахорёнтёй афтё цёхёр калдта, ёмё йём 
цёсты тигътё нё лёууыдысты. Ёдзухдёр куыд кодтон, афтё та уёд дёр 
мидёмё нё бацыдтён, фёлё цёхёрадонмё мёхи байстон ёмё сагъдауёй 
баззадтён. Фёткъуытё, кёрдотё, балтё ёмё чылауитё ёлёмау бёлёсты 
къалиутыл ёрзёбул сты ёмё сё тонджытём ёнхъёлмё кастысты. Уёл-
дай тынгдёр мё сцыбёл кодтой бур-бурид стыр алтъамитё. Мё дзыхы 
тадысты, сё ад ёвдадзы хосау ме уёнгты хъардта ёмё мын мё тыхыл тых 
ёфтыдта. Мё зёрдыл ёрбалёууыдысты, горёты цы алтъамитё фёуёй 
кёнынц, уыдон.

«Кёмдёр сё фёсарёнты ёрдёгцъёхёй ёртонынц ёмё нём сё 
талф-тулфёй ёрбаласынц, резинёйы хуызён свёййынц ёмё дзыхы 
акёнынмё дёр нё фёбёззынц. Уыимё дын нёхионтё…» Куыддёр уыцы 
хъуыды мё сёры февзёрыди, афтё мё хъустыл ауади адёмы хъёлдзёг 
ныхас. Гом рудзынгмё бацыдтён ёмё йын йё аслам урс ёмбёрзёныл 
иуварс ахёцыдтён, ёнуд уатмё бакастён ёмё къахёй-сёрмё ныррызтён. 
Хёринёгты уёлдёйттё ма кём аззади, уыцы стъолы уёлхъус бадтысты 
Русланы ёртё фырты се ‘мбёлттимё, нуёзтой смаггёнаг ирон арахъхъ, 
ёмё сём бадзырдтон: 

– Цы кусут, гормёттё? Уыцы ницёйаг нозтёй уёхи цёмён сафут? 
Зёххы къорийыл цыдёриддёр хёстытё ‘рцыди, уыдон уыйбёрц адём 
нё ныццагътой, нозт цас дзыллёттё амардта… 

– Колхоз фехёлди, ёмё нын куыст нал и. Бон-изёрмё нёхицён бынат 
нё арём ёмё арахъхъ нуазём, – дзуапп мын радта Албег. 

Ингёнтыл уёззаузёрдёйё сындёггай зилын, цыртытыл ёрыгётты 
рёсугъд цёсгёмттём ёдзынёг кёсын ёмё, нё дунемё мё азты рындзёй 
фёлгёсгёйё, дис кёнын, фёсивёд сё цардыл ёппындёр куыд нё ауёр-
дынц ёмё дзы алы уысм дёр цёсты гагуыйау куыд нё хъахъхъёнынц, 
ууыл. Уымёй тынгдёр та мё дисы ‘фтауы, домбай куыстхъом лёппутё нё 
егъау бёстёйы ёппындёр куыд никёй хъёуынц ёмё сё сау ингёнтём 
куыд ёнцонёй ёрвитынц, уый…

* * *
Аслан ёмё Ризетёйён цалдёр азы цот нё цыди, ёмё тынг ёвзёр уавёры 

уыдысты. Ризетё йёхицён бирё хостё фёкодта, хуыскъ сылгоймёгты 
дзёбёхгёнён санаторитём дёр ма фёцыди, ёмё сын кёддёр-никёд 
кёрёдзи фёдыл райгуырди дыууё фырты – Батег ёмё Барцёг. Лёппутё 
куы рахъомыл сты, уёд ёдзухдёр хъёбысёй хёцыдысты, ёмё сём-иу 
кёсынёй не ‘фсёстён. Рёсугъд сывёллёттё уыдысты. Ахуыр дёр тынг 
хорз кодтой ёмё скъола ёнтыстджынёй каст фесты. Сё ныййарджытё 
мёнёй ныллёгдёр сты, уыдон та мё сёрты акастысты. Хёххон-металлур-
гон институты арёзтадон факультеты ахуыр кёнын куы райдыдтой, уёд 
сё арёх нал уыдтон. Цыфёнды афон сём-иу куы бацыдтён, уёддёр-иу 
сё сёхимё нё баййёфтон ёмё сын-иу сё ныййарджыты бафарстон:

– Лёппутё кём сты?
– Уынджы, – уыдис ёдзухдёр сё дзуапп. Сё хъёлёсы уагёй сё афтё 

ёмбёрстон: се ‘мбёлттимё ам хёстёг ран сты, ёмё сын ницы тас у.   
Уыдонён нё зонын, фёлё сём мё зёрдё ёхсайдта. Уыцы кары лёппутё 
се ‘мгёрттимё фёсахсёвёртём уынджы куы лекка кёной, уёд ёвыдёй 
аирвёзой, уый мё нё уырныдта, ёмё-иу мёхимидёг бакатай кодтон, 
фёлё хёрдмё ницы дзырдтон. Аслан мёнёй фондз азы хистёр у, ёмё 
йём уёлдай фёрстытё дёттын никуы сфёрёзтон. Куы йём сфёрёзтаин, 
уёддёр хъуыддагён ницы фёпайда уыдаин: сё цотыл ёгёр тынг ёууён-
дыдысты. Иуафон мём нё хёрёфырттёй иу – Русланы хёдкёстёр хойы 
лёппу ‘рбацыди ёмё мын афтё: 

– Батег ёмё Барцёг цы уавёры сты, уый Аслан куы зонид, уёд йё 
зёрдё аскъуынид. 

– Уымёй цы зёгъынмё хъавыс? – бафарстон ёй тыхстхуызёй, ёмё 
мын, кёмёй ныккёрзыдтон, ахём дзуапп радта:

– Наркотиктё дымынц ёмё сёхи сафынц.
Уымёй чысыл фёстёдёр мём Ризетё ‘рхатыди:
– Батег йё фыды коммё нал кёсы, ёмё-ма ды йемё аныхас кён. Стыр 

аргъ дын кёны, ёмё кёд дёумё байхъусид.
Цы мё домы, уый бамбёрстон ёмё сём бацыдтён. Батеджы иунёгёй 

цёлгёнёны хёргёйё баййёфтон. Мё ныхёстё йём кёй бахъардзысты, 
уый мё тынг нё уырныдта, фёлё йын уёддёр дзурын райдыдтон:

– Дё дада цёмёй амарди, уый зоныс?
– Нагъ. 
– Йё царды ёппётёй фылдёр уарзта нозт. Ёндёр ёй ницы хъуыди, 

ёмё йё уый бабын кодта. Сыхаг хъёуы ныррасыг и. Фысымтё йё сё-
химё урёдтой, фёлё сын нё бакуымдта. Колхозы емыллыччы хуызён 
налат ёфсургъыл сбадти ёмё фёсахсёвёрты нёхи хъёумё рараст и. Бёх 
цёмёйдёр фётарсти ёмё йё ахаста. Лёг саргъёй ёрзёбул и, бёх ёй йё 
фёдыл фёласта ёмё хъёбёр зёххыл ныппырх и. Русланы фырттё цёмёй 
амардысты, уый зоныс?

– Нё зонын.
– Арахъхъы азарёй. Мё фыды дёр нозт ёмё тамако амардтой. Йё кёстёр 

ёфсымёр Азёмёт ёмё мё хистёр ёфсымёр Тугъан нозтёй фылдёр 
ницы уарзтой, ёмё сё ингёнмё батардта. Уыцы хёйрёджы хойрёгтён 
ёфсёйнаг дёр нё быхсы. Дёхимё-ма бакёс, нырма дыл дыууын фондз 
азёй фылдёр нёма цёуы, афтёмёй зёронд къуприйы хуызён дё. Дёу 
дёр дё хистёрты ёлгъыст фёндагыл ацёуын фёнды?

Лёппу ныхъхъус и ёмё ницы дзырдта. 
– Ёппётёй зындёр мын уыди дё худинаджы хабар фехъусын. Ёрёджы 

дё хорз хёларимё кёйдёр машинё куы скъуырдтат, ёмё де ‘рдхорд куы 
фёмард и, уёд уё сыхёгтё ёмё уё зонгётё иу уасёнёй суасыдысты: 
«Замманай фёзминаг лёппу мард фёци, ёвзёр наркоман та ёгасёй баззади». 

Куыд дём кёсы, ме ‘фсымёры лёппуйы мын «ёвзёр наркоман» кёй 
рахуыдтой, уый мёнён ёхсызгон уыди? Нё уыди, нё. Уыцы ёгадгёнён 
ныхёстё мён иннёрдём кём ахызтысты, уым ма дё ныййарджытыл 
та куыд сахадыдтой? Ёмбарын ёй, дуне иннёрдём рафёлдёхти, ёмё 
фёсивёдён тынг зын у: куыст нёй, царды фёрёзтё нё фаг кёны, арвёй 
зёхмё никёй хъёуынц, сё хъарутё ёмё сё зонындзинёдтёй кём спайда 
кёной, уый нё зонынц ёмё сё пырх наркотиктыл калынц. Дё зёрдыл 
ёй бадар: царды зындзинёдтёй цудынц ёрмёстдёр, цёрыны аккаг чи 
нёу, уыцы ёвёрёз ницёйёгтё, уёлахиз та сыл кёнынц ныфсджын 
сёрёнгуырдтё. Сывёллон нал дё ёмё дё цардыл бёстондёр ахъуыды 
кён, – кёронбёттёны ма загътон ёз ёмё рацыдтён.

Мё ныхёстё йём цас бахъардтой, уый нё зонын, фёлё йё царды уаг 
аивта, рёстёгёй-рёстёгмё исты куыстыл фёхёст вёййы ёмё дзы цыдёр 
капеччытё райсы. Ус ракуырдта, ёвёджиауы дзёбёх чызг ын райгуырди, 
ёмё йё Аслан ёмё Ризетё сё былтыл дарынц.

* * *
Мёхи зонынхъом куы фёдён, уёдёй фёстёмё тъёпп, рёхуыст, загъд, 

замана, хыл, быцёу, хъёлёба ёмё хъаугъайё дарддёр ницы хъусын ёмё 

сё бафёлладтён. Алы рёстёджыты цы бинонтимё цардтён, уым дёр, 
скъолайы ёмё университеты ахуыр кёнгёйё дёр, Кулябы пединституты, 
Мёскуыйы, зёххы бын, коллекторы, скъолайы, газеты редакцийы ёмё 
радиокомитеты кусгёйё дёр адёмы иудадзыг кёрёдзи тонгёйё уыдтон. 
Фидыдёй ёмё сабырёй цёрын цёуылнё фёразынц, кёрёдзи хъуын-хъис 
цёмён хёрынц, уыцы фарстён дзуапп раттын мё бон никуы баци. Хъуамё 
тыхджын лёмёгъы дёлёмё тёра, ёфхёра, нёма, мара, хёра. Зёххыл 
цыдёриддёр удгоймагёй ис, уыдоны ёрдз сырдтё ёмё амёттёгтёй кёй 
сфёлдыста, уый ёмбарын, фёлё иннётёй хъауджыдёр адёймагён зонд, 
ёфсарм, дзурыны фёрёз, хиуыл хёцыны хъомыс ёмё стыр нысанмё тыр- 
ныны бёллицтё радта, ёмё уыцы хотыхтёй хъуамё раст пайда кёна…

Ёнхъёл уыдтён, бинонтё куы скёнон, уёд алцыдёр мёхицёй аразгё 
уыдзён, ёмё мё сывёллётты, куыд мё фёнда, афтё схъомыл кёндзынён. 
Уый уыди мё фыццаг рёдыд. Цы ‘хсёнады цёрай, уымёй сёрибар уёвён 
нёй. Ацы хъуыды мёхи нёу. Зондджын лёгёй йё райстон ёмё йемё разы 
дён. «Религия – опиум для народа». Ацы ныхёстё дёр уымёй райстон ёмё 
уыдонимё дёр разы дён. Разы та сыл дён, адёймаджы сёрыстырдзинад 
сафён ёгъатырдзинёдты хъизёмаргёнгёйё, скъолайы иу уёларвон тыхыл 
дёр кёй нал ёууёндыдтён, уый тыххёй. Мё чызджытё сё къёхтыл куы 
ауадысты, уёдёй фёстёмё сё ёрмёстдёр иу хъуыддагёй фёдзёхстон:

 – Уёларвыл иу Хуыцау дёр, иу зёд дёр, иу дуаг дёр нёй, ис нын 
ёрмёстдёр цыппар цёрён фёрёзы: хур, зёхх, дон ёмё уёлдёф. Ёнё 
уыдонёй адёймагён иу минут дёр цёрён нёй, ёмё, уе ‘ууёнк афтид 
бынатыл ёфтаугёйё, уёхи сайын макуы бауадзут. Ёппётёй тынгдёр 
ёууёндут уёхи зонд ёмё уёхи хъарутыл, ёмё уё цард уё гёнёнтём 
гёсгё аразут. Дины хъуыддаджы адём дыууё дихы кёнынц – ёдылытыл 
ёмё хинёйдзёгтыл. Фыццёгтё сыгъдёгзёрдё сты, Хуыцауыл ёууён-
дынц ёмё сёхи хуызён ёдылыты сё фёдыл сайынц. Дыккёгтё сты 
мёнгард цёстфёлдахджытё, ницёуыл ёууёндынц: нёдёр хуыцёуттыл, 
нёдёр зёдтыл, нёдёр дауджытыл, нёдёр хёйрёджытыл. Дины фёрцы 
сё ёвёлмонёй царды сой нуазын фёнды ёмё, коммёгёс гугын «фысты» 
ёдылыдзинадыл ёнцайгёйё, царв ёмё мыды ленк кёнынц. Мё мёлёты 
фёстё уын уё сёрымёгъзтё куы слёхъуг кёной ёмё уё сё фёдыл куы 
асайой, уёд мёрдты дыккаг мард кёндзынён.

Мё ныхёстё мын ёппындёр ницёмё ‘рдардтой. Цыма аргъуаны мён 
мёстёй марынён фёмидёг сты, уыйау мё мёлётмё дёр нал банхъёлмё 

кастысты. Чырыстон дин райсын сё кёд бафёндыди, стёй сё чи сразёнгард 
кодта, уый дёр мын нё загътой, афтёмёй сёхиуыл дзуёрттё бафтауын 
кодтой. Дин сын сё царды исты ахъаз куы фёуыдаид, уёд сын сё хивёнд 
мийыл бацин кодтаин, фёлё сём хорзырдём ёппындёр ницы ивддзинад 
уынын. Раздёр кёрёдзи былтё куыд ёхсыдтой, афтё сё ёхсынынц ныр 
дёр. Уыдонмё кёсгёйё, мё зёрдыл ёрлёууы, карчы цъиутё кёрёдзи 
куы фётонынц, уёд сё мад сё разы куыд ёнцад фёлёууы, уый. Йёхи 
афтё фёдары, цыма сём ёппындёр ницы бар дары, цыма сё уынгё дёр 
нё кёны. Цъиутё кёрёдзи туг фёкалынц, ныффёллайынц ёмё кёд-
дёр-никёд фёйнёрдём ацёуынц. Каркёй мёнёй зондджындёр чи у, 
ёрдз нё цёрынмё цёттёдёрёй кёй сфёлдыста, уый ёз нё зонын, фёлё 
мёнён мё хылгёнёг сывёллёттём сабырёй кёсын мё бон нёу. Фыр 
тёригъёдёй мё цёстытё доны разилынц, ёмё мё развёндаг нал фёуы-
нын, афтёмёй куыстмё ацёуын. Иубон нём оператортимё сывёллётты 
тыххёй ныхас рауад, ёмё тыхстхуызёй афтё бакодтон:

– Мё чызджытё кёрёдзимё куы фёлёбурынц, уёд мё зёрдё фё-
цёйтоны.

– Ха, ха, ха! – хъёрёй ныххудти сё хицау, ныллёг, рёдёнг, фыд-                      
цъылызарёзт сылгоймаг. – Мёнён-иу мё дыууё чызджы кёрёдзи дзык- 
кутё куы ныттыдтой. Иумё ёппындёр нё фидыдтой. Хистёр чындзы 
ацыди, ёмё кёрёдзийыл ёрхъёцмё дёр нал хъёцынц.

Иннё сылгоймёгтё ныхас сёхимё айстой ёмё сё хабёрттё дзурын 
райдыдтой. Куыд рабёрёг, афтёмёй сё иу дёр ёрыгонёй йё хотё ёмё 
йе ‘фсымёртимё хёларёй нё царди. Куы фёхицён сты, ёрмёстдёр уёд 
балымён сты. Сёхи, сё цоты ёмё мын сё зонгёты цардёй бирё дён-
цёгтё фёхастой, фёлё мё сёхиуыл нё баууёндын кодтой. Мё хъуыды 
куыд уыди, афтёмёй баззади: «Ёнё хылтё ёмё хъаугъатёй дёр цёрён 
ис. Йёхи адёймаг чи хоны ёмё чысыл дёр хъуыды кёнын чи фёразы, 
уымё хъуамё гуымиры тъёппытё ёмё рёхуыстытёй фёлмён ныхёстё 
тынгдёр хъарой». 

Светёйы фыццаг хатт куы федтон, уёд уарзондзинады арты не ссыгъ-
тён. Йё цёстытёй мём цыдёр ёнахуыр фёлмён, нервытё сабыргёнён 
хъарм уддзёф кёй ёрбаивылди, тынгдёр ёй уый тыххёй ёрхастон. Кёд 
мё, зёгъын, йемё цёргёйё, мё зындзинёдтё ферох уаиккой, кёд мын, 
зёгъын, мё хъёдгёмттё бандидзын кёнид. Сылгоймаджы ёмбёхст 
миддуне раргом кёнын кёй нё бафёрёзтон, уый уыди мё дыккаг рёдыд.

 «Йё усёй чи ‘ппёлы, уый – иу ёвзёр, чи йё фауы, уый та – дыууё 
‘взёры», – зёгъы ирон ёмбисонд. Ёз дзы ёппёлгё дёр нё кёнын, фау дёр 
ём нё хёссын, фёлё чызджытимё арёх кёй хыл кёны, уый мё зёрдёмё 
нё цёуы. Ницытё ёмё мацыты тыххёй сё ракъахы, сабырёй зёгъён 
цёмён вёййы, уый ёлхыскъгёнёгау мёстёлгъёдёй фёзёгъы, ёмё 
хёдзар сё хъёрёй байдзаг вёййы, цёвгё дёр ма сё ныккёны. Асланёй 
ма йын дёнцёг дёр ёрхёссын. Ёрыгонёй немё ахём дёлдзиныггёнён 
хъёлёсы уагёй дзырдта, цыма нын-иу афтё зёгъынмё хъавыди: «Ёз 
зондджын дён, сымах та ёдылытё стут ёмё мё коммё кёсут!» Ёмё нём 
йё ныхёстё ёппындёр нё хъардтой. Хъаргё нё, фёлё ма нё-иу тынгдёр 
смёсты кодтой, ёмё нё-иу ёрфёндыди фыддёрагён митё кёнын, йё 
ныхмё ноджы хъёддыхдёрёй ёрлёууын.

 Ёмбарын ёй: лёг ёмё ус цыфёнды уавёрты дёр хъуамё кёрёдзи 
фарс хёцой ёмё сё цоты иу фёндагыл аразой, фёлё, мёнмё гёсгё, Светё 
фылдёрхатт раст нё вёййы. Армаццагёй сём куы бавналы, уёд та сё 
бынтон сызнёт кёны, ёмё йё фарс рахёцын мё цёсгом нал бахъёцы. 
Зылынджыны фарс цёмён хёцон ёмё ме ‘мбаргё чызджытём мёхи 
ёдылыйё цёмён ёвдисон?

– Ракъахтай сё ёмё дзы цы рамбылдтай?!
Мё фарстён дзуапп раттыны бёсты мыл нытътъёлланг ласы:
– Замманай сывёллёттё уыдысты, ёмё сё ды фехёлдтай! Ёз сё 

иуырдём аразын, ды та – иннёрдём! Фёлмён фыд уёвын дё фёнды, нё?! 
Мёнёй хъуамё се сёфт уыной, дёу та хъуамё ёгёрон уарзтёй уарзой! 
Хинёйдзаг дё, хинёйдзаг! Дёуёй куы тёрсиккой, уёд мёнмё афтё нё 
уёндиккой!

 – Мёнмё гёсгё, хъуамё алчидёр йё авторитетыл, фыццаджы-фыц-
цагдёр, йёхёдёг куса. Адёймаг над ёмё тасёй зондджын куы кёнид, уёд 
Ирыстоны Тугъанёй куырыхондёр нё уыдаид. Нё фыд ёй хоста ёмё дзы 
хётёнхуаг къупри сарёзта. Рёхуыст ныхас ёмё нёмынёй сёрмё зонд нё 
цёуы, фёлё зёрдё фыдёхёй дзаг кёны. Руслан не ‘ппётёй карздёр у, йё 
фыртты хоста, хъёртё сыл кодта, хъёуа-нёхъёуа сё ‘фхёрдта, ёмё сё 
цы рауади? Аслан дёр тызмёг у ёмё йё тызмёгдзинадёй цы сёнтыдта? 
Дё фёлмён ныхас кёмё нё бахъара, уымё дё хъёр та ёппындёр нё 
бахъардзён. Цы зёгъынмё фёхъавыс, ууыл-иу раздёр бёстон ахъуыды 
кён, дё ныхас сём фыддёрагён митё кёныны ёмё дё ныхмё хёцы-
ны хъомыс куыд нё гуырын кёна, афтё. Дё хъёлёсы уаг аив, стёй дё                  

къухтё дёхимё дар. Лёгъзёй сём дзур. Маст исын хъомылгёнён фёрёз 
нёу, ёмё дзы ма пайда кён. Нырма дё тёрсынц ёмё дын дё гуымиры 
цёфтё быхсынц, фёлё дё куы нал тёрсой, уёд дын сё нал быхсдзысты.

Мё ныхёстыл лёмбынёг ахъуыды кёныны ёмё дзы йёхицён пайдайаг 
хатдзёгтё скёныны бёсты мём фёхёрам вёййы ёмё мём дзыхёй нал 
фёдзуры. Дойнаг дурёй уёлдай йём ёппындёр ницы хъары, ёмё йём 
фаззёттё фыдёхёй-фыдёхдёр кёнынц. Сё хъаугъатём ма мён дёр 
баппарынц, иргъёвын сё райдайын, ёмё мын мё цард бынтондёр сёнад 
кёнынц. Гыццылёй мё мё фыды хёдзармё цёуын куыд нё фёндыди, 
афтё мё мёхи хёдзармё дёр цёуын нал фёфёнды, ёмё фыр фёсмонёй 
мё къухы фыдтём дёндагёй фёлёбурын, ус кёй ракуырдтон, уый тыххёй. 
Рухсы цъыртт мём куы никёцёйуал фёкёлы, ёмё мё зёрдё риссын куы 
райдайы, уёд мём Фаризё фёстёты ‘рбацёуы, йё цёнгтёй мыл атыхсы 
ёмё мын йё рёсугъд хъёлёсёй мё хъусы бадзуры:

– Мё сызгъёрин папё, ёрсабыр у, дё хорзёхёй. Мах хуымётёг сыл-
гоймёгтё стём, дёу зёрдёнизёй бахизыны фаг зонд нём нёй, ёмё нё 
стыр хъуыддёгтё ма дом. Ды ацы дунейё нё дё, ды бынтон ёндёр дунейё 
дё. Ёрдз дын махёй бирё фылдёр радта. Алцёуыл дёр бёстон хъуыды 
кёныс, алцыдёр дё зёрдёмё хёстёг исыс, ёмё дём нё чысыл хъёлёбатё 
дёр афтё тынг уымён хъарынц. Нё хъаугъатё нын мацёмё дар. Мах куы 
фёхыл вёййём, уёд нё уайтагъд нё мёстытё ёрбайрох вёййынц, ды та 
ма ныл дзёвгар рёстёг зёрдёбынёй фёсагъёс кёныс. Афтёмёй бирёйы 
фаг не суыдзынё, ёмё дё фёкёсинаг цоты ёнё фыдёй ныууадздзынё… 
Нырма дё бирё цёрын хъёуы… Кёсыс, цал дёттинаг чызджы дын ис…

Йё ныхёстё мё не ‘рсабыр кёнынц, уымён ёмё мё зёрдё алыхуызон 
мёстытёй ёгёр байдзаг вёййы. Гыццылёй цы зындзинёдтё бавзёрстон, 
уыдон дёр ма мыл ёртывёрёй сё уёз ёруадзынц, ёмё мё ёппындёр 
ницыуал фёхъёуы. Фёфёнды ма мё ёрмёстдёр, кёцёй нал раздёхон, 
уырдём алидзын. Хуыцауыл куы ‘ууёндин, уёд ыл мёхи бафёдзёхсин, 
фёлё йыл не ‘ууёндын ёмё арвёй зёххы астёу удхарёй мёлын.

* * *
Рёстёг ёгъатыр у. Йё закъёттё дёрзёг къухёй фыссы, ёмё сын аивён 

дёр нёй, сё ныхмё фёлёууён дёр нёй. Бирё хотё ёмё ёфсымёртё хорз 
сты. Бахъуаджы сахат дё фарсмё ёрбалёудзысты ёмё дын дё уёз дзёвгар 

фёрогдёр кёндзысты, фёлё сё ныгёнын тынг зын у. Русланён йё дыууё 
фырты куы амардысты, уёд бирё нал ахаста. Фидар лёг уыди, фёлё маст 
ёмё хъыг уымёй фидардёр разындысты ёмё йё ёртасын кодтой. Инсульт 
ёй ныццавта, ёмё ёруатон и. Иу къуыри ма ёрдзы хъёбысы йе уёнгтё 
аивазынмё фёбёллыди, стёй йё цардёй ахицён и. Йё хёрззылд лёгъз 
фёлурс цёсгоммё йын ёдзынёг кёсын, ёмё мём бёлвырд хъуысынц йё 
ныхёстё. Иухатт йе ‘рдхорды зианёй куы ‘рбацыди, уёд мын сё загъта:

– Кёд мём уыйбёрц адём ёрбацёудзён, уёд абон дёр разы дён 
мёлыныл.

Мёнмё ахём хъуыды ёнёнхъёлёджы дёр никуы фёзынди, ёмё мё 
дисы бафтыдта йё бёллицёй. Ныр мёрддзыгой дзыллётём куы акёсид, 
уёд йе ‘рдхордмё нё, фёлё йёхимё бахёлёг кёнид. Цёргёбонты цы 
байтыдта, уый кёрды. Адём ём хохаг цёугёдоны гуылфгёнгё уылёнтау 
кёрёдзи фёдыл ивылынц. Ёмё йём куыд нё ивылой? Йёхёдёг иу зиан 
дёр никуы ауагъта. Адёмимё тынг хёларёй царди. Хистёрёй, кёстёрёй 
йын уёлдай нё уыди – се ‘ппётимё дёр иумёйаг ёвзаг ардта. Карз уай-
дзёфтё дёр дзы-иу сирвёзти, фёлё йём ничи хёрам кодта, уымён ёмё 
йын йё фёлмён зёрдё зыдтой.

Шофыртё куывдтё арёх кодтой. Хёлттё-иу сёппёрстой, ёмё-иу 
ёдзухдёр Русланы хал схаудта. Ёппёт хёлттыл дёр ын-иу йё ном кёй 
ныффыстой, уый ёрёджиау базыдта, фёлё сём нё фёхёрам и. Йё                      
хёдзары абадын сын иннё хёдзёртты абадынёй ёхсызгондёр кёй у, 
уый йын дызёрдыггаг нал уыди, ёмё сё хёлттё ёппарын никуыуал 
бауагъта. Къухылхёцёг кёмён уыди, уыцы сылгоймёгтё дыууиссёдзёй 
фёфылдёр сты. Кёдём бацёуа, уым фидар ёгъдау кёй сёвёрдзён, уый 
адём зыдтой ёмё архайдтой йемё бахёстёг кёныныл.

 Мё фыдыфсымёр Азёмёты ус Семирёйы ныхас мё зёрдыл арёх 
ёрлёууы. Мё фыдыхо Мерет куы амарди, уёд ём Мёскуыйё ссыдысты. 
Фёстёмё куы аздёхтысты, уёд мё Семирё цымыдисёй афарста:

– Там у вас в селе забегаловка, что-ли?
– Цёмён афтё зёгъыс?
– Целыми днями стол накрыт. Люди ходят, ходят, пьют и пьют. Сколько 

можно?
 – Уыцы ёгъдау нын нё фыдёлтёй баззади, – дзуапп ын радтон ёз, 

ёмё фыр дисёй иуцасдёр йёхимё не ‘рцыди.
Мё коллективёй иу дёр фёсте нё баззади. Русланёй цас хёсджын 

дён, цыма уый зыдтой, уыйау директорёй фёстаг кусёджы онг иууылдёр 
мё фёдыл ацыдысты. Русланы бинойнаг сё куы федта, уёд ёнкъардёй 
афтё бакодта:

– Ёз куы амёлон, уёд дёр ма сё-иу ёркён.
– Мах дёуимё ‘мгёрттё стём, ёмё нё раздёр чи амёлдзён, уый 

Хуыцау дёр нё зоны, – загътон ын ёз. Мё разёй кёй фёуыдзён, уый мё 
хъуыдыйы кёрон дёр нё уыди. Ёмё ма уёддёр тиу йё чындзёй афтё 
тынг нё риссы, фёлё мё Аслан мё астёуыл дыууё дихы акодта. Ныфсы 
мёсыг мын уыди, ёмё ёнёнхъёлёджы ныккалди. Ёнёбайрайгёйы 
рак ёй цалдёр мёймё ахордта, ёмё дзы афтидармёй аззадтён. Дыууё 
фыдён цыппар фырты уыдыстём, иумё схъомыл стём, нё цин дёр, нё 
хъыг дёр иу уыди, ёмё мё иунёгёй ныууагътой. Зёрдё сафтид и ёмё, 
цёуыл фёхёца, уый нёй. 

Нё туг, не стёг цалынмё ёгас вёййы, уёдмё нём афтё фёкёсы, цыма 
ахём уавёр ёнустём ахёсдзён, ёмё ницёуыл фёмёт кёнём; куы амёлы, 
уёд та ныл иуёй иннё зёрдёсёттёндёр сагъёстё дурты зёйау ракёлынц 
ёмё нё сё быны ныккёнынц. Ме ‘фсымёртёй сё иуён дёр хорзёй ницы 
фёдён. Иу зёрдёлхёнён дёр дзы никёмён скодтон, сёхицёй та сын бирё 
хёрзтё зонын ёмё мёхи ёфхёрын.

* * *
Мё радзырдтёй мём мё фёстё ныууадзыны аккаг чи нё фёкасти, 

уыдон акалдтон, сё хуыздёртё сын ёрёмбырд кодтон, ногтё дёр ма сём 
бафтыдтон, биноныг сыл бакуыстон ёмё сё рауагъдадмё бахастон. Мё 
чиныг цыбыр рёстёгмё рухс кёй фендзён, уымёй мын директор Разетё 
ёмё сёйраг редактор Тауырбег стыр ныфс бавёрдтой. Лёг ма йё зёрдё 
йе ‘рдхёрдтёй хуыздёр кёуыл бадара! Ноджы ма сывёллонау алкёуыл 
дёр куы ‘ууёнда, уёд. Ёнхъёл уыдтён, сё дзырдён хицау разындзы-
сты, фёлё мё фёсайдтой. Ёмё сыл нё дис кёнын. Пайдамё кёмё не                                                                                                                      
‘нхъёлмё кёсай, дё хицау суёвынёй кёмёй нё тёрсай, ёмё дё хорздзи-
над саразын кёмён нё фёнда, ёппынфёстаг, ёфсёрмы кёмёй нё кёнай, 
уый фёсайынён цы хъёуы? Мур дёр ницы. Фёхёрам дём уыдзён, ёмё 
цы? Фыр хёрамёй йё фёрстё дёр атонёнт. 

Рауагъдады куы куыстон, уёд, ёвёццёгён, «курдиатджындёр» уыдтён, 
ёмё-иу мё чиныг уайтагъд рагёпп ласта. Типографийы кусджытё-иу ёй 

цымыдисёй акастысты, уый фёстё та – иннётё, ёмё-иу цыбыр рёстёгмё 
ёппёт чиныгкёсджытыл дёр ахёлиу и. Рауагъдады мын-иу афтё куы 
загътой, ирон адём нё фысджытёй дёуёй тынгдёр никёй уацмыстё 
кёсынц, зёгъгё, уёд мыл-иу базыртё разади, ёмё мё-иу ёрфёндыди 
ноджы хуыздёр уацмыстё ныффыссын. Диссаджы рёстёджытё уыди, 
ёвёдза, ёмё сын адёймаг аргъ кёнын дёр нё зыдта. 

Ёз рауагъдадёй куы рацыдтён, уёд та иннётё «скурдиатджын» сты, 
ёмё сё чингуытё уыдонён гёппытё кёнынц, мёнонтё та дзы дзёвгар 
рёстёг фёдзыназынц. Ёз сё ‘мбарын. Мён тыххёй сём ёфхёрд нё, 
фёлё зул дзыхыныхас дёр никёмёй ёрхаудзён, ёмё уал бахъёцдзынён. 
Ёхцатё кусыны рёстёг ёрцыди, мёнмё та капекк дёр нёй. Цёй тыххёй 
мыл хъуамё батыхсой? Уёддёр ма хорз, ёмё мын фидарёй зёрдётё 
бавёрынц. Уыцы хъуыддаджы сё разёй никёй ауадздзысты:

– Ёппындёр ма мацёуыл тыхс. Дё чиныг ёнёмёнг рацёудзён.
Уыдонмё хъусгёйё, мё зёрдыл ёрлёууы мёгуырты ёмбисонд: «Хёрёг, 

ма амёл, сёрд дыл ёрцёудзён». Сё алы зёрдёвёрён ныхасы фёстё дёр 
мё ёнхъёлмё кёсын бахъёуы ёнёхъён афёдз кёнё фылдёр. Чиныг- 
уадзёнёй ме сёфт фенын, фёлё та уёддёр рёвдауынмё ёнхъёлмёгёсёг 
гёдыйау Тауырбегыл мёхи асёрфын. Мё дзых схёлиу кёнынмё куыд 
фёхъавын, афтё мё разёй фёвёййы:

 – Мё цёсгом дём кёсын дёр нал хъёцы, фёлё дё чиныг рауадзын 
нё къухы нёма ёфты. Иучысыл ма банхъёлмё кёс.

Йёхи чингуытё ёнё къуылымпыйё кёй цёуынц, уый йын цёмёй йё 
цёстмё ма бадарон, уый тыххёй та ам дёр мё дзыхы абады:

– Ёз мё чингуытё иууылдёр мёхи хардзёй уадзын, уёй сё кёнын 
ёмё ма дзы ёхцатё дёр кусын.

Ома ды дёр макёмё ёнхъёлмё кёс. Дё чингуытё дёхи хардзёй уадз 
ёмё дзы ёхцатё кус. Ирон лёг йё маст исынмё тынг рёвдз у. Йемё куы 
сбыцёу уон, уёд дзы нё хёлар ахастдзинёдтё ферох уыдзысты, ёмё мын 
ёппындёр ницыуал рауадздзён. Цыма йын йё ныхёстыл ёууёндын, 
уыйау мё дзыхыл хёцын, фёлё бынтон къуыттыйё дёр куыд лёууон, 
ёмё йём сойёсёрст хъёлёсёй дзурын:

– Нывгёнёгмё йё уёддёр раттут, ёмё йын йё хъёбёр цъар сныв кёна.
– Ууыл та цы тыхсыс? Типографимё йё куы ‘рвитём, уёд ёй искёмё 

авёрдзыстём, ёмё йё аныв кёндзён.
Ёз, рауагъдады кусгёйё, дёс азы дёргъы нывгёнджытимё бирё 

фёхъуырдухён кодтон ёмё сын сё авналёнтё хорз базыдтон. Цыбыр 
рёстёгмё талф-тулфёй кёй ницы сараздзысты, ёмё мё чиныг фыдындёй 
кёй рацёудзён, уый тынг хорз зонын. Мё иу тыхстыл ма иннё тыхст дёр 
бафтыди, уымён ёмё рекламёйы стыр тых и. Адёймаг дуканимё куы 
бацёуы, уёд йё цёст фыццаджы-фыццагдёр рёсугъд чиныгыл ёрёвёры 
ёмё йё къухмё уый райсы. Мидёгёй дзы цы ис, уымё уый фёстё ‘ркёсы. 
Цёмёй йём ёркёса, уый тыххёй йё хъуамё райса, цёмёй йё райса, уый 
тыххёй та хъуамё рёсугъд уа. Ёз тамако никуы дымдтон, ныр дёр ёй нё 
дымын, уымён ёмё дзы ме сёфт уынын, фёлё дуканийы уёлвёйнёгыл 
зынаргъ сигаретты цёхёркалгё рёсугъд къопп куы фенын, уёд мё ёр-
фёнды йё райсын ёмё йё зёрдиагёй сдымын.

 Мё чиныг мын куы рауадзой, уёддёр фыдынд кёй уыдзён, ёмё йё 
йё къухмё ёхсызгонёй кёй ничи райсдзён, ууыл дзёгъёлы нё сагъёс 
кодтон. Разетё ёмё йём Тауырбег уазал цёстёй кёй акёсдзысты, уый 
сё цёсгёмттыл Ёрфёны фёдау бёрёг уыди. Дзёвгар рёстёг та куы 
рацыди, уёд мём мё зёрдё сдзырдта: «Бауай сём, науёд дын дё чиныг 
цъыфы сёвдулдзысты». Мёхи та сём байстон ёмё Разетё ёмё дизайнеры 
компьютеримё архайгёйё баййёфтон. Экраныл мё чиныджы сёргонд 
куы ауыдтон, уёд сём хёстёгдёр балёууыдтён ёмё, ёдзёлгъёд нывтём 
кёсгёйё, мё зёрдё бамёгуыр и. Тынг тагъд кодтой, ёмё мён дёр нё 
бафиппайдтой, цалынмё сын сё нывты ёмё ахорёнты ныхмё цёхгёр 
нё ныллёууыдтён, уёдмё. Иууылдёр сын сё айсын кодтон, ёмё ён-
дёр аивадон мадзёлттё агуырын райдыдтой. Ёрёджиау тыхамёлттёй 
цыдёртё ссардтой. Уыдон дёр ницытё ёмё мацытё уыдысты ёмё мын 
мё бирё азты фёллой къёхты бынмё ёппёрстой. «Афтёмёй рауадзыны 
бёсты йё фёлтау фёстёдёрмё аргъёвём» зёгъынмё ма мё дзых схёлиу 
кодтон, фёлё мын ёй Разетё ахгёдта: 

– Ног варианттё агурынён нын рёстёг нал и. Райсом ёй типографимё 
ёрвитын хъёуы.

 Йё хёстёг Зубёирён алы аз дёр иу кёнё дыууё стыр рёсугъд чи-
ныджы кёй уадзы, мёнён та фондз азмё йё цёст иу аив чиныг рауадзын 
дёр кёй нё уарзы, уый тыххёй йём смёсты дён, ёппындёр мё кёй 
ницёуыл нымайы, уый тыххёй та мёхимё куыдзёй ёгаддёр ёркастён. 
Зёгъынмё йын хъавыдтён: «Ахём цъаримё мё нё хъёуы», фёлё мын 
куы ницыуал рауадза, уымёй тёрсгёйё, мё дзыхыл ныххёцыдтён, ёмё 
чиныг бынтон ёнёцёстыахадгё рауади. Куы рацыди, уёд йё уындёй мё 

зёрдё бамёгуыр и, ёмё дзы ёппындёр ницы ёхсызгондзинад райстон. 
Афёдзы фёстё мём рауагъдады бухгалтер куы фёдзырдта ёмё мын го-
норар иуёндёс мины куы ёрнымадта, уёд та бынтон фёсутыр дён. Афтё 
мём фёкасти, цыма мё гёбёр фысау смаггёнаг гарбовкёйы сёвдылдтой, 
ёмё дзы мё амёлёты бонмё дёр нал ссыгъдёг уыдзынён.

* * *
Медицинон академийы ахуыр кёнгёйё, Фаризёйы иу хатт дёр ме 

‘ххуыс нё бахъуыди. Ёдзухдёр иста иттёг хорз бёрёггёнёнтё, ёмё 
дзы мё зёрдё ради, фёлё мё иу изёр сагъёстыл бафтыдта. Куыстёй 
нёхимё куы ныццыдтён ёмё къёсёрёй мидёмё куы бахызтён, уёд ын 
йё кёуын айхъуыстон. Мё зёрдё ныссёххётт кодта, бауадтён ём ёмё 
йё тарстхуызёй афарстон:

– Цы кодтай, мё хур, цёуыл кёуыс?! 
– Йё ахуыргёнёг дзы фёлварёны тыххёй ёхца домы, ёмё йын нё 

разы кёны, –йё бёсты мын дзуапп радта йё мад.
– Йёхи куы амара, уёддёр ын нё ратдзынён! Ёз ёрмёг тынг хорз 

зонын, ёмё ма мын ма сёвёрёд уёдё «фондз»! – ёртхъирёнгёнёгау 
загъта Фаризё.

– Искёмёй ма домы ёхца? – бафарста йё Светё.
– Йе ‘ппёт студенттёй дёр. 
– Ёмё йын радтой?
– О. Цас сё фёдомы, уыйас ын ёдзухдёр, хъуырхъуыргёнгёйё, 

ёрёмбырд кёнынц ёмё йём сё къонверты алыхуызон ёлгъыстытимё 
бахёссынц. Йё сау цёсгом ёппындёр нё фёсырх вёййы, афтёмёй сё 
райсы.

– Ёмё ма уёд ды цы ныффёрск дё? Ратт ын, ёмё дзы фервёзай. 
– Мамё, цытё дзурыс?! – ёрбамёсты йём Фаризё. – Цёй тыххёй йын 

хъуамё раттон ёхца?! Ёдзёсгом кёй у, уый тыххёй?!
– Куы дё бахъыгдара, ёмё сырх диплом куы нал райсай…
– Мё мёгуыр ныййарджыты капеччытё йём лёгъстёхуызёй бахёс-

сыны бёсты мё уыцы сырх диплом нал хъёуы.
 Цы йын зёгъон, нё зонын. «Ратт ын», куы зёгъин, уёд мё коммё 

бакёсид, фёлё йын раст зонд бацамондзынён? Ёнхъёл нё дён. Рёдыд 
фёндагыл ёй саразон, уый та мё нё фёнды. Нырма йё размё бирё цёлх-

дуртё уыдзён, ёмё сё сёрты хизын йёхёдёг сахуыр уёд. Йё мад ма 
йемё иуцасдёр фётох кодта, нё дыдзёсгом цардёй йын бирё дёнцёгтё 
фёхаста, ёгёр хивёнд куы уа, уёд ын хин ёмё кёлён адёмы ‘хсён зын 
цёрён кёй уыдзён, уыдёттё йын биноныг фёдзырдта, фёлё уёддёр 
къёрттёй цъула нё аппёрста. Цалдёр боны фёстё хъуыдыдзастёй 
ёрбацыд, ёмё цыма йё къухы ёппындёр ницы ёнтыстдзинад бафтыд, 
уыйау куыдфёндыйё загъта:

– Капекк дёр ын нё радтон, афтёмёй «фондз» райстон.
– Куыд ёгъдауёй? – цымыдисёй йё афарста Светё.
– Къамис саразын кодтон, ёмё йын хуыздёргёнён нал уыд… 
Йё цъаммар зыдыка ахуыргёнёгёй кёй нё фётарсти ёмё йыл кёй 

фёуёлахиз и, уый мын ёхсызгон уыди, фёлё ницы сдзырдтон. Ёнё мён 
дёр кёй нё фёцуддзён, уый мё ноджы тынгдёр бауырныдта. Медицинон 
академи ёнтыстджынёй каст фёци, сырх диплом райста ёмё афтечы кусы. 
Бон-изёрмё цъилау зилы ёмё хостё уёй кёны. 

Ёнхъёл уыдтён, «провизор» стыр дёсныйад у, ёмё мё зондджын 
чызг исты зынгё бынат ёрцахсдзён, фёлё та ёнкъардёй ме ‘взонджы 
бонты хатдзёгмё ёрцыдтён: «Иры дзыхъхъы нёдёр зонд хъёуы, нёдёр 
курдиат. Фёхёцёг дыл куынё уа, кёнё хицёутты раз дё астёу ёвзонг 
уисау куынё таса, уёд гени дёр фест – никёй бахъёудзынё». Сёхи исбон 
чи аразы ёмё ёфтиагыл сёхи чи мары, уыдон дёр социализмы ёнахъинон 
уавёр нё ивынц. Скъолайы дёр ёмё академийы дёр сыгъдёг «фондзтё» 
ис ёмё, тыртына йё къалатийы куы згъора, уыйау бон-изёрмё афтечы 
мамазила кён. Афтё мём кёсы, цыма мё чызг уыцы куыстён ёгёр ёв-
гъау у. Истёмёй йын куы баххуыс кёнин, уый мё фёнды, фёлё мын иу 
хицау зонгё дёр нёй.

 Йё чысыл мызд нё цардыл хорзырдём фёзынди? Мисхал дёр – нё. 
Куыд ёвёрёз уыдыстём, афтё ёвёрёзёй баззадыстём. Рёхджы кёй 
схъёздыг уыдзыстём ёмё хорз цёрын кёй райдайдзыстём, ууыл нё не 
‘рыгон романтик Фаризё алы бон дёр райдзастхуызёй ёууёндын кёны, 
фёлё ёз тызмёг реалист дён, ёмё мём йё тутт ныхёстё лыстёг бындзы 
мёнгуд базырты мынёг дыв-дывёй уёлдай нё хъарынц. Капитализмы 
ёнауёрдон уырынгдзалх нё йё быны куыд ёгъатырёй ссёнды, уый 
мёхиуыл ёнкъарын. Мё хъустыл уайынц Фамусовы ныхёстё: «Что за 
комиссия, Создатель, / Быть взрослой дочери отцом!»

Уымён йё хъёздыг цёрёнуаты иу чызг йеддёмё нё уыди, уёддёр ыл 

фыр мётёй тади, мёнён та мё мёгуыр фатеры цыппар чызджы ис ёмё 
мё сагъёстыл Фамусовёй дёс хатты тынгдёр ёфтауынц.

* * *
Мё сагъёстё дзёвгар фёфылдёр сты, мё фаззёттё университет каст 

куы фесты, уёд. Миланё ёмё Илонё райстой сырх дипломтё, Аланё 
та – хуымётёг диплом. Ёнхъёл уыдтён… Ацы дыууё дзырдёй ёгёр 
арёх пайда кёнын, фёлё мын хуыздёргёнён нёй: цард мё йёхёдёг 
батёры уырдём. Ёмё та сё ныр дёр фёлхат кёнын. Ёнхъёл уыдтён, 
мё чызджытё куы сахуыр кёной, уёд нё царды уавёртё фёхуыздёр 
уыдзысты. Мё цёстытыл уади ёнахуыр зёрдёрайгё рёсугъд ныв, ёмё 
мын мё тыхыл тых ёфтыдта. Мё бинонтё-иу ацёудзысты кусынмё, 
ёз-иу, куыд ас лёг ёмё сгуыхт пенсиисёг, афтё хёрзёфснайд хъарм 
сыгъдёг уаты компьютеры цур сбаддзынён, уацмыстё фысдзынён ёмё 
сё журналтё ёмё рауагъдадмё хёсдзынён. Мё хуызён стыр фыссёджы 
размё цёлхдуртё сёвёрын чи бауёнддзён?! 

Дёлдёр фёуай, ёнёбон лёг, кёд дё сёнттё дёр дёхи хуызён ёнёбон 
ёмё ёгуыдзёг не сты. Ссардтай стыр фыссёг, стёй дём чи нё бауёнда, 
ахём тёппуд ирётты. Бынат чи ‘рцахсы, уыдонмё (уёлдайдёр, къуы-
мыхтём) афтё фёкёсы, цыма ‘ппёт хъуыддёгтё аразёг сты, цыма сё 
куырыхон зонд кёдём нё бахёццё уа, уым иу фарста дёр лыггонд не 
‘рцёудзён, ёмё никёйуал ницёмё фёдарынц. Мёхи ма сёйраг редак-
торы бынатёй дёр фёцёйисын кодтон. Мё амонд уыди, ёмё ма фёстаг 
уысм мёхиуыл фёхёцыдтён. Мё чызджытё уал, зёгъын, сёхицён 
куыстытё ссарой. 

 Кёддёр нё бёстёйы замманай закъон уыди. Ахуыр-иу чи фёци, 
уымён-иу куыст радтой ёмё-иу ёй рёстёгмё ёмдзёрёны ёрцёрын 
кодтой. Ныр нё ног уавёрты ёппётзонёг хицёуттё уыцы закъон зёронд 
хёррёгъау зёхмё арёцыгътой ёмё йыл сё чъизи къёхтё ныссёрфтой. Кёд 
дё куыст хъёуы, уёд ёй дёхёдёг ссар, кёд дё нё хъёуы, уёд къах – дё 
роны, дё хёдзары бад кёнё уынгты ёнёсёрфат ралли-балли кён. Ничи 
дё ницы бадомдзён, ничи дын бауайдзёф кёндзён, дё цёстмё дын ёй 
ничи бадардзён. Магуса кёддёр ёгад уыди, ныр ёгад нал у. Сё ныхасён 
мёхёдёг ёвдисён нё уыдтён. Социалистон цардарёзты рёстёг йёхицён 
ном чи скодта, ёмё-иу мингай адёмтё ёхсызгонёй кёй рафыстой, уыцы 

бёзджын журналы цы бакастён, уый дзурын. Мао Цзэдун, дам, Сталинмё 
ёрбацыд ёмё, дам ёй бафарста:

 – Мё бёстёйы хорз цард саразыны тыххёй мё фыццаджы-фыццагдёр 
цёмёй райдайын хъёуы?

– Дё адёмы куыстыл бафтау. 
Ёппёт бёстёты фёллойгёнёг дзыллёты фыд ын цы дзуапп радта, 

уым нымадёй цыппар дзырды йеддёмё нёй, фёлё дзы цы арф хъуыды 
сёвёрдта, уый бирё мингай дзырдтёй ахадгёдёр у. «Куыст цардён – 
фёрёз», – фыста Къоста. Ирон адёммё ёмбисёнттё ёппёты фылдёр ис 
фёллойы тыххёй: «Цард куыстёй у. Лёджы дарёг куыст у. Цард кусёг 
лёджы уёхскыл бады. Лёг куыстёй ёхсиды». Нё фыдёлтё хуыскъ-
астёутыл худгё кодтой ёмё сё ёгады бынаты ёвёрдтой: «Магусайё 
цёлуарзагёй дард лидз. Хёдзары фёллой магуса сафы. Бадёг гал хиз не 
ссардзён». О, нё фыдёлтё фёллойён стыр аргъ кодтой, уымён ёмё, 
ёгуыстёй цард саразён кёй нёй, уый хорз зыдтой. Уыцы хъуыддаг уы-
рыссёгтё ирёттёй ёвзёрдёр кёй нё зыдтой, уый ирдёй зыны сё бирё 
ёмбисёндтыл: «Без труда не вынешь рыбку из пруда. Терпение и труд все 
перетрут». Уёдё дыууё адёмыл дёр цы бёллёх ёрцыди фёстаг азты? 
Кёрёдзиимё ерысгёнёгау ёгуыст адёмы нымёц фёфылдёр кёныныл 
сё уды быцъынёг цёмён скъуынынц?

Йёхи куыстуат чи сараза, уый бирё кусджытё куынё хъёуа, уёд ёй 
бамбардзынён, фёлё паддзахадон куыстуётты хицёуттё сё кусджыты 
уынгмё кёй тёрынц, стёй уёлдёр ахуыргёнёндётты рауагъдонты 
куыстмё кёй нё исынц, уый бамбарын мё бон нёу. Кёд нё хицёуттё 
рауагъдонтён куысты бынёттё раттын нё фёразынц, уёд сё цёмён 
ахуыр кёнынц? Кёд нё бёстёйы специалисттё нё хъёуы, уёд уыйбёрц 
ахуыргёнёндёттё, ахуыргёндтё ёмё ахуыргёнджытё цёмён дарынц 
ёмё сыл стыр ёхцатё цёмён хардз кёнынц?

Мё фаззёттё ахуыр фесты, ёмё сын ёз сё дёсныйёдтём гёсгё                  
куыстытё кёд ссардзынён, уымё ёнхъёлмё кёсынц. Иуёй-иу фысджытё 
дардмё уынынц. Цёмёй сё сывёллётты хорз куыстытём бакёной, уый 
тыххёй рагацау хицёутты бын абырыдысты. Мёнмё ахём курдиат нёй, мё 
зонгётё ёмё мё хёлёрттё иууылдёр мёхи хуызён ёбар сёмпёрчъитё 
сты, ёмё мё чызджытён мё бон куыстытё ссарын нёу. Ёнёнхъёлёджы 
иу хъёздыг лёгимё базонгё дён ёмё йын Илонёйы тыххёй бакой кодтон. 
Уый мём уазал цёстёй ёрбакаст ёмё куыдфёндыйё срёцыгъта:

– Мё куыстуётты иу уёгъд бынат дёр нёй.
Иу рынчындоны мын зонгё бухгалтер разынд, ёмё йын балёгъстё 

кодтон: 
– Ёз – дё мад, дё фыды уазёг, Аланёмё мын дё цёст фёдар. Ёнё 

мыздёй дём кусдзён, ёмё йё истёуыл сахуыр кён. 
– Табуафси, – сразы и сылгоймаг, ёмё бацин кодтон, фёлё мё цин 

бирё нё ахаста.
Аланё йём иу къуыри фёцыди, стёй мём кёугёйё цёхгёр ныл-

лёууыди:
– Папё, ёз уырдём нал ацёудзынён!
– Цёуылнё?
– Ёппындёр мын ницы амоны… Бон-изёрмё йын цайтё кёнын…
Цы ма йын загътаин. Парламентмё ёвзёрстытё райдыдтой. Спъирт-

заводы директоры мах ёххуыс бахъуыд, ёмё йём иу ёмбырды фёстё 
‘рхатыдтон:

– Мё чызг университеты сырх дипломимё каст фёци биологон-техноло-
гон факультет, ёмё ма йё дё заводы лабораторимё практиканткёйё райс.

Йё сёр разыйы тылд бакодта, фёлё мын, мёнмё гёсгё, мё ныхёстё 
хъусгё дёр нё фёкодта кёнё сём ницы хъус ёрдардта. Илонё сём бацы-
ди, ёмё йё сау кусёгёй цехмё нырвыстой. Цалдёр боны дзы удхарёй 
фёмарди ёмё та мём уый дёр кёугёйё ‘рбацыди:

– Папё, цех арф пъадвалы ис, ёмё йём цёхгёр асинтыл тёрсгё-риз-
гёйё ныххизын, уый ёдде ма тёвд уёлдёфы мё кёсёнцёстытё дёр схид 
вёййынц, ёмё ёппындёр ницыуал фёуынын.

Мё лёмёгъ чызгён фётарстён. Чи зоны, фёрёдыдтён, фёлё та уымён 
дёр фётёригъёд кодтон. Директорён ницыуал загътон, уымён ёмё мё 
ныхёстё хылы фёстё уёлдёф тымбыл къухёй хойёгау рауадаиккой. 
Парламенты депутат сси, ёмё йё мё хуызён лыстёг дзиглойы ёххуыс 
нал хъуыди… 

Миланёйы куыстмё райсыны тыххёй кёмён балёгъстё кёнон, уый 
зонгё дёр нё кёнын. Дзаумётты хёрзхъёддзинад бёрёггёнджытё, 
ёвёццёгён, раздёр хъуыдысты, ёмё университеты химион-технологон 
факультет байгом кодтой, фёлё ныр никёйуал хъёуынц, факультет та 
кусы ёмё ёнёпайда специалистты уадзы. Цёмён, уый ничи зоны, стёй 
йё зонын дёр никёй фёнды. Кусы ёмё кусёд. А фёстаг рёстёджы арёх 
фёхъуыды кёнын ацы фарстайыл ёмё, йё бёстёйы адёмыл (уёлдайдёр, 

фёсивёдыл) чи нё тыхсы ёмё сын куыстытё чи нё дётты, уыдоны цы 
нёмттёй рахонон, уый нё зонын. Сё аккаг ёнахъинон карз дзырд ирон 
ёвзаджы дёр нё арын, уырыссаг ёвзаджы дёр. Мёхинымёр сём раттын 
ахём фёрстытё:

– Бон-изёрмё йё хёдзары чи бады, уый хъуамё цёмёй цёра, йё зёрдё 
цёуыл дара, бинонтё цёй ныфсёй скёна ёмё сё цёмёй хёсса?

Иу фарстён дёр дзы мё бон дзуапп раттын нёу. Уыйхыгъд сын дзуапп 
дётты цард йёхёдёг. Мё алыварс уынын ёрмёстдёр ныфссаст ёбарвёнд 
расыггёнджыты ёмё наркоманты. Фысджытёй, мё хёстёджытёй ёмё 
мё зонгётёй искуы-иутёй фёстёмё иннётён сё цот сты сёфт. Кёд нё 
хицёуттён сё сёйрагдёр хёс ахём фёсивёд хъомыл кёнын у, уёд ног-
гуырд сывёллётты мадёлтён ныййарёджы капитал цёй тыххёй фидынц? 
Цёмёй уыцы сывёллёттё дёр куы схъомыл уой, уёд ныры фёсивёды 
хуызён сёфты къахыл ныллёууой, уый тыххёй?

Фёстаг рёстёджы нё царды цы ёнахуыр фётк ныффидар и, уый та 
ёппындёр не ‘мбарын. Уёлдёр ахуыргёнёндёттё ёнтыстджынёй каст 
чи фёци, уыдонён нё разагъды лёгтё амонынц диссаджы зонд. Уё дип-
ломтё, дам уё ницёмён хъёуынц ёмё, дам сё бырёттём аппарут, сау 
кусджыты курсытё, дам, каст фёут, уё дыстё, дам, рёбыноз бафёлдахут 
ёмё, дам уё райгуырён бёстёйы сёраппонд уё удтёй арт цёгъдут. 
Фыццаджыдёр мё базонын фёнды – уыцы зондамонджытё сёхи цоты 
дёр уыцы курсытём ёрвитынц? Дыккагёй та, уёлдёр скъола каст чи 
фёуа, уый ма дын курсытыл ёрвёссы? Фёлтау йё зёронд ныййарджыты 
чысыл пенситёй цёрдзён.

Ёрыгон ма куы уыдтён, уёд аивадон кинонывты ‘вдыстой заводты 
ёмё фабрикёты кусджыты. Афтё зёрдиагёй куыстой, ахём рёсугъд цард 
кодтой, ёмё сём-иу фыр хёлёгёй экранмё фёцёйхызтён, уёлдайдёр-иу 
сёйраг хъайтартё – лёппу ёмё чызджы ‘хсён тыхджын уарзондзинад 
куы уыди, уёд. Уыцы горётаг фёсивёдёй амондджындёр та уыдысты 
хъёуккаг зёхкусджытё. Рувгёйё ёмё найгёнгёйё кафыдысты ёмё 
зарыдысты. Уыдон царды ёцёгдзинадёй уыдысты тынг дард, фёлё уёд-
дёр уыцы агитацион кинонывты авторты ёмбёрстон: кёд дё бон уёлдёр 
скъоламё бацёуын нёу, уёд нём ис колхозтё ёмё совхозтё, заводтё ёмё 
фабрикётё. Фёлё ныры пропагандёгёнджыты не ‘мбарын. Адёймаджы 
бёхёй хёрёгмё хизынгёнён куыд ис? Бёхы рагъмё йё цёмён ёргъёвыс, 
кёд ын хёрёг йеддёмё ницы аккаг кёныс, уёд?

Дарддёр мё ныхас ёгёр гуымиры рауайдзён, фёлё, ёгуыст адёмы 
тыххёй цы хъуыды кёнын, уый мын ёнё зёгъгё нёй. Кусгё чи нё кёны, 
уый мём фосёй ёгаддёр бынаты ёвёрд у, уымён ёмё дзы ёппындёр 
ницы пайда ис йёхицён дёр, бинонтён дёр, бёстёйён дёр. Зианхёссёг 
йеддёмё ницы у. Ёмё ахём адёймаг цёмён хъёуы? Искёй тухёнёй ма-
рынён ёмё йын йё хидвёллой хёрынён? Хуыцауы фёздёгёй марынён? 
Уёлдай хёрдзтё кёнынён? Фыдракёндтё аразынён? Ёхсёнады исбон 
давынён? Кёд капитализм фосёй ёнёпайдадёр цёрёгойтё хъомыл 
кёны, кёд сё раст фёндагмё не здахы, кёд сын сё сёрты хорз зонд нё 
уадзы ёмё сын сёхи фёдарыны тыххёй фёллой кёнынён фадёттё нё 
аразы, уёд ахём ёнёсёрфат цардарёзт цёмён хъёуы? Тыхтонагёнджы-
ты, зыд ёмё кёрёфты, цёстфёлдахджыты ёмё лёгмарты чыссётё дзаг 
кёнынён, сыгъдёгзёрдё адёмы бартё исынён ёмё сё фосёй ёгаддёр 
бынатмё тёрынён?

* * *
Хёрз ёрыгонёй ма бынтон ёнёмбаргё куы уыдтён ёмё, мёхицён 

стыр фыссёг суёвын ёнхъёлёй зёрдёрайгёйё сфёлдыстадон къуы-
дырсындзджын фёндагыл куы слёууыдтён, уёд афтё хъуыды кодтон: 
«Замманай радзырд-иу ныффысдзынён, ёмё мын-иу ёй редактортё, 
цингёнгёйё, райсдзысты, газеты кёнё-иу ёй журналы ёхсызгонёй 
ныммыхуыр кёндзысты, ёмё-иу ёй адём, кёрёдзи къухтёй исгёйё, 
цымыдисёй кёсдзысты. Мё радзырдтё-иу куы бакъорд уой, уёд мын-иу 
сё рауагъдады кусджытё ёрёмбырд кёндзысты, хицён чиныгёй-иу сё 
рауадздзысты, ёмё-иу сё адём дуканийё скъёфдзысты». 

Фёстёдёр куыд бамбёрстон, афтёмёй уыдон уыдысты ёдылы ёвёл-
тёрд лёппуйы уёлёнгай хъуыдытё, цёстылуайгё нывтё, уырзтёй 
фёхёцён кёуыл нёй, ахём ёнёбындур бёллицтё, ёмё мын дзы советон 
цардарёзты сёххёст и ёрмёстдёр иу. Мё чингуытё дуканийы никуы 
бафёстиат сты: адём сё-иу уайтагъд алхёдтой. Цёмёй иудадзыг дёр 
мёхи ныхкъуырдёй хатон ёмё мё куыдзы бынат зонон, уый тыххёй мё 
уыцы хъуыддаджы дёр ме ‘мсис «хёлёрттёй» бирё ёлхыскъгёнджытё 
фёци, фёлё мын уёддёр чиныгкёсджыты хорз зёрдёйы ахаст ныфсы 
хос уыди, ёмё, уыдоныл мё зёрдё даргёйё, мё бирё цёлхдурты сёрты 
хызтён чысыл ёнцондёрёй.

 Ныр рёстёг аивта, интернет ёмё чырёг телефонтё чиныгыл фёуёла-
хиз сты, ёмё мё зёрдё никёуылуал ёмё ницёуылуал дарын. Бёдул йё 
фыццаг айк куыд тугамёстёй ёрёфтауы, мё фёстаг чиныг дёр раст афтё 
тугёрхёмёй, фыдынд ёмё ёнадёй рацыди (ахём чиныг куыдфёндыйё 
рауадзён ис, уынгёй дём фыццаг хатт йё ницёйаг къухфыст чи ‘рбахёс-
са, уымён дёр) ёмё мын мё ныфс асаста. Ныфс та мё нырёй тынгдёр 
никуы хъёуы, уымён ёмё йё Ирыстоны ёппёты кадджындёр премимё 
бадёттынмё хъавын. Хъуамё фысджыты цёдисы сёрдар барондёр уаид, 
фыдзёрдё ахаст макёмё дарид, ёрмёстдёр уацмысты хёрзхъёддзинадмё 
кёсид ёмё мын мё чиныг къамисмё уый бадёттид, фёлё мё фыдгул 
Хамбимё ‘рхауёд. Мё размё мын стыр цёлхдуртё сёвёрдта, ёндёр 
мын ницы ‘ххуыс фёци. 

Цёдис дзы ахём куынё уа! Нё дзы лёджы хуызён хёдивёг и, нё 
– хуызёнён правлени. Тёппуд кёрчытё тугдзых хъёрццыгъайё куыд 
фётёрсой ёмё дзы алы къуымты куыд бамбёхсой, уыйау се ‘ппёты дёр 
сёрдар йё къёхты бын дары, ёмё ёппындёр никёцёй зынынц. Мё ныхмё 
ныффёрск и, ёмё дзы мё фарс рахёцын ничи бауёндыди. Алчидёр ём 
цёмёдёр ёнхъёлмё кёсы: чи – фатермё, чи – кадджын ном райсынмё, 
чи – премимё, чи – балцёгмё, сё фылдёрмё та ахём зондахаст и: мё 
фос мын цы бирёгъ нё хёры, уый цёрёд, ёмё йё мён тыххёй сёхимё 
цёмён хёрам кёной? Иуцасдёр фёсагъёс кёнын. Фыр мётёй ма мё 
хуыссёг дёр фёлидзы. Адёмы цёсты ма цы бафтон, ёндёр мын кёй ничи 
ницы ратдзён, ууыл мёхи баууёндын кёнын ёмё йыл мё къух ауигъын: 
«Мё фыдёлтё дёр цёргёбонты премитё фёистой? Кёд мёнён дёр ёнё 
премийё ницы уаид».

Хъуыддаг къух ауигъынёй куы хицён кёнид, уёд бёргё, фёлё нё 
хицён кёны. Иугёр уыцы хъуыды мё сёрымагъзы хост зёгёлау ныффи-
дар и, уёд мын дзы фервёзён нал и. Мемё ‘мдзу кёны ёмё мё удхарёй 
мары: «Чи йё райста, уыдонён сё фылдёрёй ды бирё хуыздёр фыссыс, 
ёмё дын ёй ёнё ратгё нё фёуыдзысты. Дё ныхмё цы цёсгомёй хъуамё 
схъёлёс кёной? Къостайы традицитёй арвы талынгты чи лыгъди ёмё 
сё аууёттёй дёр чи тарсти, парти ёмё хицауадыл былалгъёй чи зарыди, 
уыдонён ёй дёсгай азты дёргъы куы фёлёвёрдтой. Мацёмёй сё тёрс. 
Дё гёххёттытё сём бадётт».

Цёмёдёр гёсгё мё зёрдыл ёрлёууыди иу интервью. Ёхсай азы мыл 
куы сёххёст и, уёд мём телеуынынады уацхёссёг Гёлёу ёрбацыди. 

Литературёйы ёмё царды тыххёй бирё фёныхас кодтам, стёй мё,              
Къостайы премимё цавёр цёстёй кёсын, уымёй бафарста. Сахаты ‘рдёг 
ын фёдзырдтон, бынтон лёмёгътён дёр ёй кёй дёттынц ёмё дзуары 
хуызён лёджы ёгёр дёлоз кёй ёппарынц, уый тыххёй. «Хицауадмё 
бирё ёхцатё ис, ёмё уымёй нал фёмёгуырдёр уыдзысты. Сёрмагонд 
паддзахадон преми скёнёнт ёмё йё дёттёнт, кёмёндёриддёр сё фён-
ды, уыдонён, ёцёг Къостайы сыгъдёг ном ма ёгад кёнёнт. Ахём бар 
сын ничи дётты», – уый уыди мё сёйраг хъуыды, мё сёры та равзёры-
ди, бирё ницёйёгтён ёй куы радтой, стёй ма йё, ирон литературёмё 
мисхалы бёрц дёр чи ницы бар дары, уыдонён сё хёдзёрттём дёр куы 
ахастой, уёд. Преми ма уымёй дёлдёр ёрёппарён кёдём и?! Цалдёр 
боны фёстё Гёлёуы телеравдыстмё кёсын, ёмё дзы премийён йё кой 
дёр нёй. Цыдёриддёр ын фёдзырдтон, уыдон иууылдёр акалдта. Куы 
йыл амбёлдтён, уёд ёй бафарстон: 

– Премийы тыххёй дын цы хъуыдытё загътон, уыдон дё зёрдёмё 
куы фёцыдысты, уёд сё цёмён аппёрстай? 

– Ницёмён дё хъёуынц! Сывёллёттё даринаг дын ис, ёмё дё дзыхыл 
хёц! – цёхгёр алыг кодта Гёлёу ёмё мё лёугёйё ныууагъта. 

«Мё сывёллётты мёт дё нё бадомдта. Ды дардмё кёсыс. Къамисы 
уёнгтё дём куы фёхёрам уой ёмё дын преми куынё радтой, уымёй 
тёрсыс, ёмё сын мён тыххёй сё зёрдётё нё къахыс», – ахъуыды кодтон 
мёхинымёр. Тёхудиаг сты, дардмё чи уыны, алы хёппёй дёр чи тёрсы 
ёмё сётёлёгау йё хъузгёй ёддёмё рахизын чи нё уёнды, уыдон: сё 
къухы бирё ‘фты. Мёнён мё бон афтё нёу. Цъымара кём нё уа, уым дёр 
ёй хъуамё ссарон ёмё дзы мё хъуырмё аныгъуылон. Ныр дёр, мёнмё 
гёсгё, мё ных цъымарамё сарёзтон. Фёнды мё мёхи бауромын, фёлё 
мё бон нёу. Мё зёрдё мё размё тёры ёмё мё ‘рлёууын нё уадзы. Мё 
фёндон мё чиныджы редакторён загътон, ёмё, мёнён тёригъёдгён-
гёйё, бакатай кодта:

– Тынг ёнёзёрдёисгё чиныг у, ёмё дын ыл куынё барвёссой…
Мё зонгётёй мё хабар кёмё байхъуысти, уыдон мё-иу цымыдисёй 

афарстой:
– Премимё дё роман балёвёрдтай?
– Нагъ. Мё радзырдтё, – дзуапп сын-иу радтон ёз, ёмё-иу сё цёсгёмт-

тыл бёлвырд фёзынди, мемё разы кёй не сты, уый. Ёз сё хорз ём-
бёрстон. Роман тынгдёр айхъуысти, ёмё йын, чи зоны, йё рёстёджы 

преми разёнгарддёрёй радтаиккой (фёлё ма уёд ёфсёрмыгёнагдёр 
уыдтён, ёмё йё мё цёсгом премимё бадёттын нё бахъёцыди), радзы-
рдтён та ратдзысты, нё ратдзысты, Хуыцау – йё зонёг. Адёмы ‘рдыгёй 
мын ахём ахаст хъыг уыди, уымён ёмё мё радзырдтён мё романёй 
къаддёр аргъ нё кодтон, фёлё дын алырдыгёй иудадзыг «куырм дё, 
куырм дё» куы кёной, уёд дё цёстытё бацъынд кё. Алы райсом дёр-иу 
рабадтён, премийыл хъуыды кёнгёйё, фынёй дёр-иу бадён, премийыл 
хъуыды кёнгёйё, рёстёг та цыди мёстёймарёгау, ёнёзмёлгёйё. Мё                                                                         
сагъёстёй афтё сфёлмёцыдтён, ёмё мё преми нё, фёлё мё чиныг 
дёр нал  хъуыди. Уыдис ма мём ёрмёстдёр иу бёллиц – октябры мёй 
цыфёнды фёстиуёгимё дёр ахицён уёд, ёцёг тагъддёр. 

Хъёлёс кёнынмё ма фондз боны куы уыди, уёд мё утёхсён ноджы 
фётыхджындёр и. Куыстёй нёхимё ныццыдтён ёмё мё сагъёстёй 
фервёзыны тыххёй телевизор скусын кодтон. Куыддёр диваныл ёрбадтён, 
афтё мём мё чырёг телефоны дзёнгёрёг ёрбайхъуысти. Фелвёстон ёй 
ёмё дзы айхъуыстон ме ‘рыгон хёлары райдзаст хъёр:

– Арфё дын кёнын, Ирбег!
– Цёй тыххёй?
– Дё ныхмёлёуджытыл фёуёлахиз дё!
– Кём?
– Преми рамбылдтай!
Йё зёрдё ёдзухдёр хъазын агуры, ёмё та мё кёд ацы хатт дёр хын-

джылёг кёны, зёгъгё, афтё бакодтон:
– Ма мё сай. Нырма хъёлёс кёнынмё фондз боны хъёуы.
– Абонмё йё рахастой, ёмё дё хёрзёггурёггаг – мён!
Иу адёймаджы ныхас мём нё бахъардтаид, фёлё дзыллётё ёмгуып-

пёй куы схор-хор кодтой ёмё мём алырдыгёй дзурын куы райдыдтой, 
уёд мё бауырныдта. Дисы мё бафтыдта сё иумёйаг ёгёрон цин. Мё 
фаззётты хистёр Миланё мын уый размё интернеты сёрмагонд сыф 
байгом кодта, ёмё мём уырдём иронау ёмё уырыссагау арфётё ёрвы-
стой ёмё ёрвыстой:

– Арфё дын кёнын зёрдёбынёй!
– Прими мои искренние поздравления!
– Ёхсызгон мын у: кёдёй-уёдёй рёстдзинад фёуёлахиз и!
– От души желаю тебе самых больших успехов!
– Дёуён уыцы преми бирё раздёр дёттын хъуыди!

– Награду получил заслуженно!!!
– Ды дё ёцёг адёмон фыссёг-реалист, ёмё ма де ‘нтыстдзинёдтыл 

иу уыйбёрц бафтёд!
– Молодец! Так держать!
 Арфётё мём цыдысты бёстёйы алы кёрёттёй, уыдысты алыхуы-

зон ёмё тынг бирё. Ёхсызгонёй сё кастён, фёлё мё цалдёр фарсты 
иу ран нал уагътой: «Раздёрау ма куы ‘фсёрмы кодтаин ёмё мё чиныг 
премимё бадёттын мё цёсгом куынё бахъёцыдаид, уёд ёвзёрдёр 
фыссёг уыдаин? Преми мё курдиатджындёр фёкодта, ёмё арфёты 
аккаг уый фёрцы сдён? Кёд мё ирон чиныгкёсджытё, ёцёгдёр, хорз 
фыссёгыл нымайынц ёмё мё адёмон хонынц, уёд премимё цёмён 
ёнхъёлмё кастысты? Цалдёр фыссёджы мын ме ‘ппёт уацмыстё 
дёр, сё марг калгёйё, цъыфы куы сёвдылдтой, дур дзы дурыл куы нал                                                                         
ныууагътой, зианхёссёг мын сё куы рахуыдтой, уёд дзы мё фарс куыд 
ничи рахёцыд (дыууё фыссёгёй фёстёмё) ёмё дзы мё хахуыргён-
джытён хёларзёрдёйё фёлмён уайдзёф уёд та куыд ничи бакодта? 
Ёдзёсгомы ных бакъуырынён ёмё йын йё аххос бацамонынён лите-
ратурёйы къёдзёхтё рафёлдахын нё хъёуы.

* * *
Фондз сылгоймаджы цы хёдзары уа, уым ёртё чысыл мызды ёмё иу 

ёнёбары пенсийё цёрён нёй. Сёхимё базилынмё сё бирё цыдёртё 
ёлхёнын хъёуы. Дуканимё мин сомимё куы бацёуай, уёд дзы дё чыссё 
дёр ёмё дё дзёкъул дёр, хицёутты ёлгъитгёйё, афтидёй рахёсдзынё. 
Ёдзухдёр ёппётёй асламдёр хойрёгтё фёцагурын, мёхи бынтон ёгадёй 
фёхатын ёмё фыр мёстёй ёгёлёнтё кёнын райдайын. Мё былыцъёрттё 
фёхёрын базармё бауайынмё ёмё дзы ёппёты хуыздёр продукттё, ёнё 
равзарбавзаргёнгёйё ёмё ёнё утёхсёнгёнгёйё, алхёнынмё, фёлё мё 
бёллиц ёнё сёххёстгёнгё тутт бёллицёй баззайы. Кёддёр мё ме ‘дылы 
сёр ёмё мё фыдбылызы къёхтё Астёуккаг Азимё куы ахастой, уёд дзы 
ёнёнхъёлёджы сёмбёлдтён дыууё ирон чызгыл. Куыд сё бамбёрстон, 
афтёмёй хёрз хотё уыдысты. Сё иу – хистёр ёмё фыдынддёр, иннё – 
кёстёр ёмё рёсугъддёр. Куы базонгё стём, уёд сё бафарстон:

– Уё хорзёхёй, ацы Хуыцауы ‘лгъыст хурсыгъд бёстёйы цы агурут? 
Ирыстоны цёуылнё цёрут?

– Нё бон ирон цардёй цёрын нёу, – тыхстхуызёй мын дзуапп радта 
сё хистёр.

Ёцёгдёр, ирон цардёй зын цёрён у. Зиантё ёмё цинтём ёнё цёугё 
нёй. Ды куы никёмё цёуай, уёд дын дёхимё дёр ничи ‘рбацёудзён. Ёз 
алкёмё дёр цёуыныл разы дён, фёлё дзы цы сёвёрон, уый мём фылдёр 
хатт нё вёййы, афтидармёй цёуын та мё сёрмё нё хёссын. Искуы-иу 
хатт, бинонты исбонён бёрзёйсёттён цёф ныккёнынёй тёрсгёйё, 
искёдём ацёуынмё куы фёзивёг кёнын, уёд Светё мё хъуыры абады 
ёмё мё уайдзёфты, ёлхысчъыты ёмё фидисты бын фёкёны: 

– Дёуёй афтё, уыдонён се ‘хцатё ракёл-ракёл кодтой, дё райгуырён 
бонмё дын замманай лёвар куы ‘рбахастой, уёд?

Кёнё:
– Уыдон мё фыды зианы ёртё мины куы сёвёрдтой, уёд сём мах 

уымёй къаддёр куыд хъуамё бахёссём? 
Кёнё:
– Уый дын дё расыггёнаг ёфсымёрыл куы барвёссыди ёмё йын йё 

зианмё куы ‘рбацыди, уёд ёй ды дё сёрмё цёуылнё хёссыс?
Кёнё:
– Цыппар чындздзон чызджы дын кёй ис, уый дё рох ма уёд. Цёмёй 

сё ратдзынё, дё фарсмё куы ничи ‘рбалёууа, уёд? 
Ноджы йе ‘фхёрён ныхёстё ахём хъёлёсы уагёй фёзёгъы, цыма 

нё капеччытыл мёхицён дзаумёттё балхёныны тыххёй фёцауёрдын. 
Нё бон цёрёнуатон-коммуналон лёггёдтён фидын нёу, ёмё нё хёстё 
сбирё вёййынц.

– Уыдон ёнёмёнг фидинаг сты, ёмё сё афойнадыл фид, – фёзёгъын 
Светёйён, ёмё мё карз ёфхёрёгау бустёхуызёй барёхойы:

– Цёмёй?!
Ахём уавёрты цёргёйё нын мё преми цасы фаг хъуамё суыдаид? 

Судзгё хуры къёймё бёгъёввадёй фёлёууён кёуыл нал вёййы, уыцы 
змисы доны ‘ртёхтё куыд тагъд айсысынц, афтё нё бирё хъуёгты ёвип-
пайды атадысты, ёмё нём дзы фёстёмё фёкастмё дёр ницыуал аззади. 
Ноджы ма Фаризё фёсаууонмё университеты юридикон факультеты 
ахуыр кёнын райдыдта, ёмё йын ёхца фидын бахъуыди. Ёмё ма ‘рмёст 
уыцы хёрдзтыл куы баззадаин. Йе ‘мкурсонты хорз дёр нёма базыдта, 
афтёмёй йын дзы иу лёппу ныллёгъстё кодта: 

– Иу фыдгёнёгёй фёхёсджын дён, ёмё мё, ёртхъирёнтёгёнгёйё, йе 
5 Мах дуг №3 2023

‘хцатё домы. Цыбыр рёстёгмё йын сё куынё раттон, уёд мё амардзён. 
Ныртёккё кусгё нё кёнын, ёмё мё бон кредит райсын нёу. Ды-ма мын 
райс, дё хорзёхёй. Иу мёймё дын сё бафиддзынён.

Фаризё йын фётёригъёд кодта ёмё йё бафарста:
– Цас дё хъёуы? 
– Сёдё ёстай мины. 
Райста йын сё ёмё ёдылыйы бынаты баззади. Лёппу зёххыбынты- 

дзёуёг разынди, ницыуал ын радта, ёмё уыцы ёнёбайрайгёйы кредит 
ёз мё мыздёй фидын. Цы зёрдёйы уагёй, уый зын бамбарён нёу. 

– Папё, ныххатыр мын кё, дё хорзёхёй. Мёнён нырма мё цард 
разёй ис, ёмё мын ацы ёвирхъау рёдыд урок фёуёд, – фёсмонгёнёджы 
хъёлёсёй мын дзуры Фаризё, ёмё йё ‘мбарын, фёлё уыйхыгъд капита-
лизмы экономикёйён ёппындёр ницы ‘мбарын. Ёдзухдёр дис кёнын: 
хойрёгтё ёмё дзаумёттё хуыздёр куынё фёвёййынц, уёд бонёй-бон 
зынаргъдёр цёмён кёнынц? Социализмы-иу бёрёгбоны размё ёргътё 
дёлёмё ‘рхаудтой, ныр та хёрдмё цёуынц ёмё цёуынц. Куыд ёдзёсгом 
хъуамё уай, цёмёй дё бёстёйы цёрджыты мисхалы бёрц дёр мацёмё 
дарай ёмё сё мёлдзыджытау дё къёхты бын ссёндай! Дё къёлётджыны 
куыд фидар хъуамё бадай, цёмёй ёппындёр макёмёй тёрсай, ёмё дё 
цыдёриддёр фёнда, уый кёнай! Куыд… Уёле дёлёмё мё хиваст гуымиры 
хицёуттём кёсгёйё мын уыцы ёнёбайрайгёйы «куыд»-тё афтё сбирё 
сты, ёмё сын кёрон дёр нёй. Куы сё фервёзин, бёргё, фёлё рёхысы 
цёгтау ме‘нёсёрфат ёдзёлгъёд цардимё фидар баст сты ёмё мын мё 
мастыл цёхх кёнынц.

* * *
«Дё мад куы амёла, уёд ёй, йё мад кёмён амард, уымён радзур, иннё 

дё нё бамбардзён». Мёнмё гёсгё, ацы ёмбисонд мадён йё мёлётёй 
йё рёвдыдмё къаддёр нё хауы: «Мады рёвдыд куынё базонай, уёд ёй, 
мады рёвдыд чи нё базыдта, уымён радзур, иннё дё нё бамбардзён». 
Ацы ныхёсты рёстдзинад мёхиуыл бирё хёттыты куынё бавзёрстаин, 
уёд сё кёрёдзиуыл афтё ёууёнкджынёй нё барин. Мё зёрдёмё-иу чи 
фёцыди, уыцы чызджытёй-иу алкёмё дёр уыцы-иу рёстёг мады рёв-
дыдмё дёр ёнхъёлмё кастён (стёй ёрмёст чызджытём – нё, хистёр 
сылгоймёгтём дёр), нё йё истон ёмё-иу алы хатт дёр ёнё рёвдыдёй 

баззадтён. Мё уавёр мын Аминётёй фёстёмё Уарзетёйё хуыздёр 
ничи банкъардта ёмё мын мё зёрдёйы хъёдгёмттё уымёй тынгдёр 
ничи бандидзын кодта. 

Зондджын сылгоймаг уыди, зёрдёхёлар, цёстуарзон, ёнёхин. 
Уыцы бёллиццаг миниуджытё иу адёймаджы арёх нё баиу вёй-
йынц, фёлё Уарзетёйы баиу сты ёмё йын йё удыхъёд тынг рё-
сугъдёй ёвдыстой. Йё зёрдё дзаг уыди сыгъдёг уарзондзинадёй. 
Йё цоты ёмё уыдоны цоты ёгёрон уарзтёй уарзта. Мах, йё дыууё 
сиахсы, дёр уыдыстём йё хъёбултё, ёмё нём зул дзыхыныхасёй 
дёр никуы сдзырдта. Йё сиёхстё дёр систём йё фёрцы. Куыд мын 
дзырдта, афтёмёй Куыдзёг раздёр йемё куысты бахёлар и, стёй 
та – Милёимё. Мён дёр Амырби раздёр уымён «бауарзын кодта», 
стёй та – Светёйён. Нё дыууё дёр йё зёрдёмё фёцыдыстём. 
Йё чызджыты нын нё бёрны тынг райгондёй бакодта ёмё нё нё 
фёфыдёнхъёл и. Йё цот ём фыр буцёй дзырдтой «мами», ёмё йё 
Куыдзёг дёр афтё хуыдта. Мё бинонты ‘хсён «мамё» иу хатт дёр 
никуы фехъуыстон ёмё йыл нё сахуыр дён, цы дзырдыл нё сахуыр 
уай, уый та зын дзурён у, ёмё дзы нё пайда кодтон, фёлё мём уый 
тыххёй Уарзетё ме ‘мсиахсёй ёвзёрдёр зёрдё нё дардта. Йё цотмё 
йын ёз хёлёг кодтон ёмё сын арёх дзырдтон:

– Мёнён ахём сызгъёрин мад куы уаид, уёд ёй мё уёлныхты хёссин.
Уыдон былалгъ ныхёстё нё уыдысты, мё зёрдёйы бынёй цыдысты. 

Цыдёр фёлмёндзинад мём дзы ивылди ёмё мын мё зындзинёдтё 
рогдёр кодта. Мё мады мын баивта, зёгъгё, куы зёгъон, уёддёр нё 
фёрёдидзынён. Тынг фырнымд уыди. Куы-иу фёрынчын и, уёд-иу ёй 
Светёимё, хъуырыцъарёй лёгъстё кёнгёйё, нёхимё хуыдтам, фёлё 
нём никуы бахсёвиуат кодта. Йе сиахсмё баззайын йё сёрмё нё хаста. 
Бирё йё уарзтон ёмё йын стыр аргъ кодтон. Ноджы зынаргъдёр та мын 
сси, Фаризёмё цы зёрдё дардта, уый куы базыдтон, уёд. Ёрхъёцмё 
дёр ыл нё хъёцыди ёмё йе ‘нкъарёнтё йё иннё цоты сывёллёттёй 
ёмбёхсгё дёр нё кодта. 

– Хъулон уарзт ёй цёмён кёныс, мами? – иу хатт ёй мё цуры бафарста 
Светё.

 – Йё афёдзы куывды нём ёй йё урс бантытимё урс къабайы куы 
рахастай, уёд мём афтё фёкасти, цыма уёларвёй гыццыл зёд ёртахти 
ёмё мын мё цард зынгё фёрёсугъддёр кодта. Мё уд дзы баззади, ёмё 

йём уёдёй фёстёмё мё зёрдёйы уаг нал аивтон, – ёнахуыр фёлмён 
хъёлёсёй йын дзуапп радта Уарзетё. 

Уыцы уарзондзинад Фаризёйы зёрдёмё афтё арф бахъардта, ёмё 
йын ёнё уый йё цард ад нал кодта. Куыддёр ын-иу рёстёг фёци, афтё-
иу ём хъёуы балёууыди, ёмё-иу ёй уырдыгёй нёхимё йё къах нал 
хаста. Уарзетё горёты куы ‘рцарди, уёд та йём ноджы арёхдёр згъорын 
райдыдта. Иумё-иу куы ныхас кодтой, уёд мё-иу дисы бафтыдта, кёрёдзи 
куыд хорз ёмбарынц, уый. Сёхи афтё дардтой, цыма ёмгёрттё уыдысты.

– Куыд дё, миленькая? – телефонёй йём-иу хъёлдзёгёй бадзырдта 
Фаризё.

Кёнё:
– Цы бахордтай, миленькая?
Кёнё:
– Ма тыхс, миленькая, ёз дём тагъд фёзындзынён ёмё та дём ба-

зилдзынён.
Уарзетё куы фёрынчын и ёмё мёлыны къахыл куы ныллёууыди, уёд 

та йё Фаризё цух ёппындёр нал уагъта. Йё фарсмё-иу ёрхуыссыди ёмё 
йём-иу йёхи балхъывта. Иу ныв дзы мё разы уёлдай ирддёрёй лёууы 
ёмё мё цёстытёй нё хицён кёны, сё хъёлёстё та мё хъусты зёлынц:

– Кём дё, Фаризё?
– Мёнё дён, миленькая, мёнё дё фармё хуыссын.
Уарзетёйён йё буар, ёвёццёгён, ницыуал ёнкъардта, ёмё йё фарст 

бирё хёттыты сфёлхат кодта. Фаризё дзы нё фёлмёцыди. Иу хаттёй 
иннё хатмё йын дзуапп лёвёрдта ноджы зёрдиагдёрёй йё тавицгёнён 
«миленькая»-имё. Уарзетё бирё хъуырдухёнты фёстё йё цардёй ахи-
цён и. Доттан ёй кадджынёй баныгёдта йё лёджы фарсмё, ёмё сын сё 
къамтимё сау цёхёркалгё гранитёй иумёйаг цырт сёвёрдта, сё сёрмё 
сын зынаргъ ёрмёгёй мёнгагъуыст сарёзта, сё алыварс та сын рёсугъд 
ёфсёйнаг ёмбонд ныссагъта. 

 Фаризё йё «миленькая»-йы раздёр куыд арёх бёрёг кодта, афтё 
арёх ын бёрёг кёны йё ингён дёр. Светёимё ма хатгай мах дёр йемё 
айсы, ёмё нём цыма Уарзетё ёнёрхъёцёй фенхъёлмё кёсы, уыйау нё 
таксийё уёлмёрдты балёууын кёны.

Иуёй-иутём цардёгасёй, кёронмё бамбарён кёмён нёй, ахём ёнахуыр 
тых вёййы. Сё амёлёты фёстё дёр уыцы тых уёлёуыл ныууадзынц, 
ёмё дзы адёймагмё ёрттивгё стъалыйау царддёттёг рухс фёкёлы…

* * *
Фысджыты цёдисы сёрдарён йё хёдивёг амарди, йё бынатмё йын 

ног лёджы бакодта, ёмё та уый дёр цыбыр рёстёгмё ингёны хай баци. 
Ёппынфёстаг, Дзёрёхыл ёрёнцади. Хамби йын йёхицён дёр ёмё йё 
курдиатён дёр ницы аргъ кодта, фёлё йё хъуыди, йё ныхмё чи нё дзура, 
йё коммё чи кёса, йё фыдгёйттё йын чи нё кёна, йё хиваст митё йын 
чи бара ёмё йын йё фёлхёрттё хурмё чи нё хёсса, ахём къухылтухгё 
дымысдёр, ёмё йё ссардта. Дзёрёхён радиокомитеты литературон хайады 
сёргълёууёджы бынат фаг нё уыди, ёмё ма фысджыты цёдисы сёрдары 
хёдивёг дёр сси, фёлё дзы иу ран дёр ауёдзы галау гутоныл размё нё 
хёцыди. Ёз йё хицау уыдтён, ёмё мё дзы куыст домын хъуыди, фёлё 
ёгёр фёкарджын и, ёмё йын тёригъёд кодтон, стёй йыл мё зёрдё 
ёппындёр нё дардтон. Кёддёр ёрыгонёй цы радиобакастытё скодта, 
уыдон-иу йё рёбинаг ёвёрёнтёй райста, сё рыгтё сын-иу ацагъта, сё 
нымёцтё сын-иу аивта ёмё сё-иу мыхуыргёнджытём ёнёфсёрмёй 
бадавта. Худгё йыл кёй кодтой, уый дёр ницёмё дардта. Иубон мё йё 
кабинетмё бахуыдта, йё бирё азты фёллёйттё кёрёдзи сёрыл рёсугъд 
ёвёрдёй цы скъаппы дардта, уый дуёрттё байтыгъта ёмё фёсмонгёнёджы 
хъёлёсёй афтё бакодта:

 – Уал азы, гуыбыны хардзыл кусгёйё, мё сызгъёрин рёстёг ницытё 
ёмё мацытыл сафыны бёсты фёлтау ёмдзёвгётё куы фыстаин, уёд мё 
чысыл республикёйён цас хёрзты бацыдаин, ёвёдза.

– Ёмбарын дё, уымён ёмё мёхёдёг дёр ахём уавёры дён, фёлё 
иугёр ам кусыс, уёд рёстёгёй-рёстёгмё радиобакастытё дёр кён, 
уацхёсджытё дё ныхмё куыд ницы дзурой, афтё.

– Мё пайдайён цы ныхас нёу, уымё ёз хъусгё дёр нё кёнын. 
– Ёрмёстдёр дёхи мёт кёй кёныс, дё хайадмё фысджыты хёстёг дёр 

кёй нё уадзыс, де ‘рвылбоны хуымётёг радиобакастытё курдиатджындёр 
адёмон артисттён кёй кёсын кёныс, фысджыты ёмё поэтты аивадон 
уацмыстё та диктортём кёй дёттыс, уый зонын ёмё дын ёй барын, фёлё 
дыл цёмёй де ‘мкусджыты зёрдё ма худа, ууыл иучысыл уёддёр архай. 

Уый мём йёхи сивёзта, ёмё мын ме уёхсчытыл йё цонг ёрёвёрдта, 
йёхимё мыл ёрбахёцыд ёмё мын мынёг хъёлёсёй афтё:

– Ма сём хъус, хёлёг мём кёнынц.
Ёз ын йё уавёр хорз ёмбёрстон. Фёндзай азы уыцы иугёндзон 

ихсыд хъуыдыйёдтёй уыцы иухуызон радиобакастытё куы фёфыссай, 

уёд сё, кёй зёгъын ёй хъёуы, фёзёрдёцъёх уыдзынё. Бафёллади сё, 
фёлё Хамбимё авд мины йеддёмё нё иста, ёмё мах мыздёй дёр йёхи 
атонын нё фёрёзта. Йё хин митё йын уацхёсджытё уыдтой ёмё мын 
сё ‘ргомёй дзырдтой:

– Уый дё хёлар у, ёмё йыл ауёрдыс, махыл та давёггаг хёрджыты 
куыст кёныс. 

 Ме уёхсчытыл-иу схёцыдтён ёмё-иу ёлхыскъгёнёгау хъазгёмхасён 
загътон:

 – Цы дзы домут? Ёрыгонёй иу куыстён дёр нё бёззыди, мёгуыр, 
ныр зёрондёй дыууё куыстён сбёззыди ёмё сё иуыл дёр кёронмё 
аххёссын нё фёразы.

Ёнувыд хёлары зёрдё йём нё дардтон, уымён ёмё хин ёмё кёлён 
уыди, куыд дё ‘рбасайдтаид, уый зонгё дёр нё бакодтаис. Йё хабёрттё 
йын хорз зыдтон ёмё йыл ёппындёр не ‘ууёндыдтён. Чысыл ма ёрыгон-
дёр куы уыди, уёд йё зёрды ёрёфтыди ёртыккаг ус ракурын. Йёхицёй 
ссёдз азы кёстёр хёрзуынд, хёрзёгъдау чызгимё базонгё ис, йё мёлгъ 
ёвзаг ём ауагъта ёмё йё сразы кодта. Ёрбацыди мём ёмё мын афтё:

– Ме ‘фсинён йе ‘мдзуарджын ды уыдзынё. 
 Цы ма йын загътаин? Чындзы йын йё хёдзармё куы ‘рбахастам, уёд 

йё кайыстё базыдтой, дыууё усы ма йын кёй уыди, уый ёмё цёхгёр 
ныллёууыдысты сё чызджы фёстёмё сёхимё акёныныл. Йё дыууё 
‘фсымёры иуцасдёр йемё фёхъуырдухён кодтой, катайгёнгё, тыхстхуызёй 
дыууёрдём фёрауай-бауай кодтой, фёлё сё лёгъстётёй ницыуал рауади. 
Сё хо къёрттёй цъула нё аппёрста. Йе ‘рыгон ёфсымёрты ёууёндинаг 
ёвдисёнтыл йё кардзыд мойы кад фёуёлахиз и…

 Дзёрёхимё нё кабинеттё кёрёдзимё дард нё уыдысты, ёмё йём-
иу рёстёгёй-рёстёгмё «дё райсом хорз» зёгъынмё бауадтён. Алы хатт 
дёр-иу ёй баййёфтон телефонёй кёимёдёр зёрдёбын ныхас кёнгёйё, 
ёмё-иу ёй афарстон:

– Афтё зёрдиагёй кёимё дзурыс?
– Зёгёлонимё, – дзуапп мын-иу радта ёппётёй ёхсызгондёр хабар 

хъусынгёнёгау. Иу хатт ём нал фёлёууыдтён ёмё та йё ногёй афарстон:
– Ёхсёв-бонмё уын ныхас кёнынён рёстёг не сфаг вёййы? Райсомёй 

та ма цёуыл фёдзурут? 
– Бирё азты дёргъы мём Хуыцау уёле дёлёмё фёкасти ёмё загъта: 

«Ацы мёгуыр лёг йё азтё ёнамондёй батыдта, ёмё йё хъуамё ёнёмёнг 

самондджын кёнон» ёмё мын Зёгёлоны радта. Йемё цёрынёй нё, фёлё 
ма суанг йемё ныхас кёнынёй дёр не ‘фсёдын. 

Цалдёр азы «а» ёмё «о»-йё фёцардысты, стёй Зёгёлон ракёй амарди. 
Ёз ёнхъёл уыдтён, Дзёрёх йё саутё никуыуал сисдзён, фёлё та ацы 
хатт дёр фёрёдыдтён. Йё усы амардыл афёдз дёр нё рацыд, афтё мын 
радиокомитеты къёлидоры мё цонгыл рудзынджы ‘рдём ахёцыд ёмё 
мын сусёгёй мё хъусы бацагъта:

– Хёдзары цыфёнды стыр арт куы судза, уёддёр ёнё сылгоймагёй 
уазал у.

– Раст дё, фёлё уымёй цы зёгъынмё хъавыс?
– Мёхицён цардёмбал ёрбакодтон. 
Ёз сагъдауёй баззадтён. Фыр дисёй ма мё дзых дёр бахёлиу и, ёмё 

исдугмё дзурын ницыуал сфёрёзтон. Иугёр мын йё хабёрттё кёны, уёд 
мё, ёвёццёгён, йё ног усы бабёрёг кёнынмё хоны, зёгъгё, ёрёджиау 
мёхицёй цалдёр ныхасы ралёмёрстон:

– Ёртё чъирийы куы кёнат, уёд мём-иу фёдзурут.
– Скодтам сё… 
Уёдёй фёстёмё йын ёрмёст йё ныхёстыл нё, фёлё йё циныл дёр 

ёмё йё хъыгыл дёр нал ёууёндыдтён, фёлё йыл йёхицёй тынгдёр 
чи ‘ууёндыди, ахём сылгоймёгтё бирё уыди. Иубон нём иу ёрыгон 
рёсугъд чызг ёрбацыди. Ёз къёлидоры йё размё фёдён, ёмё мё тыхст- 
хуызёй бафарста:

– Ам поэт Дзёрёх кём бады?
 Дзёрёх ын, ёвёццёгён, йё хъёлёс фехъуыста ёмё йё кабинетёй 

рахызти. Ёз ём мё рахиз къухёй бацамыдтон ёмё сценёйы хъазёгау 
кёнгё хъёлёсёй сдзырдтон:

– Уёртё дын йё бёрзонддзинад Иры хуыздёр поэт ёмё курдиатджын 
журналист Дзёрёх!

– Цы мё хынджылёг кёныс?! Ёз ардём хъазынмё не ‘рбацыдтён! – 
нытътъёлланг мыл ласта чызг, ёмё йём кёсгёйё баззадтён.

– Хынджылёг дё нё кёнын. Уый Дзёрёх у.
– Ай мёнё цыдёр дёлтъур гёмёх уырыйы хуызён ацёргё лёг куы у! 

Ёз Сау денджызы был бёрзонд саулагъз сау рихиджын ёрыгон лёппуимё 
базонгё дён, – хъыгзёрдёйё загъта чызг ёмё, фёсмоны арты судзгёйё, 
нынкъард и. Ёнёууёнкхуызёй-иу куы мёнмё ‘рбакасти, куы та-иу 
Дзёрёхмё бакасти. Йё разы, ёцёгёйдёр, Дзёрёх кёй уыди, уый йё нё 

уырныдта, ёмё йём йё уарзоны кёд равдисдзыстём, уымё ныфссастёй 
ёнхъёлмё касти. 

– Сау денджызы был дё чи барёвдыдта, уый ёз нё зонын, фёлё амёй 
фёстёмё мё номёй дёр сайын макёмёнуал баком, – фёлмён хъёлёсёй 
йё бафёдзёхста Дзёрёх.

– Ёз ёнхъёлдтон, уый ды дё, ёндёр ёй мёхимё ‘ввахс дёр не ‘рба- 
уагътаин, – йё цёссыгтё ныхъуыргёйё ма загъта чызг ёмё джихтёгёнгё 
ацыди.

Адёмы ‘хсён кадджын кёй уыди, уый Дзёрёх зыдта ёмё дзы ён-
тыстджынёй пайда кодта. Ёз ёй ёндёр адёймагёй базыдтон. Дзургё 
иуырдём кодта, архайгё – иннёрдём, фысгё та – бынтон ёндёрырдём. 
Йё миддуне ёмё йе сфёлыстад кёрёдзимё тынг дард уыдысты, ёмё йын, 
уымё гёсгё, стыр аргъ нё кодтон. Иубон ём фёдзырдтон ёмё йын загътон:

– Кёд ма дё ам кусын фёнды, уёд радиобакастытё фысс. Ёз сёйраг 
редактор суёвыныл дё хин митё ‘мбёхсыны тыххёй не сразы дён. Жур-
налистты цёсты мё ма ‘фтау. Афтё ёнхъёлынц, мё хёлар кёй дё, уый 
тыххёй дыл ауёрдын.

– Уыдон дё цуры ницы сты, ёмё сё мацёмё дар. 
Ёвзаг алырдём дёр куыд ёнцонёй тасы, уый диссаг у. Иухатт ын йё 

иу ёдзёсгом мийы тыххёй бауайдзёф кодтон. Уый мём цёхгёр фёзылд 
ёмё былысчъилёй срёцыгъта:

– Ёмё ды мё разы чи дё?! 
Хёрз ёрыгонёй зёронды бонмё ёмдзёвгётё фёфыста ёмё иу ныхасёй 

дёр царды рёстдзинад равдисын нё бауёндыди. Хицёуттыл фёзарыди 
ёмё сын алыхуызон рёсугъд ныхёстёй сё зёрдётё фелхёдта. Галайыл 
дёргъёй-дёргъмё одё куы ныффыста, уёд ын ёй йё цёстмё бадардтон: 

– Дёхи зондджын лёг ёмё курдиатджын поэт куы хоныс, уёд дё 
сёрмё цытё хёссыс? Нё мадёлон ёвзаг нын сафын чи райдыдта, стёй 
нё мёгуыргуры бынатмё чи ‘ртардта, уыцы фидиссагыл худинаджы 
зарёг скёнын хъёуы, ды та дзы зёд ёмё хёрзгёнёг аразыс. Цёстмёхъус 
ныхёстён дёр хъуамё цыдёр арёнтё уа…

Уый мё йёхи иуварс азылдта ёмё былалгъёй афтё бакодта:
– Ёз ёй Галайыл нё ныффыстон, ёз иумёйагёй фыццаг президентыл 

ныффыстон. Стёй ирон ёвзаг кёй сёфта, уым уыйбёрц аххосджын дёр 
нё уыди.

– Ома?

– Рёстёг ахём уыди, ёмё хицёутты бардзырд ёххёст кодта.
– Поэтмё ахём зонд кёй ис, уый мын хъыг у. Афтёмёй цыфёнды фыд- 

ракёндён дёр срастгёнён ис. Йё бон министры бынатёй ацёуын уыди… 
Йё хирастгёнён ёргом гёды ныхёсты фёстё ма йын цы хъуамё 

загътаин? Мё къух ыл ауыгътон ёмё дзы мёхи иуварс айстон. Ёрмёст 
хицёуттыл нё зарыди. Царды иу хорздзинад дёр чи никуы сарёзта, суанг 
ма расыгёй ёмё наркотиктёй чи амарди, уыдоныл дёр зарджытё фыста 
ёмё сын стыр ёхцатё домдта. Адёмы ‘фхёрён ныхёстёй мё бон куы нал 
уыди, уёд та йын ёргомёй бауайдзёф кодтон, ёмё мё комкоммё бафарста:

– Ды дё куыстён мызд нё исыс?
– Исын.
– Уёдё мён цёуылнё уадзыс мё мызд исын?
Куысты мызд исын ёмё мёрдтёй ёхцатё кусын кёрёдзимё куыд дард 

сты, уый чи не ‘мбары, уымёй ёфсарм домын ёнёрхъуыды ми кёй у, уый 
бамбёрстон ёмё йё ныхъхъуытты уагътон. Ёмдзёвгё-иу куы ныффыста, 
уёд мём-иу телефонёй ёрбадзырдта, цалдёр варианты мын-иу бакасти 
ёмё мё-иу бафарста, хуыздёр дзы кёцы у, зёгъгё. Се ‘ппёт дёр-иу уы-
дысты адджын къёбёлдзыг ныхёстё, ёмё сём-иу мё зёрдё схёццё и, 
фёлё йын дзы-иу уёддёр сё «хуыздёры» бацамыдтон. 

– Раст зёгъыс. Мёнмё дёр уый хуыздёр кёсы, – сдзырдта-иу райгон-
дёй ёмё мын-иу зёрдёбынёй раарфё кодта: «Стыр бузныг!» Стёй мё-иу 
ёхсызгонёй раппёлыди: «Ёвзаг хорз ёнкъарыс». 

Зёрдёмёдзёугё лирикон ёмдзёвгётё дзёвгар ныффыста. Йё рай-
гуырён хъёуыл дёр зёрдёмёхъаргё зарёг скодта. Йё тёригъёд мё 
нё хъёуы, фёлё мём афтё касти, цыма йын исчи ёхца куы ‘рбахастаид 
ёмё йын ёгъатыр фыдгёнёгыл зарёг куы фыссын кодтаид, уёддёр-иу 
ёй фёстёмё нё аздёхтаид. Йё хёлёрттёй йын-иу искёуыл куы сём-
бёлдтён, уёд мё-иу фыццаджы-фыццагдёр йе ‘нёниздзинадёй бафарста, 
стёй мын-иу куыд загъта, уымё гёсгё-иу ёдзухдёр, фынгыл бадгёйё, 
сёрмагонд сидт уый цёрёнбоны тыххёй рауагътой:

 – Хуыцёутты Хуыцау, Дзёрёхы нын тёссаг низтёй бахъахъхъён, 
бирё азты ма нын зёрдёрайгёйё куыд фёцёра ёмё ма нын ахъаззаджы 
зарджытё куыд ныффысса, уыцы хорздзинад нын саккаг кён! – куывтой 
йын тынг зёрдиагёй.

Йё фарсмё куыста зёрдёргъёвд поэт, курдиатджын журналист ёмё 
зёрдёхёлар лёппулёг Сергей. Алы кары райдайгё поэттён зёрдиагёй 

ёххуыс кодта, ёмё йём сё курдиёттимё арёх цыдысты. Иухатт та йём 
иу ацёргё лёг йе ‘мдзёвгё ёрбахаста ёмё йын, ёфсёрмытёгёнгёйё, 
балёгъстё кодта: 

– Мёнё иу зарёг ныффыстон, цыдёртё дзы мё зёрдёмё нё цёуы, 
ёмё-ма мын ёй исты хуызы бадзёбёхтё кён, дё хорзёхёй. 

Сергей йё райста ёмё йын дзы хорз зарёг сарёзта. Цалдёр боны фёстё 
йём лёг ёрбацыди ёмё йе ‘мдзёвгё бакасти, йё зёрдё дзы барухс и, 
ёмё афтё бакодта:

– Ныр та йё Дзёрёхмё ратт.
– Уымё та ма цёмён? – бадисхуыз и Сергей.
– Уый та йыл музыкё ныффысса.
Дыккаг бон Дзёрёх куыстмё фёзынди, ёмё йыл Сергей бахудти.
– Цёуыл худыс? Исты мё разынди? 
– Дёуыл нё худын, фёлё мёхиуыл. Ды цынё дё, уый дёр дё, ёз та 

цы дён, уый дёр нё дён.
– Уымёй цы зёгъынмё хъавыс?
– Знон куыд базыдтон, афтёмёй ма поэты ёдде композитор дёр дё.
Хабар ын мё цуры радзырдта, ёмё ‘ртёйё дёр фёхудтыстём.
 «Хуымётёг лирик уёвгёйё, дёхицён ахём стыр кад скён, уый алкёй 

къухы не ‘фты. Нё лёмёгъ фысджытё ёмё поэттён се стыр амонд у, ёмё 
хуымётёг адём дунеон литературёйы хъёздыг ёвёрёнтё нё зонынц, 
стёй мёнг бындурыл амад ёдзёхх уацмыстё ёцёг аивадон уацмыстёй 
нё хицён кёнынц», – Дзёрёхёй мын-иу тынг чи ‘ппёлыди, уыдонмё 
хъусгёйё-иу ахъуыды кодтон мёхинымёр…

Нё ныхасыл бирё рёстёг нё рацыди, афтё мём ёрбайхъуысти, дисы 
мё ‘ппётёй тынгдёр чи бафтыдта, ахём хабар: «Дзёрёх амарди». Йё 
мад ёмё йё фыды хъёбысы, цингёнгёйё, чи схъомыл и ёмё царды 
сой чи нуёзта, ёдзухдёр йё кабинеты фёндыры цагъдмё заргё ёмё 
кафгё чи кодта, зарёггёнджытё сё уёлныхты кёй хастой ёмё стыр 
ныфс кёмён лёвёрдтой, йе уёхсчытыл иу грамм дёр уёз чи нё ёвёрдта 
ёмё сатёг донёй дёр йёхи чи хъахъхъёдта, уый йе ‘нусон дунемё, сид-
зёрёй тыхтухёнтёгёнгёйё, чи схъомыл и ёмё цёргёбонты дзёбуг ёмё                                                                                                               
хъёсдарёджы ‘хсён чи фёудхар кодта, уый разёй ацёудзён, ууыл ёбуалгъ 
фын фенгёйё дёр нё баууёндыдаин ёмё ёваст фёуыргъуыйау дён. Иры 
адёмыл цы ёнёбайрайгёйы рак сагъуыди, уый цыфёнды буцхаст ёнёмёт 
адёймагыл дёр нё ауёрды. Йе ‘ппёрццёг миниуджытё мё иууылдёр 

«ферох» сты. Мё хъусты ма зёлыдысты, мё зёрдёмё дзы тынгдёр чи 
цыди, уыдон: радиоэфиры йё аразгё фёлмён ныхас ёмё йё лирикон 
рёсугъд зарджытё…

* * *
Ёмё ма уёддёр Дзёрёх ёцёгёлон адёймаг уыди, ёмё йыл уыйбёрц 

нё фёрыстён, фёлё мё ныфсы мёсыг куы ныккалди, уёд мын уый мё 
астёуы стёг дыууё дихы акодта, ёмё цавддурау фёдён… Ёвдай фондз азы 
мыл куы сёххёст и, уёд мё библиотекёйы кусёг Таня иу ран нал уагъта:

– Дё юбилей сбёрёг кёнём. Дё юбилей сбёрёг кёнём.
Тынг зёрдёхёлар сылгоймаг у. Йё уд дёр дын нё бавгъау кёндзён. 

Чи амарди, уыцы фысджытён дёр, ёгас чи у, уыдонён дёр библиотекёйы 
арёх юбилейтё аразы. Бирё хёрзты нын бацыди, ёмё дзы ‘фсёрмы кодтон, 
фёлё йын уёддёр не сразы дён. Былалгъёй мё раппёл-баппёл кёной, 
уый мё нё фёндыди.

– Дзёгъёлы йын нё разы кёныс. Адёмы бацёттё кодта, ёмё сын ныр 
хъуамё цы ‘фсон скёна? – бауайдзёф мын кодта ме ‘рыгон хёлар Сергей, 
ёмё сё дыууёйы ныхмё зёгъын ницыуал сфёрёзтон. Хионёй, ёддагонёй, 
зёрондёй, ногёй, нёлгоймагёй, сылгоймагёй, фыссёгёй, журналистёй, 
ахуыргёнёгёй, библиотекёйы кусёгёй – иууылдёр ёрёмбырд сты ёмё 
мё стауын райдыдтой. Ирыстоны ма иу хуызёнён фыссёг баззади, ёмё 
уый уыдтён ёз. Иронау ёмё уырыссагау афтё дзырдтой, цыма ирон ли-
тературё йёхиуыл мё диссаджы цёхёркалгё уацмысты фёрцы куынё 
схёцыдаид, уёд цёргёбонты йё мёгуыры хъиутё хордтаид. 

Ирон адёммё иу миниуёг ис: дё хорзы кой куы кёной, уёд дё уёлар-
вмё исынц, де ‘взёры кой куы кёной, уёд та дё къёхты бынмё ‘ппарынц. 
Юбилейы алкёмён дёр (лёмёгътён дёр, рёстёмбистён дёр, курди-
атджынтён дёр) цёстмёхъус ныхёстё кёй фёкёнынц, уый зыдтон ёмё 
хъусёй лёууыдтён. Суанг ма мын мё бинойнагёй дёр феппёлыдысты. 
Хъуыддаг афтёмёй равдыстой, цыма мын Светё мё хёдзары хорз фадёттё 
куынё сарёзтаид, уёд иу хъуыдыйад дёр нё ныффыстаин, цыма мын ли-
тературё дёр уый бауарзын кодта. Мё чызджытёй та мын зёдтё сарёзтой, 
ёрмёст ма сыл базыртё ныссадзын хъуыди. Сё былалгъ ныхёстёй сын 
сфёлмёцыдтён ёмё мёхицён фидарёй скарстон: «Исчи мё артмё куы 
дара, уёддёр мё райгуырён бон никуыуал сбёрёг кёндзынён!» Кёд-
дёр-никёд ёмбырд куы ахицён и, уёд сын загътон: 

– Ныр уе ‘ппёт дёр мемё ресторанмё цомут, ёцёг мын мё курдиат 
сёххёст кёнут. Иу ёппёлён ныхас дёр дзы куыд нё фехъусон, афтё. 
Цёуём ёрмёстдёр нё фёллад уадзынмё.

Светё тынг зёрдиагёй бацархайдта, цёмёй рестораны фынгтё алцёмёй 
дёр ёххёст уой, ууыл. Доттан ма фыс дёр балхёдта, стёй стыр хёрдзтё 
скодта, фёлё йём уыдон фаг нё фёкастысты ёмё мын зёрдё бавёрдта:

– Ирон фынг ёнё стуры сёрёй нё фидауы. Ёстай азы дыл куы сёххёст 
уа, уёд дын гал – мёнёй! 

Дзырд мын бёргё радта, фёлё йё нё сёххёст кодта. Адёймаджы 
цард ёнахуыр диссаг у. Разёй кёмё цы ‘нхъёлмё кёсы, уый ничи зоны. 
Мёнёй фынддёс азы кёстёр, цардёфсёст, сёрён, ёнёниз лёг уыцы 
ныхасы фёстё дыууё азы ёмё ёртё мёйы йеддёмё нал фёцёрдзён, уый 
никёй бауырныдтаид. Иу хатт дёр никуы схъёрзыди, ёхснырсгё дёр ёй 
никуы федтон. Худгё та кодта хъёрёй, къёлкъёлгёнгёйё. Йё цотёй дёр 
йё зёрдё никёмё ‘хсайдта. Хёларёй кёимё цёрын хъёуы, уый зыдта 
ёмё се ‘ртёйён дёр зёрдёмёдзёугё куыстытё ссардта. Мёнмё гёсгё, 
ныр дёр ма зёрдёрухсёй цёрид, фёлё йё ирон стырзёрдёдзинад бабын 
кодта. Фидар уыди, ёмё йё хуыфёг ницёмё ‘рдардта. Ёнёхъён дунейыл 
цы ног низ ахёлиу и, уый йын йё рёуджытё басыгъта. Йё хистёр фырт 
ма йё йё машинёйё удаистёй рынчындонмё аскъёфта, фёлё йын дох-
тырты бон ницыуал баци… 

Мёнён стыр ныфсы мёсыг уыди. Ёнхъёл уыдтён, куы амёлон, уёд 
йё хойы фарсмё ‘рбалёудзён ёмё йын йё уёз фёрогдёр кёндзён, фёлё 
та ацы хатт дёр фёфыдёнхъёл дён. Уёвгё, мёхи кой цы кёнын? Светё 
дзёвгар рёстёг йё кёуынёй нё банцади. Ныр дёр йё сау гранитёй ём-
бёрзт ингёны уёлхъус балёууы, хуылыдз хёцъилёй йё фёсёрфы ёмё 
йыл йё судзгё цёссыгтё фёкалы. Доттаны худгё цёсгоммё кёсгёйё 
ёмё Светёйы кёуынмё хъусгёйё ма мёнён дёр мё зёрдё суынгёг 
вёййы. Адёймаг йё зёрдёмё хёстёг кёй райсы, уый куы амёлы, уёд 
рёстёгмё дуне йё алыварс сафтид вёййы…

* * *
Ёрёджы уырыссагау фехъуыстон иу америкаг киноактрисёйы ныхёстё: 

«Если бы люди друг другу говорили правду, в мире стоял бы такой гул». 
Тынг раст мём фёкастысты, уымён ёмё адёймагмё бирё ёвзёрдзинёдтё 
ис, ёмё уыдон искёмёй фехъусын никёй фёнды. Хицён адёймаг дёр 

ёмё хицён бинонты цард дёр ёмбёхст дуне у. Лёг ёмё ус иумё ёнад 
цёрдтытё куы фёкёнынц, ёхсёвёй, бонёй кёрёдзи былтё куы фехсы-
нынц, сё бонтё хъаугъагёнгёйё куы фервитынц, уёддёр сё фёлхёрттё 
ёддёмё нё рахёссынц, уымён ёмё сё сёхи искёй цёсты бафтауын нё 
фёфёнды, стёй, алчидёр йёхи бинонты ёнёуаг митёй йё хъуырмё кёй 
у ёмё йё искёй хабёрттё ёппындёр кёй не ‘ндавынц, уый фёзонынц 
ёмё хъусёй фёлёууынц. 

Сё цард кёмён фехёлы, ёмё чи ахицён вёййы, уыдон та кёрёдзи 
фыдгёйттё кёнынёй нал фефсёдынц, сёхи та сёвёрынц, иу аипп дёр 
кёмё нёй ёмё, иблисимё цёргёйё, ёнё аххосёй карз ёфхёрд чи ёййа-
фы, ахём ёнёлаз зёдты бынаты. Ёз фыццёгтёй дёр нё дён, дыккёгтёй 
дёр. Мё бинонты мё искёй цёсты бафтауын дёр нё фёнды, ёмё ‘ппёт 
фёлхёрттё рахёссынмё нё хъавын, уымён ёмё, мах зёдтёй кёй цур 
разындзыстём, ахём сёфт бинонтё бирё зонын. Фёнды мё ‘рмёстдёр, 
бинонты царды цыдёр фарстатём цы цёстёй кёсын, уый раргом кёнын, 
растдёр зёгъгёйё та, мё зёрдё мё риуы цы ‘рвылбоны лыстёг хъуыд-
дёгтёй ныттыппыр вёййы, уыдонён сё дёсём хай равдисын. 

Мё сывёллёттё ма гыццылтё куы уыдысты, уёд ме ‘фсин нё хистёр 
чызгён хуыздёр дзаумёттё ‘лхёдта, иннётёй йё аивдёрёй дардта, ёмё 
йын-иу ныллёгъстё кодтон:

 – Фаризёйы фаззёттёй ма хъулон кё. Уый уыдонёй рёсугъддёр, 
ёнёниздёр, хъёддыхдёр ёмё цардхъомдёр у. Адём дёр ёй уыдонёй 
фылдёр уарзынц. Сывёллёттён мах куыд ёнхъёл стём, ахём ёдылы 
не сты, сёхирдём алцыдёр хорз ёмбарынц, ёмё йём ма хёлёг кёной, 
уымён уёвён нёй. Ноджы ма йё сёхицёй арёзтдёрёй ёмё хёрзконд-
дёрёй куы уыной, уёд сё уарзондзинад фыдёхмё рахиздзён, сё хёлёг 
та – ёнёуынондзинадмё.

– Уый хистёр у, ёмё афтё ‘мбёлы. Ды нёлгоймаг дё ёмё сылгой-
мёгты хабёрттён ницы ‘мбарыс, – мё ныхмё-иу цёхгёр ныллёууыди 
Светё. Чи нё растдёр уыди, уый нё зонын, уайдзёф дёр никёмён 
кёнын, ёфхёрынмё дёр никёй хъавын, фёлё Фаризё ёмё фаззёттё 
сё сабибонтёй фёстёмё кёрёдзимё цы ахастдзинёдтё рахастой, уы-
дон уарзондзинадмё ницы бар дарынц. Ёз сё куыд ёмбарын, афтёмёй 
ме ‘ртё фаззоны сё хистёр хойы нё хёдзары куы нал уыниккой, уёд 
цинёй амёликкой. Гыццыл ницёй тыххёй дёр ём фёлёбурынц, ёмё 
сё тыххёй ёрсабыр кёнын. Фаризё сын сё зёрдёйы уаг ёмбары ёмё 

сё йёхи хъахъхъёны. Йё хотимё абадыны, семё зёрдёбын ныхас 
акёныны ёмё сё йёхимё раздахыны бёсты йё хёлёрттём ацёуы 
ёмё йё уёгъд рёстёг уыдонимё арвиты. Хёлёрттё та йын тынг бирё 
ис. Фаззёттён уый, кёй зёгъын ёй хъёуы, хъыг у, ёмё йём ноджы 
тынгдёр хёрам кёнынц.

 Дё цот кёрёдзи куынё уарзой ёмё иумёйаг ёвзаг куынё арой, уёд 
ма ныййарёгён уымёй хъыгдёр цы уа! Цы уавёры сты, уый уынын, 
куыд ёй сраст кёнон, уый нё зонын ёмё мёхи ‘фхёрын. Ёппындёр сём 
фёлмён ныхас нё хъары. Куы смёсты вёййынц, уёд та мын мё дёрзёг 
ныхёстём дёр нал фёхъусынц. Кём фёрёдыдтён, ууыл ёхсёвёй, бонёй 
хъуыды кёнын, фёлё мё рёдыд ссарын нё фёразын. Уыйхыгъд мын ёй 
Светё ёмё Фаризё хёрз ёнцонёй арынц ёмё мын ёй иудадзыгдёр мё 
цёстмё дарынц:

 – Ёгёр лёмёгъ дё ёмё дё фаззётты сё бынаты ёвёрын нё базыд-
тай. Куы дё тёрсиккой, уёд сёхи афтё нё дариккой. Хъёддыхдёр куы 
уаис, уёд, сё бартё куыд зонынц, сё хёстё дёр афтё зониккой ёмё сё 
‘ххёст кёниккой.

Мё фаззёттимё хицёнёй куы баззайын, уёд та мын мё рёдыд мё 
цёстмё уыдон бадарынц: 

– Ёрыгонёй дё усы цёсты дёхи сёвёрын куы базыдтаис, уёд ныр 
йё бынат зонид. Де ‘хцатё йём иууылдёр дёттыс, ёмё дё йё къёхты 
бын дары. 

Ёхца, ёхца, ёхца… Йе ‘рхъуыдыгёнёгён цы зёгъон, уастён? Мёхи 
зонынхъом куы фёдён, уёдёй фёстёмё цы удхёрттё ёмё хъизёмёрттё 
бавзёрстон, уыдон мыл иууылдёр уыцы ёнёбайрайгёйы гёххёттыты 
азарёй ёрцыдысты. Ныр дёр мё цёрдудёй ингёнмё мё мёгуырдзинад 
тёры. Мё сабибонтёй зёронды бонтём мё удёй арт фёцагътон, мё зо-
нындзинёдтё ёмё мё хъарутыл нё бацауёрстон, фёлё мыл хъуын-ёрду 
никуы ‘рхёцыди. Мё бинонтён цыдёр капеччытё ёфснайён кассёйы 
сёвёрдтон, ёмё мын уыдон та, мё хъёздыг бёстёйы ёппёты бёрзонд-
дёр къёпхёнмё чи схызти, уыцы цъаммар цёстфёлдахджытё ассывтой.

Мё сывёллёттё куы рахъомыл сты ёмё ёхцайы ахадындзинад куы 
бамбёрстой, уёд Светёйён мё хъуыды ёргомёй загътон:

– Не ‘хцатё нё цотёй ма ‘мбёхс. Бёлвырд-бёрёг ран сё гомёй дар. 
Уадз ёмё сё сёхи цёстытёй уыной, цы исбон нём ис, уый зоной ёмё 
уымёй фылдёр мацёмё ёнхъёлмё кёсой. 

Дёрзёг хъёлёсёй мын иуцасдёр алывыдтё фёкалдта, стёй барджынёй 
йё ныхас балхынцъ кодта: 

– Сывёллёттё хъомыл кёнынён ницы ‘мбарыс ёмё сё мё бар уадз!
Ёхцатё арф рётты фембёхста ёмё дзы цы рамбылдта? Фыдёхёй 

уёлдай ницы. Йё чыссёйы капекк дёр куы нал вёййы, уёддёр фаззёттё 
афтё фенхъёлынц, цыма йём бирё ёхцатё ис, ёмё сын дзы, кусгё кёй 
нё кёнынц, уый тыххёй фыддёрагён ницы дётты. 

– Махыл иу сом бахардз кёныны бёсты фёлтау йё рёдаудзинад рав-
дисыны ёмё йёхицён цёсгом скёныны тыххёй дёс туманёй искёмён 
ёгъдау скёндзён! – кёрёдзи дзыхёй исгёйё мын фёзёгъынц мёстёл- 
гъёдёй. Ард сын бахёрын, хёринёгтыл ын бахардз сты, ёмё йём ницыуал 
баззади, зёгъгё, фёлё мын мё иу ныхасыл дёр нё баууёндынц. 

– Кёнё уый дёу сайы, кёнё ды мах сайыс! – цёхгёр алыг кёнынц ёнё 
дызёрдыгёй. Нё быцёу хъаугъамё расайы, ёмё мын мё ных бакъуырынц: 

– Доттан йё бинонты ницы хъуаг ныууагъта. Хъёуы сын йё фыды 
хёдзар сцалцёг кодта, горёты сын фатертё балхёдта, ноджы ма сын зам-
манай стыр хёдзар ёмё дукани дёр сарёзта, алкёмён дёр дзы машинё 
балёвар кодта. Ды та нын дё фёстё цы ныууадздзынё?

Доттаны бирё уарзтон. Ныр дёр ёй уарзын. Цы хорздзинёдтё нын 
фёци, уыдоны тыххёй дзы стыр бузныг дён, ёмё мё нё фёнды йё фыдгой 
ракёнын дёр, йё рухс номыл къём абада, уый дёр, фёлё мё чызджыты 
ныхтё ёндёр цёмёй бакъуырон, уый мё сёр нё ахсы, ёмё сё, мё зёрдё 
мёхиуыл худы, афтёмёй фёрсын:

– Уыцы исбон цавёр ёхцатёй скодта, уый нё зонут?
– Зонём. Ёмё ды цёуылнё скодтай ахём ёхцатё? Чи дё хъыгдардта?
– Мёнён ёхцатё кёнын мё хъуыдыйы кёрон дёр никуы уыди, уёлдай-

дёр, ахём ёхцатё. Мён мё адёмён хорз уацмыстё ныууадзын фёндыди…
– Цёргёбонты цыдёртё фёфыстай, ёмё цы? Кёй хъёуынц дё фы-

стытё? Раздёр дын, чи зоны, дё чингуытё ‘лхёдтой, фёлё ныр рёстёг 
аивта, ничиуал дын сё ‘лхёны ёмё сё адёмён лёвар дёттыс, мах та 
сыдёй мёлём. Кёд дё цард, ёнё ‘хцатё кусгёйё, литературёйён ны-
вонд кодтай, уёд дё бинонтё кёнын нё хъуыди. Ёнё ‘хцатёй бинонтё 
кёнын ёдылы ми у. 

Сё уайдзёфты цыдёр рёстдзинад ис. Дыууё къорды (дыууё арты) 
‘хсён бахаудтён ёмё судзын. Фёстаг рёстёджы мё сёры ёваст                                                
февзёры, мёхёдёг дёр кёмёй фётёрсын, ахём хъуыды: «Уёд та зёрёдты 

хёдзармё ацёуин ёмё уым ёнцад мёхицён истытё фыссин?» Фёлё, 
дам, уырдём дёр дёргъёй-дёргъмё рады слёууын хъёуы. Сё бинонтёй 
бирётё лидзынц, ёвёццёгён. Цёмёдёр гёсгё, арёх мё хъусты азёлынц 
Аслёнбеджы зёрдёсёттён ныхёстё: 

– Мёхи куы амарин, уёд мё сыхёгтё, мё хёстёджытё ёмё мё зон-
гётё кёрёдзийён, дисгёнгёйё, дзуриккой: «Йё зонд фёцыди, ёндёр 
цы хъуаг уыди? Бинонтё дын ис, куыст дын ис, царёй дыл нё тёдзы, дзул 
ёмё цайы фаг кёныс. Хуыцауён – табу, дё къёхтыл цёуыс. Цы ма дё 
хъёуы?» Кёд раст уаиккой, уёд ёз цёуыл удхар кёнын ёмё рухс дунейё 
сау ингёнмё цёмён тырнын? 

Ау, ёз дёр ме ‘рдхорды хал ахордтон? Нё, уымён йё сывёллёттё 
хёлд уыдысты, ёмё йё удхарёй уыдоны хъысмёт мардта. Мёнён мё 
чызджытё ёнёхёлд сты. Фаризё мыл ёрхъёцмё дёр нё хъёцы. Ус кёй 
ракуырдтон, ууыл фёсмон кёнын, зёгъгё, йё цуры куы фёзёгъын, уёд 
ёрёнкъард вёййы, ёмё мём йё уынгёг хъёлёс райхъуысы:

– Цёмён афтё зёгъыс, папё? Ды мамёйы куынё ракуырдтаис, уёд 
ёз нё райгуырдаин.

Мёхимё йыл ёрбахёцын ёмё йё ‘рсабыр кёнын:
– Ёз хъазгё кёнын. Уё мад йеддёмё мё ничи хъуыди, стёй мё ныр 

дёр ничи хъёуы.
Мё фаззёттё ёрмёстдёр мемё куы вёййынц, уёд – зёдтё, ёппын-

дёр мё ‘вналын ницёмё фёуадзынц, сё мад сё ёгоммёгёс ахуырдзауты 
‘фхёрёгау гуымиры хуызы куы фелхыскъ кёны, кёнё сын, кёй нё ку-
сынц, уый сё цёстмё куы бадары, уёд сыл укол акёнёгау цыдёр бёллёх 
ёрцёуы, ёмё фёсонт вёййынц. Зёрдё скъахын ёнцон у, йе сдзёбёх 
кёнын та – зын…

Уыдзён ма

КАСАТЫ Батрадз

ЗЁРЁХСИДЫ СЫГЪДЁГ УАРЗТ
           * * *
– Зёгъ-ма, дё цёстёнгас цы дзуры
Ёдзух нё фембёлды мёнён?
Цы агуры, мёнёй цы куры,
Нёй уымён иунёг хатт зёгъён?!. –

Цыма мём ратёхы уёларвёй
Уёлтёмён рухс зёды ёнгёс,
Фёфёрсы мён зёрдёйы арфёй
Ёвзонг чызджы фёлмён хъёлёс.

Зёгъин,фёлё ёнцон кёд уыди
Ёргомёй уаз хъуыды зёгъён.
Мёныл дёр ахём цау ёрцыди,
Ёмё фёразын ныр зынтён.

Зёгъин, фёлё йын фехъусён дёр нёй,
Нёдёр ёй басгарён уырзёй.
Хъёуы йё банкъарын зёрдёйё,
Уый туджы рахёссын ёрдзёй.

Зёгъён ын нёй, хъёуы йё ‘нкъарын
 Зёрдёйё, рухс фёндтё хынцгё,
Ёмё йё норст цёхёрау дарын,
Бёллиццаг нысанмё тындзгё.

           * * *
Фётулы хур,
Зёрёхсиды дёр 
Бирё хёрзтё ис.
Нё боны сагъёс

6 Мах дуг №3 2023

‘Мё нё ис
Фёлладёй уый
Хёрз фынёймё фёхёссы
Ёмё зёлдаг,
Зёрин тынтёй
Йё нывёрзён ёмбёхсы
Нё боны сагъёстё,
Нё рис.
Кёс-ма йём, кёс,
Цы ныфсдёттёг у цардён!
Кёс-ма йём, кёс, –
У райдайён нё уарзтён.
Ёркъул и хур,
Уёддёр фёлладёй,
Уый арвгёрон
Нё уарзты рухс тынтё нывёнды…
Ёмё кёсём, лёууём
Нё бёрз бёласы цур,
Хёдзармё цёуын иуы дёр нё фёнды,
Фёлё Зёрёхсидён
Сёуёхсидимё
Баиу уёвён нёй.

                  * * *
О, уыцы ракёнон цёстёнгас,
Ыссудзы зёрдёйы цёхёр!
Уым хъазы арвыцъёх хёрз ёввахс, –
Кёнын йё ёрттывдёй дзёгъёл.

Цёмён уыд цинхёссёг мё зыны,
Ныфсёвёрёг йё цёхёры ёргомёй,
Цёмёй зыдтон, зёрёфцёгёй кёй зыны
Мё цардвёндаг – дывёр хёсы ёргъомёй?

Цёмёй зыдтон, ёнцойбон дзы нё уыдзён
Мё фёллад уд. Гадзрахат ёмё сайдёй
Мён бахиздзён уый искёдбон. Фёуыдзён
Мё зындёр рёстёг циндзинады зардёй.

О, уыцы цёстытё! Ёндёртё никуы ёз нё федтон,
Нёдёр та банкъардтон ныфсхёссёг, 
Кёддёр кёмдёр мё амонды фарн фехстон,
Дё цёстёнгасёй нал зонын хуыссёг дёр.

                ИЗЁЙЁН-ИУ ЗЁГЪ...
Ёнкъард куы уай, дё сагъёс дё куы бырса, 
Куынёуал арай рухс цардён фёрёз, 
Ныфсён ма дё цёрыны хос куы хъёуа, 
Уёд дардмё ма цу, Изёйён-иу зёгъ.

Бёрзонд арвыл стъалыты цёхёры 
Куынё арай дёхи зынджы стъёлфён, 
Кёйдёр дё бафёрсын куы хъёуа, 
Уёд дардмё ма цу, Изёйён-иу зёгъ.

Фёллад уадзынён хорз бынат куы ‘взарай, 
Цы ком, цы рёгътё фенын у хуыздёр, 
Фёндагмё дё цы бахъёудзён хёдзарёй, 
Уёд дардмё ма цу, Изёйён-иу зёгъ.

Дё уарзонёй зёрдёйы худт куы райсай, 
Ёхсёв дёр дё куы нал ахса хуыссёг, 
Дё цёстысыгёй базы цъар куы ёхсай, 
Уёд дардмё ма цу, Изёйён-иу зёгъ.

Дё куысты дё цы тыхсын кёна, уыдон 
Куынёуал зонай аиуварс кёнын, 
Дё зёрдёйы куы нал цёуа дё катай,
Уёд дардмё ма цу, Изёйён-иу зёгъ.

Дё Музё дём ёгёр тёргай куы фёуа,
Куы нал дём зына фидёнён йё рухс,
Дё цардвёндаг ёлхынцъытё куы кёна,
Уёддёр уыдзёни Изёмё йё хос…

                     ӔРДЗЫ КӔЛӔНТӔ
Фӕтулы хур... Зӕрӕхсид арвгӕрӕтты хъазы,
Ызнӕт денджыз ныссабыр и, тыхсы.
Лӕууыс ды былгӕрон... Рӕсугъддзинад дӕ разы 
Ӕфсӕрмыгӕнгӕ алырдӕм бырсы.
Ӕрвхуыз цӕстӕнгас, де ‘рдзон тых, дӕ кондӕй 
Кӕныс уӕлахиз аивӕй, бӕрзондӕй: 
Зӕрӕхсиды сырх пиллон арт ӕрмынӕг, 
Цъӕх денджыз бандзыг... Абухгӕ уылӕнтӕй 
Ӕрсабыр ис дӕ хӕдӕфсарм, дӕ монцтӕй.

О хӕхты чызг!
Цы зӕд, цы Хуыцау дӕ ӕрхаста ардӕм, 
Цӕмӕй ӕрдзон тыхтӕн
Сӕ рӕсугъддӕры феной адӕм, 
Цӕмӕй дӕ рухс уарзты кӕлӕнтӕ 
Ӕрзилой дунейыл хъӕргӕнгӕ 
Ӕмӕ ныххойой усгурӕн йӕ зӕрдӕ?

Ӕрцыдтӕ аргъӕуттӕй?
Ӕви дӕ зӕд? Хуыцау ӕрхаста ардӕм, 
Цӕмӕй ӕрдзон тыхтӕн
Сӕ рӕсугъддӕры феной адӕм, 
Цӕмӕй дӕ рухс уарзты кӕлӕнтӕ 
Ӕрзилой дунейыл хъӕргӕнгӕ 
Ӕмӕ ныххойой усгурӕн йӕ зӕрдӕ?!

Ныссабыр ис ызнӕт денджыз дӕ разы, 
Рӕвдаугӕ дын дӕ къахбынтӕ ӕхсы, 
Зӕрӕхсид ам дӕ сау дзыккутӕ фасы, 

Зӕрин тынтӕй бӕгънӕг буарыл тыхсы...
Ӕртӕ рӕсугъды баиу ысты иу ран, 
Сӕ аивгӕнӕг былгӕрон лӕууы, 
Ӕртӕ амондгур – алырдӕм сӕ фӕндаг, 
Сӕ алкӕцы йӕхи фарнмӕ бӕллы...

Ыскалдзӕн райсом хур йӕ тынтӕ ногӕй, 
Ысабухдзӕн та денджызӕн йӕ маст.
Ӕрмӕст чындздзон чызг судзгӕ уарзты монцтӕй 
Уындзӕн йӕ сӕнтты урс барӕджы хъазт.

              * * *
Мӕ сыгъдӕг уарзт – 
Рӕбинагдӕр ӕнкъарӕн, 
Мӕ уды фарн –
Мӕ рухс монцты ӕндзарӕн! 
Дӕумӕ куы уыд
Мӕ фӕндӕгты сӕйраг,
Ды куы уыдтӕ
Мӕ бӕллицты фыццаг.
Дӕумӕ тындзыдтон
Рагбонтӕй фӕстӕмӕ,  
Ныр хъусын ӕз
Дӕ карз ныхас хӕстӕгмӕ: 
«Сыгъдӕг уарзтӕй, 
Ӕвзонг лӕппу, цы кайыс?!
Дӕхи, мыййаг,
Кӕд митмӕсгуытӕй сайыс...»
Мӕ сыгъдӕг уарзт, 
Дӕуӕн ӕмбал нӕ арын!  
Мӕ дудгӕ рисыл
Ноджы цӕхх луарын...
Ӕвӕдыл мӕ
Сыгъдӕг суадонмӕ ласыс, 
Фӕстӕмӕ мӕ
Ӕнӕ донӕй ыздахыс...

Ӕви ӕндӕр у
Уаз уарзтӕн йӕ ахаст?
Мӕ зӕрин уадындз 
Заргӕ-зарын асаст?!.

                 * * *
Арвы цъёхау арф цёстёнгас,
Ивылгё, зёрдёйы цинтау
Раздахы ёвзонджы хъёлёс,
Раздахы ёвзонджы дымгё.

Арвы цъёхау арф цёстёнгас
Асуры мё кары сагъёс,
Раздахы кёддёры уёнгрог,
Цардбёллон ёнёкёрон ныфс.

Ивылгё дё цъёх цёстёнгас
Агуры сыгъдёг ёнкъарён,
Басгуыхы уый уарзт ёндзарён,
Норст цёхёр дымгёйё схъауён.

Арвы цъёхау арф цёстёнгас
Ивылгё зёрдёйы цинтау. 
Ахёсс ёй, рёвдаугё, ахёсс,
Амондагур урс барёгён!

ХАДЫХЪАТЫ Фатимё

ИВГЪУЫДЫ ФЁЛГОНЦТЁ
                                           Мысинёгтё мысайнагау ёфснайд.

                                                               Къадзаты Станислав

ХЁДЗАРОНТЁ
Алы бон дёр зёрдыл ивгъуыдёй ёрбалёууы исты мысинаг. Мёнё 

та ныр дёр, Ног азы къёсёр, Ногбоны рёстёг мё сабидугёй ёрхъуыды 
кодтон рагон хёдзаронтё. Нё хёдзар ёвиппайды цавёрдёр ёнахуыр 
хъёлдзёг ёмё, худёг дзаумётты ирд ахуырст ёмё мёнгцёсгёмттё 
кёуыл уыд, ахём адёмёй байдзаг. Кёмён йё кёрц – зыгъуыммё конд, 
кёуыл – сырды цёсгом. Нёлгоймёгтён сылгоймаджы дзаумётты сё 
былтё, сё рустё – сырххъулон ахуырст, сылгоймёгтён – нёлгоймаджы 
дарёсы сау ёвзалыйё ахуырст мёнг рихитимё. Чи йёхицён ёвёргё 
гуыбын скодта, чи – боцъотё… Сё иу цагъта фёндырёй, иннётё ка-
фыдысты, зарыдысты, арфётё ёмё хъёлдзёг ныхёстё кодтой. Иу дзы 
йёхицёй арёзта арс, зыгъуыммё конд кёрц ёмё йыл арсы мёнгцёсгом 
уыд.  Ахауд, атылд-иу зёххыл, фёцёй та-иу мард, ёмё-иу ын уёд иннё 
хёдзаронтё фысымтёй хос агуырдтой. Мё мад ёмё фыд тынг цин 
кодтой сё уазджытыл, узёлыдысты сыл, арсён алы хостё кодтой. Куы 
йын къафеттё лёвёрдтой, куы – мыд, куы та – арахъхъ, ёппынфёстаг 
адзёбёх вёййы, ёхца йын куы раттынц, уёд ёмё йё къёхтыл алёууы, 
стёй ёркафы…

Гыццыл сабитё уыдыстём мах ёмё тынг тарстыстём уыдёттёй, 
ёмё-иу нё нё мад сабыртё кодта. Фынгыл-иу сё куы ёрбадын кодтой, 
уёд-иу махён дёр бамбарын кодта, Ног аз ахём хъазён хъёлдзёг митёй 
кёй фидауы, хёдзаронтё та алы хёдзармё амонд ёмё циндзинад кёй 
хёссынц. 

Ноджы ма-иу Ногбоны нё фыд цёхёрадоны рёбынты ёркарста хус 
сындзджын бёрзонд кёрдёг ёмё дзы-иу уынджы нё хёдзары раз арт 
скодта, йё алыварс-иу адём ёрёмбырд сты, хъазт-иу стынг, арты сёр-
ты гёппытё кодтой сёрёндёр фёсивёд. Алчи артмё ёппёрста исты 
зёронд дзаума, ёмё дзырдтой ёмё куывтой: сё низтё, сё фыдбылызтё 
дёр афтё куыд басудзой!..

Фёстёдёр мёхицён тынг ёхсызгон уыд хёдзаронтё кёнын. Мё 

цардёмбал-иу скодта Митын Дадайы дарёстё, ёз та цигайнаджы                         
дзаумёттё, ёмё гитарёимё зылдыстём нёхионтыл арфётё ёмё зарджы-
тимё, кодтам сын лёвёрттё.

Фёлё уёддёр сабидуг куыд адджын у, куыд зынаргъ сты сабибонты 
мысинёгтё! Ёдзухдёр-иу бёрёгбоны размё, стёй бёрёгбонты мё мад 
ёмё фыд алцы куыд зёрдиагёй цёттётё кодтой, куыд ивта сё зёрдёйы 
уаг, сёхи куыд дардтой, раст цыма уёларвёй ёрцёуёгмё ёнхъёлмё 
кастысты. Абоны онг дёр сё алы бёрёгбон мысын ёмё уыдонау ёз дёр 
райдайын бёрёгбоны зилёнтё. Афтё мём фёкёсы, цыма мём уыдон 
сё цёст дарынц, ёмё нё бёрёгбон иумёйаг у, цыма алы мийы фёрцы 
дёр бандзёвын ёмё баххёссын мё ныййарджытём…  

Нё сыхы цард алы кары адём. Зёронд устытё, зёронд лёгтё мём 
кастысты тынг цымыдисаг, цёмёндёр зёдты хуызён, абоны онг дёр уар-
зын зёронд устытё ёмё лёгты… Хёлёг кёнын, кёмён ма ис хистёртё, 
чи рёвдауы йё мад, йё фыды… 

АРЦУ
Нё сыхы уыд цалдёр зёронд лёджы. Уыдонёй ёппёты хуыздёр 

мё зёрдыл бадардтон Арцуйы. Уый мын ёдзухдёр ёппёлыд мё фы-
дёлтёй. Куыд ахуыргонд ёмё уёздан уыдысты, цы дыргъдон сём уыд, 
куыд цагътой алыхуызон фёндыртыл. Ахуырмё тынг зёрдёргъёвд 
уыдысты ёмё алы горётты ахуыр кодтой: чи Киевы, чи Одессёйы, чи 
Новочеркассчы… Улёфты рёстёг-иу куы ёрёмбырд    сты, уёд ёппёт 
хъёуы фёсивёд дёр сё кёртмё ёмбырд кодтой, стыр хъазт-иу сарёзтой, 
къухёй-къухмё цыдысты дала, хъисын ёмё ирон фёндыртё. Суанг 
ёнафонтём кафыдысты, зарыдысты. 

Удёй хъёздыг, ёгъдауёй ёххёст, зёгъгё-иу балхынцъ кодта йё ны-
хас Арцу. Раст цыма Къостайы Хъуыбады у, афтёмёй уынын Арцуйы. 
Йёхицён йё иунёг фырт, хъёбатыр тёхёг, фёмард хёсты фёстё, ног 
хёдтёхёг фёлваргёйё… Фёлё Арцу цард ёмё хъысмётмё нё фёхёрам, 
йё рёсугъд уёнгтё не ‘ртасыдысты, уыцы ёмраст, саджы фисынтыл амад 
ма уыд, иннёты ёхсён бёрёг дардта йё бёрзонд ас ёмё хёрзкондёй. 
Бирё уарзта кёстёрты, сабиты. Кодта хъёлдзёг ёмё рёвдауён ныхёстё, 
рагон хабёрттё, аргъёуттё, таурёгътё. 

Хъыгагён, зёрдёйыл нал лёууынц, фёлё мёнё йё иу фёсномыг 
ныхас.

Аходёнмё ‘нхъёлмё кёсгёйё, дзуры йё хъёбулы хъёбулмё, зёгъ-
ма, дам, изёры аст сахатыл куы бафынёй уай ёмё райсомы авд сахатыл 
куы рабадай, уёд цал сахаты фёхуыссыдтё? Иуёндёс, зёгъгё рёвдз 
анымадта лёппу.  

– Диссаг нёу, иуёндёс сахаты ёнё комдзагёй бафёразын? 
Афтё бамбарын кодта хёдзары ‘фсинён, аходён афон кёй у, уый. 

Ёмё-иу Тамарё дёр уёд фынг ёвёрынмё фёци.
Бирё хъармад цыд нё сыхы хистёртёй. Искёмён сё исты кёстёриуёг 

акодтай, уёд дыл-иу арфётё ныккалдтаиккой. Цёстуарзонёй дын дё 
фыдуаг дёр, дё рёдыд дёр загътаиккой. Зонд бацамонынмё зивёг нё 
кодтой, барёвдауынмё: чи дын дзы гуыл авёрдтаид, чи –адджинаг, 
чи – цы… 

БАБА
Мёхи Баба дёр уыд аивтёарёзт зёронд лёг. Уынджы фёзынд, бал-

цёй ёрыздёхгёйё, уёд-иу ёй дардмё дёр базыдтон. Уынг дёр-иу цыма 
сфидыдта, мёхи Баба ёрцёуы, зёгъгё… 

Мё цёстытыл уайы, мё мады хуыд морё вельвет китель ёмё галифе 
хёлаф куыд рёсугъд фидыдтой мё бёрзонд ёмё хёрзконд бабайыл, уый. 
Уый цас рёвдауён ныхёстё зыдта, цас таурёгътё ёмё ёмдзёвгётё 
дзырдта! Йё амындёй мах нё мадмё дзырдтам, куыд ёмбёлы, афтё. 
Не ‘мбёлттёй та бирётё сё мадёлтём номёй дзырдтой. Уый мём тынг 
диссаг каст, цыма се ‘мбёлттё сты, уыйау. Уазёг ёрбакёнынмё Баба 
никуы дызёрдыг кодта: йё чындзёй ныфсджын уыд – мё мады кёр- 
дзындёттон ёфсинёй зыдтой адём дёр. Цы ма уа ахём ахастдзинёдтёй 
тёхудиагдёр чындз ёмё хицауы ёхсён… 

Мё фыд арёх цыд дард балцы йё куысты фёдыл, ёмё, Баба йё адзал 
куы базыдта, уёддёр та йё хъёбул уыд Сыбыры. Тынг ём ёнхъёлмё 
каст, фёлё йё нал федта – ёгъдау ёрёнцад мё мадыл. Ёрмёст йё 
ныгёнён бон сёумёрайсом схёццё ис йё фырт дёр. Тынг бахъуыды 
кодтон уыцы уазал бонтё…

Махимё Баба уыд фёлмён, рёвдаугё ёмё узёлгё уарзон фыдыфыд. 
Уый нын ёмбарын кодта цард нё алыварс, дзырдта нын аргъёуттё, 
таурёгътё, ёмдзёвгётё – бирё сё зыдта зёрдылдаргёйё. Уёлдайдёр 
Къостайы «Ирон фёндыр». Уарзын нын кодта чингуытё. Мюнхаузены 
тыххёй дёр фыццаг иронау бакастён. Ёмбалты Цоцкойы тёлмацёй 

уагъд чиныджы. Уёд ёй цёмёй зыдтон, йё бинойнаг, мё ёнёзонгё 
нана, Цоцкойы хёрёфырт кёй уыд. Стёй цас ёмбёрстон, чи у Цоцко, 
уымён… Хёрз гыццылёй базыдтон, амондагур дардмё кёй нё хъёуы 
цёуын, Цёрукъаты Алыксандыры «Мыстачъе усгур» бакёсгёйё. Арёх 
ёй кастыстём Бабаимё.

Баба амард, ёз ёвдём къласмё куы цыдтён, уёд. Хъыгагён, мё 
зёрдыл ницы бадардтон йё бирё таурёгътёй. Нана та нын уёвгёдёр 
нё уыд: ёрыгонёй амард, йё кёстёр хъёбулыл дёс азы йёддёмё нё 
цыд, афтёмёй. Стёй ма мё зёрдыл лёууы, зёгъгё, искуы уыд, цины 
уа, хисты уа, махён-иу йемё ёрбахастаид фёйнё къафетты. Ёмё йём-
иу ёнёрхъёцёй ёнхъёлмё кастыстём.  Мах тынг бирё кёй уарзта, 
уымён ёвдисён у, нё ныййарджытён нё ёфхёрын кёй нё уагъта, уый 
дёр. Уый раз нё мад махмё никуы систа йё къух, стёй йё хъёлёс дёр 
никуы райхъуыст, фыдуаг та куыд нё кодтой дыууё лёппуйы, уёвгё 
мёхёдёг дёр уыдонён ёмбёрзён уыдтён… 

Нё мадён цас не ‘мбёлд хыл кёнын, уыйбёрц ёз мё кёстёрты хъомыл 
кодтон, суанг нёмыны онг. Бабамё уый хорз каст, йёхимидёг-иу худти, 
ёз-иу мёхи загъдгёнёг куы скодтон, мё кёстёрты хъомыл кёныны 
бартё мёхимё куы истон, уёд.

МЭРИ ЁМЁ ЯГОР
Мах нёхимё зёронд ус нё зыдтам. Нё дыккаг хёдзары уыд, нёхи нана 

кёй хуыдтам, ахём. Мэри. Абон дёр ёй нё зонын, цёмён афтё хуынди, 
кёд ыл Лермонтовмё гёсгё сёвёрдтой уыцы ном, ёндёр ирон хъёуы 
ирон чызг афтё цёмён хуындаид?.. Уый уыд фёлмён ёмё зёрдёхёлар, 
махён уёлдай уарзон. Махимё иу бинонтау цардысты, кёд не ‘хсён 
ауайын хъуыд, уёддёр нё ничи зивёг кодта. Бон-изёрмё кёрёдзимё 
цыдыстём – сабитё дёр, хистёртё дёр.

Бирё цыдёртё базыдтон къёбицы сусёгдзинёдтёй ёз Мэрийё. 
Абон дёр ма акёнын йё хёринёгтёй, зёгъём, Мэрийы хъёрмхуыпп. 
О, хонгё дёр ёй афтё кёнём. Ёнё мё мад уый хуын дёр никуы ахаста. 
Алцы дёр цёттё кодтой иумё. Мад ёмё чызджы хуызён. Нё цин, нё 
зын, нё бёрёгбон иу уыдысты. 

Йё къаимё куыд фёцард, «а ёмё о»-йё, уый дёр фёзминаг у, никуы 
райхъуыст сё хъёлёба, стёй хыл кёнын цыма зонгё дёр нё кодтой. Бирё 
чидёртё сём хёлёгёй мардысты. Ягоры йё лёдзёджы къупп-къуппёй 

зыдтой ёнёхъён сых. Ёмё-иу афтё бакодтой: «Ягор та йё Мэрийён 
адджинёгтё ёмё алы зёрдёлхёнёнтё ёлхёнёг горётмё фёуайы». 
Цёугё кёд лёдзёгимё кодта, уёддёр тагъд уад. Стёй хъусёй хорз нё 
хъуыста. Цёмён бакъуырма ис, уый нал хъуыды кёнын, кёд хёсты 
рёстёг… Куыд-иу хордта, уый мё зёрдыл дарын абон дёр: хёрынкъайё 
хёрз гыццыл хёйттыл дихтё кодта дзидза, халсартё… Ёмё сё афтё 
рёсугъд хордта, афтё зёрдиагёй, ёмё дём ёппындёр куынё цыдаид 
хёрын, уёддёр дё бафёндыдаид йё бафёзмын. Мёнён дёр-иу мё 
тёбёгъы цы хойраг уыд, уыдон дёр-иу ныллыстёг кодта, ёмё мём-иу 
афтё хёрзад фёкаст уёд мё сихор, цыма ахём никуы никёд бахордтон. 

Тынг зынаргъ ёмё уарзон мын уыдысты ацы зёронд ус ёмё лёг. 
Сё чызг Тамарёйы цёгъдын кодтой фёндырёй, ёмё йын-иу фыд афтё 
дзырдта: «Уёлёсыхёй нём уазёг ис, ёмё йын хъазт скёнём, науёд нё 
ёнё рёвдыдёй куы ацёуа». Тамарё цагъта, мён та кафын кодтой, ёз-
иу ныфсёрмы дён, ёмё мё-иу асайдтой, мах дём нё кёсём, зёгъгё. 
Сёхи-иу аздёхтой ёмё мём айдёнмё кастысты… Ёз уыцы сусёг не 
‘мбёрстон ёмё кафыдтён зёрдиагёй. Зёронд лёг ёмё мын ус та кодтой 
ёмдзёгъд. Афтё хъёлдзёг уыд кёддёр цард… 

Сё хъёбул куы фёмард, уёд сё цинтё фесты мыггагмё… Се cтыр 
зындзинадён нё бафёрёзтой ёмё сабыргай сёхи бахордтой, афтёмёй 
йё фёдыл се ‘цёг дунемё фёцыдысты… 

МЁИРБЕГ
Мёирбег уыд сё ёдзард хъёбул. Тынг ёнувыд ыл уыдтён. Ёфсадёй 

куы сыздёхт, уёд сси ме ‘ргом дзуар. Мё хистёр ёфсымёр сси. Кёд мё 
фыдыфсымёр уыд, уёддёр. Кёрёдзи цёстёнгасёй дёр ёмбёрстам. 
Уый уыд рёсугъд, ёрыгон, хъёлдзёг, цард ёмё амондмё бёллёг. Йё 
худынмё-иу зёрдё барухс. Ёгъдауджын, бирё лёггёдтё кодта йё мад 
ёмё фыдён, стёй мах бинонтён дёр. 

Уыд бёлвырд ёмё хёрзарёзт, ёдде цыфёнды къёвда дёр уёд, цъыфёй 
ацёуёнтё нёй, зёгъгё, уёддёр-иу, хёдзармё куы ‘рбацыд, уёд-иу йё 
дзабыртё цёхёр калдтой. Раст цыма базыртыл ёрбатахт. Цёугё дёр 
кодта гёдыйау фёлмён, ёнё уынёрёй, стёй цыма адёймагмё комкоммё 
нё касти, фёлё, ёфсёрмытёгёнгё, йё къёхты бынмё…

 Мё Райгуырён бон. Хёдзары ничи ницы змёлыд. Уый дын изёры-
рдём фёзынд ёмё бинонты базмёлын кодта, афтёмёй гыццыл куывд 

скодтой. Мёхицён та мын ёхца авёрдта, ёз дёр ме ‘мбёлтты киномё 
ахуыдтон. Изёрыгон скъоладзауты кинотём нё уагътой, фёлё клубы 
уыцы изёр радгёс уыд нё хёрёфырт Дзибуска, скъолайы ахуырады 
сёргълёууёг – хицён ныхасы аккаг у. Хёстёй ссыд ёнё иу къах, цыд 
хъёдыныл, лёдзёджы ёххуысёй. Ахуыргёнёг та ахём уыд, ёмё, кёд 
математикё амыдта, уёддёр-иу суанг уырыссаг ёвзаджы ахуыргён-
джыты фёстё дёр рёдыдтытё ссардта. Стыр кад ын уыд скъолайы ёмё 
ёнёхъён хъёубёсты дёр. 

Ёз ём бауёндыдтён, зёгъын, абон мё Райгуырён бон у, ёмё ме 
‘мкъласонты ёрхуыдтон киномё. Бауагъта нё. Цы кино уыд, уый нал               
хъуыды кёнын. Уыцы рёстёг индиаг кинотё, стёй америкёгтё, индеецты 
тыххёй кинотё, арёх ластой хъёутём. Мах сыл ёнувыд уыдыстём…

 Ме ‘рцыдмё бёрёгбон йё тёккё тынгыл уыд. Раст цыма райсомёй 
ничи зыдта мё райгуырды бон, уыйау мын ныр къёбёлдзыгёй арфётё 
кодтой ёмё кодтой…

Иуизёр Мёирбег ёрбацыд тынг тыхстёй. Нёхи сыхаг чызджы къух 
райста, салам ын радта. Уый йын афтё: «Мё урс-урсид буц ёмё пух къух 
мын цы дёрзёг ёмё тар къухёй райстай!..» 

Лёппу аджих, фёхъыг ын чызджы ныхас, фёлё йын дзуапп радта: 
–  Дё урс къухмё цы пух дзул райсыс, уый ацы кусаг къухтё ёрзайын 

кёнынц, Зинё…
Бирё уарзта йё куыст, быдыры куыстытёй-иу уёгъд куы уыд, уёд 

фёкёсинаг адёмён лёггад кодта, сё цёхёрадёттё сын-иу бахуым кодта. 
Иу ахём фёззыгон бон ёй колхозы сёрдар кёйдёр зёхх хуым кёнгёйё 
баййёфта ёмё йын йё трактор байста, бафхёрдта йё. Йё куыстёй ёв-
дёлонгонд кёй уыд, уымё гёсгё ацыд йё ногхаст бинойнаджы размё 
ёмё… Фёндагыл фёмард…

Мё мадимё тиу ёмё чындзы хуызён нё уыдысты, фёлё хо ёмё 
ёфсымёрау цардысты. Уыцы рёстёг хуынтё хёссын кадджын уыд. 
Мёирбеджы мад ёмё мё мад ёгъдау кёдём нё фёхастой! Иуахёмы та 
кёдёмдёр цыдысты хуынтимё. Сё уёззау тёбёгъ Мёирбегён хёссын 
кодтой. Уый сын нё куымдта, чызг дёр, дам мын ничиуал ратдзён, тёбёгъ 
хёсгё мё исчи куы фена, уёд. Фёлтау иннё хёссинёгтё иууылдёр 
фёхёсдзынён, зёгъгё. Гогызёй, арахъхъёй сё ахаста. 

Фынг ёвёрын мын-иу куы кодта йёхицён кёнё-иу мё арахъхъы 
агуывзё куы агуырдта, уёд-иу мё зивёг фёразёй ис, ёви мын хъыг 

уыдаид, нозт дёттынмё чъынды уыдтён… Уёд-иу мын афтё лёгъстё 
кодта: «Ёз дё къухёй цы ахёрон ёмё бануазон, уый мын ёвдадзы хос 
у, ёвдадзы!» 

Ацы рёнхъытё фысгёйё, йё худын мё хъустыл уайы, мё цёссыг 
нё уромын, афтёмёй.

 Йё чындзёхсёв ныр дёр арёх ёрымысын… Чындзёхсёвы къёрцц- 
ёмдзёгъд ёмё фёндыры цагъд мё хъустыл уадысты, куы йын ёрбала-
стой йё мард… Кём кафыдыстём, уым ныр уаты астёу йё чырын уыд. 
Мёирбег та ихы къёрттау ёнёзмёлгёйё хуыссыд.  Мё зёрдё ныддихтё. 
Мё уёрджытё мё быны дыдёгътё кодтой…

Уёлдай зын мын уыд йё мёлёты фёстё цардмё раздёхён. Тынг 
мысыдтён мё уарзон хистёры. Ёвёццёгён, мёхицён ног хистёр ёф-
сымёр уый тыххёй бацагуырдтон. Мёхицён – уыйбёрц ёфсымёртё, 
фёлё мёнёй кёстёртё уыдысты: мё фёстё нё хёдзарвёндаджы 
райгуырд фараст лёппуйы. Ёз агуырдтон ахём фёзминаг хистёр, 
кёцы уыдаид уыйау. Ёмё йё ссардтон. Ёгъдауёй дёр ёмё удёй дёр 
Мёирбеджы хуызён. Абон дёр мын лёггад кёны. Бирё хёрзты мын 
бацыд. Ёфсымёрён куыд ёмбёлы, афтё мём йё цёст дары, рёвдыд 
ёмё дзы хистёры зонд ёмё уынаффё зонын, кёнгё ёфсымёрёй мын 
ёцёг хистёр ёмё зондджын ёмбал басгуыхт.  

Афтё мём кёсы, цыма мём Мёирбег йё цёст дары, уый мын ёрвиты 
ёххуыс. Иу хъуыддаджы дёр, иу хабары дёр мё зёрдё никуы фёхудт мё 
кёнгё ёфсымёрыл. Мёрдтём арфё кёнын Мёирбегён, хёрзауыдён мыл 
кёй фёкодта, кёй мын равзёрста зёххонтёй ахём дзуар, уый тыххёй. 

ЛИДЁ
Тынг арёх кёй ёрымысын, уыдонёй иу у не ‘рвадёлты зёронд ус. 

Уый бирё азты фёкуыста ахуыргёнёгёй хёххон скъолайы. Зондджын 
ёмё уёздан адёймаг. Кёддёр ём бёрёггёнёг бацыдтён, ёмё мын 
дзаджджын уёлибёх акодта. Фынгыл бадём, ёмё мын афтё:

– Мё фыр мёгуырёй хъуг балхёдтон. Хъуг куы дуцай, уёд уазёгён 
ёгас цёуай зёгъын дё бон у кёддёриддёр. 

Худёг мём фёкаст, ау, йё мёгуырёй хъуг чи фелхёны? Хъуг балхёнын 
кёй бон у, уый мёгуыр нё вёййы. Фёстёдёр ёй бамбёрстон, ёвиппай-
ды уазёг фёзынд, ауай ёмё дё цы хъёуы, уый алхён, фынг ёрёвёр, 
уый абон ёнцон у, алы къахдзёфыл дёр сёрмагонд дукани. Уёд афтё 

нё уыд, стёй рауайынмё зёрондёй рёвдз нал вёййы адёймаг, нал…
Зёрдёбынёй-иу бацин кодта мё алы къахдзёфыл дёр. Ног зарёг 

кёнё та мё ног чиныг… Алы чиныг дёр ын уыд стыр хёзна. Цёстёй 
бынтон ёвзёр куы уыдта, уёд тынг тыхсти: ацы чиныг куынё бакёсон 
ёмё афтёмёй куы амёлон… Ома, кёй амёлдзён, ууыл афтё нё тыхсти, 
фёлё, мё чиныг «Ёмпъузёнтё» кёй нал бакёсдзён, ууыл… 

Бирё хъёрмуд ныхёстё-иу фёкодтам. Ёппындёр амондёй ницы 
федта. Мёгуырёг, хёдзар ёдзух йе ‘ккой уыд. Скъолайы кусгёйё дёр, 
хёдзары цыдёриддёр уыд сылгоймаджы куыстытё ёмё нёлгоймаджы 
фыдёбон, уыдон иууылдёр йёхимё хаудтой. Сывёллёттё хаста. Ноджы 
ма рынчынтём каст, йёхи цотимё ма фёхаста йё тиуы чызджы дёр. 
Хёстёй йё мой цёфтёй ссыд, уымё дёр цалдёр азы фёкасти, стёй йе 
‘фсин, йё хицаумё…

Бынтон ёрыгонёй баззад сидзёргёсёй. Йё зёры бон та йё кёстёртё 
йё разёй фесты. Мё фыдгулён ма йё ныгёнджытё йё разёй фёуой. 
Фёлё дисы ёфтыдта йё цардбёллонёй. Никуы фёци йёхимё хъусыныл, 
аргъ кодта адёмён. Сыхагёй, хионёй – алкёмён дёр уыд бынат йё 
зёрдёйы. Адёмы, мыггаджы, бинонты кёрёдзиуыл баста. Ёрбацёуё-
гыл дёр бацин кёнын зыдта, искёй циныл бацин кёнын дёр. Рухсаг у, 
рухсаг, Ёрчъынон!

КЪОЛА
Йё иу фырт царди Сыбыры, фёлё, Лёцы йемё чи цард, Къола, уый 

диссаджы лёппу уыд. Ёцёг адёймаг кёй фёхонынц, ахём, ёнёхин ёмё 
сыгъдёгзёрдё. Иу сёрдыгон бон хохмё ацыдтён. Лёцы хъёуы астёу – 
дон. Ёз халсартё ёмё дыргътё ёхсынмё ёруадтён. Ёнёнхъёлёджы 
нё фыдёлты къонайы тыргътёй айхъуыстон йё хъёлёс. Уалынмё дугъ 
радта ёмё иу уысммё мё цуры фегуырд, йё хъёбысы мё фелвёста, 
бёрзонд мё систа ёмё йё дзыхыдзаг хъёр кодта: мёнё ма мё дзуттаг 
хо фёзынд, мё поэт хо ёрбацыд. 

Куы ёрымысын Къолайы, уёд ёдзухдёр мё цёстытё ахуылыдз 
вёййынц. Йё дыууё къухёй цёмё нё арёхст, ахём ницы уыд. Ёцёг 
сызгъёрин къухтё. Уарзтон ын йё конд хёринаг. Хорз ёмё зынаргъ 
ёфсымёр мын уыд. Фёлё амондён ницы хос уыдысты йё зёрдёйы уаг, 
йё сызгъёрин къухтё. Йе ‘намондён, нозты ‘рдём фёци… 

Мё каримё ‘мцёдисёй иу хатдзёгмё ёрцыдтён: кёугё фёкёнём, нё 

уарзон адёмён сё къухы цы нё бафтыд, ууыл. Цы сын баныст, уыдон та 
ёхсызгонёй фёмысём, уый руаджы нём цыдёр рухс ёрбакёлы ивгъуыдёй. 

СЕГЫДЁ
Хохмё фыццаг хатт ацыдтён ме ‘мкурсон чызг Дзытиаты Эммёимё.  

Уымён йё бинонтё ёрлыгъдысты Цымытийё ёмё Лёцёй гыццыл 
фалдёр лёгъзы ёрцардысты. Диссаджы бинонтё. Мад цёргёбонты 
Фыййагдоны скъолайы фёкуыста ахуыргёнёгёй. Йё фыд, – хёсты 
ёмё фёллойы йёхи хъёбатыр ёмё куыстуарзонёй чи равдыста, ахём 
кадджын лёг. Мё фысымтё – тынг зёрдёхёлар ёмё уазёгуарзон адём. 
Дисы мё ‘фтыдта хёхбёстё. Алы дурён дёр мё фёндыд хъёбыстё 
кёнын. Мё мидхъуыдыйы ёдзух уыд, ацы дуртё кёй зыдтой мё фыдёл-
ты, фёндыд мё ёппёт комыл аххёссын, мё хъёбысы йё ёрбакёнын. 
Мё фысымтё мё сё чызгимё арвыстой Лёцмё не ‘рвадёлтимё зонгё 
кёнынмё. Уыдон мыл зёрдиагёй бацин кодтой. 

       Хёдзары хистёр уыд зёронд ус. Бёрзонд ёмё хёрзконд, зёгъён 
ис, иу килё дёр ыл уёлдай фыд нё уыд, ахём ацёргё, фёлё цёрдёг 
сылгоймаг. Хъуыды йын кёнын йё раздарён. Уый бын йё астёуыл уыд 
дёгъёлты баст. Махмё хъёуы никуы нё уыд   гуыдыр ёмё дёгъёлтё. 
Нё иу дуар дёр гуыдырёй не ‘хгёдтам, ёмё мём диссаг фёкаст, ам 
хохы, комы тарфы, ёцёгёлон чи цёуы, кёмёй дзы у тас? 

Уый мём дёгъёл радта, йё бастёй йё равзёрста ёмё райхёлдта, 
афтёмёй. Стёй мын загъта, къёбицы дуар дзы бакён ёмё фёткъуытё 
рахёсс. Нарты Сатанайы къёбицмё цыма бахаудтён, афтё мём фёкаст. Цых-
тёй, царвёй, дзидзайё, ссадёй, мыдёй, халсартё ёмё дыргътё, кёрдёджыты 
онг дзы алцыдёр уыд. Ёз, куыд мын загъта, афтё фёткъуытё ёруыгътон мё 
фёдджимё. Дуар ногёй гуыдырёй сёхгёдтон ёмё рацыдтён. Уыцы фёт-
къуытё мын цёхсын кодта ёмё дзы нёхи хорз федтам. Фысымтё – зёронд 
Сегыдё ёмё сывёллёттё, чызг ёмё лёппу, – стёй мах, сё уазджытё. 
Чызгыл цыдаид кёд цыппар азы, лёппуйыл – дыууё. Тынг рёсугъд ёмё 
дзёбёх сабитё. Чызг мын дзырдта: ёз чындзы цёудзынён, ёмё мыл 
рёсугъд ёрттивгё къабатё уыдзён… «Чи дё куры, чи?» – афарстон ёй. 
Ёмё, Чермен, зёгъгё, загъта йе ‘фсымёрёй…

Сё фыд ёмё мад уыдысты кусынмё. Фёлё уёдёй фёстёмё арёх 
цыдтён хохмё мёхи ёрвадёлтём. Зёгъён ис, ёмё адоны хи цёгатау 
бауарзтон, нымадтон. 

Нал ис, рагёй нал ис, къёбицы дёгъёлты хицау, хёдзары хистёр, 
зёронд Сегыдё. Нал ис йё фырт, бирё азты цингёнгё кёмё цыдтён, 
уыцы фысым, Гадзыбе. Сабитё дёр ныр сёхёдёг ныййарджытё сты.

     Цалынмё адёймаг ёрыгон у, уёдмё сёрён вёййы, уёдмё йё ав-
налёнтё дёрдтыл вёййынц. Ныр бирё азтё рацыд, ёмё ёз нал хёццё 
кёнын никёдём, никёмё дёр ёххёсгё кёнын. Цас дон фёкалд, цас 
рёстёг рацыд уёдёй! Ёрмёст ма мё зёрдыл лёууынц, мё цёстытыл 
уайынц ивгъуыд царды нывтё, удён зынаргъ адём…

ГАДЗЫБЕ
Куыд загътон, афтёмёй, хи цёгатау цыдтён ме ‘рвадёлтём хохмё. 

Гадзыбе уыд тынг цинтёгёнаг, мыггагыл ёнувыд, кёрдзындёттон. Куы-
иу бацыдтён Лёцмё, уёд ыл-иу цыма хур ракаст, афтё мыл цин кодта.

Иубон дын кёрты йё бёхыл абадтён. Лёцы комы заргё ацыдтён, 
тынг хъал, ёнёмёт ёмё амондджынёй. Бёстё цыма иууылдёр мён 
уыд. Хосгёрдёнты куыд рёсугъд у ком! Хёдзармё нё тагъд кодтон. 
Афёстиат дён. Куы раздёхтён, уёд йё хъёр, йё хыл диссаг уыд. Уый 
размё хъёды арс кёйдёр хъуг аргёвста, уыцы комы. Гадзыбе та йё уазёг 
чызджы куы агуырдта, уёд, хъёдёй чи ёрцыд, ахём лёг ын афтё, уёлё, 
дам, комы заргё фёцёуы, ма йын тёрс.

Хёдзары ёфсин афтё ёнхъёл уыд, ёмё уазёг чызг фётёргай уыдзён 
ёмё алидздзён. Фёлё ёз мё рёдыд зыдтон, стёй мыл кёй мёт кодта, 
уый дёр ёмбёрстон. Бацыдтён мё уатмё ёмё цыдёртё фыстон, чиныг 
кастён, цалынмё мём нё бадзырдтой, уёдмё нё рацыдтён. Уёдмё 
уымён дёр йё маст фёлыгъд.

Гадзыбейы зёрдёмё цыди, ёз мёхи уазёгау кёй нё дардтон, фёлё 
хи бинойнагау алы куыстмё дёр рёвдз ёвнёлдтон, цыма нёхимё дён, 
афтё. Йё бинойнагён-иу хъыг уыд, кёй йын ныхилын йё къёбицмё, 
фёлё йын, иннёрдыгёй та, ‘хсызгон дёр уыд, хёринаг кёнын кёнё йё 
‘фсайын кёй нал хъуыд, уый.

     Мё цардёмбал нёхи адёмыхаттёй кёй нёу, уымё гёсгё йём 
ёдзух фаутё хастой нё бинонтё. Никуы йё ‘рбахёстёг кодтой. Уыдоны 
аккаг бынтон хорз нё рауад. Зёгъём, картоф къахын нё зоны – уёд ын 
бацамон, уым диссагёй цы ис!.. Гадзыбе та йё бирё бауарзта. Алы цу-
матё йын кодта, ёфтыдта йё алы куыстытыл. Хосы цъынатё къуыбырёй 
бынмё ластой, ёфснайдтой сё. Ёмё мын дзы-иу аппёлыд: хъаруджын 

лёппу у. Стёй, изёрёй-иу гитарё йё къухтём куы райста, уёд ём тынг 
цымыдисёй хъуыста. 

Рухсаг уёнт, мах зёрдиагёй кёй мысём, уыдон се ‘ппёт дёр.

ТОМЁ ЁМЁ ТАМАРЁ
Нё мыггаджы чызг арёх нёу, фёлё, иумёйаг фыдёл кёмён уыд, 

уыцы хиуёттё цардыстём иу сыхы, ёмё мын ахём хотё уыд нё сыхы 
дыууё: Томё ёмё Тамарё. Иу номы фёйнё хуызы… Мёнёй хистёртё. 
Ёз ноггуырд сывёллонёй сынтёджы тыхтонёй куы хуыссыдтён, уёд 
мё Томё радавта йё хъёбысы ёмё мё, дуармё цы зёронд устытё бад-
ти, уыдомё баскъёфта. Мё мад йё фёдыл рауад ёмё йём хистёрты 
раз тынг нё уёндыд, фёлё йын лёгъстё кёны: «Уёззау дын у, ёри йё 
мёхимё». Уый йын дзуапп авёрдта: «Ай мёхицён дзёбёх у». Уёд ыл 
фёндзём аз цыд. Арёх-иу ёрымысыд мё мад уыцы цау.

    Тамарё та, ёз фыццаг къласы куы ахуыр кодтон, уёд дёсём къласы 
уыд. Мё мад ёмё фыд кусгё кодтой, ёмё сё се скъоладзаумё фёкёсын-
мё уыйбёрц не ‘вдёлд. Тамарё мё сёхимё акодта ёмё мын мё уроктё 
амыдта, уыдонмё цардтён. Райсомёй-иу иумё цыдыстём скъоламё. 
Ёз нёхи хёдзары рёзты цыдтён дёлёсыхмё, нёхимё-иу цёугё дёр, 
кёсгё дёр нё бакодтон. Зёронд лёг ёмё ус, Мэри ёмё Ягор рёвдыд-
той мён. Уёдё Тамарё дёр афтё. Мё ныййарджытё та сё лёппутыл 
ёрхъёцмё дёр нё хъёцыдысты, ёз та – ёнё рёвдыд…  Иубон та нёхи 
цурты куы ацыдтён, хёдзармё кёсгё дёр нё бакодтон, афтёмёй, уёд 
мё мадён фёхъыг; цы ахъуыды кодта, нё зонын, фёлё мё фёдыл ёрцыд 
ёмё мё ракодта. Уымёй фёстёмё цардтён нёхимё. Фёлё мын ахуыр 
кёнынмё ёххуыс кодтой Томё ёмё Тамарё. Сё дыууё дёр фёндырёй 
цагътой сё гыццылёй фёстёмё. Мён дёр ахуыр кодтой. Фёлё ныл иу 
бёллёх иннёйы фёдыл цыд, ёдзух сау дардтам ёмё фёндыр къухтём 
нал истам… Тамарё Мёирбеджы фёстё ёппындёр нал ацагъта. Томё 
та – йё фыды фёстё. Афтёмёй ёз цёгъдын нё базыдтон.

Тамарё скъола куы фёци, уёд тагъд смой кодта. Ёз ыл тынг ёнувыд 
уыдтён, ёмё-иу арёх цыдтён цёугё доны сёрты нё ног хёстёджытём. 
Бон-изёрмё-иу Черменыхъёуы баззадтён. Фёстёдёр мё мад фёрынчын 
ёмё рынчындонмё бахауд. Мах та ме ‘фсымёримё радтой Джызёлы 
интернатмё. Уёдёй фёстёмё доны сёрты ныкуыуал ацыдтён. 

Тамарё схаста ёртё чызджы ёмё иу лёппу. Сё цард мыды къусау 

куы уыд, уёд хъулгъа хёстёй рацыдысты ёмё ирон адёмы цагътой, 
дёрён кодтой сё цёрён хёдзёрттё. Мё хо бахауд уацары. Уым цы 
зындзинёдтё федта, цы тухитё бавзёрста уыцы бонты, уыдон ын йе 
‘нёниздзинад фёкъахыр кодтой, йё цард фёцыбыр кодтой… 

Мё мад куы амард, уёд куы уыдаиккой мё фарсмё Томё ёмё Та-
марё… Фёлё уыдон, хъыгагён, ёдзардёй йё разёй фесты. Тынг зын 
ёмё зёрдёриссён уыд мёнён дёр, мё мадён дёр сё ацыд. Фёлё мё 
мады фёстё мё хотё, кёд сё иу дёр мё хёрз хо нё уыд, уёддёр, мё 
фарсмё куы уыдаиккой, уёд афтё мёгуыр ёмё ёдых нё уыдаин… 

Абон дёр нёма сразы ис мё зёрдё, Томё институтёй кёй нал рацёй-
цёудзён, ууыл. Йё рёзты ацёуын дёр мын зын вёййы. Уый йё куысты, 
кафедрёйы ёвиппайды амард… Цы дугъы фёуадтён уыцы бон, уый та 
ног мё цёстытыл ауайы…  Мё зёрдё сриссы мё ахуыргонд, мё про-
фессор, мё зонады доктор, фёлё хуымётёг ёмё зынаргъ хойыл. Арёх 
ёрымысын, куыд ацыдыстём иумё Цыргъобауы бон кувдмё, уёд ёй 
нёма зыдтон, уыцы аз чындзы кёй цёудзён.

 Нё цёхёрадоны ставд урс ёхсынцъы зади, ёмё-иу уый бынмё иумё 
бацыдыстём, тутайё-иу нёхи хорз федтам, ёз урсдёр цёттёдёр ёхсын-
цъытё тыдтон, уый та сё цъёхтёй хордта цёххимё… Пабло Нерудайы 
мысинёгты куы сёмбёлдтён ахём рёнхъытыл, ёрдёгцёттё чылауи 
цёххимё кём хордтой, уёд фыр цинёй чиныг мё хъёбысы ныккодтон, 
стёй уыцы рёнхъытё мё былтыл авёрдтон. 

Нё кёрты астёу сёнтсырх тута бёлас зади, стыр аууон лёвёрдта 
ёмё ирвёзын кодта ёнёхъён сыхы хуры тёвдёй. Бирё амондджын 
бонтё арвыстам уый дыргътёй ёфсёстёй, ёппёты бёрзондмё сбыр-
гёйё кёнё йё бынмё цъёх нёууыл сатёджы хъазгё-худгёйё, нё сыхы 
чызджытимё… Сыхы устытё дёр-иу сё авдёнтё уырдём ёрбахастой. 
Абон дёр уыцы бёлас афтё зёрдиагёй ёрымысын, цыма мё бинойнаг 
уыд, нё хёдзарвёндаджы хистёр. Афтёмёй нё цёхёрадоны рёбынты 
ёдёппётёй уыд фондз алыхуызон тута бёласы.

Ахём ныфсытё, ахём хистёртё уыд мёнён. Томё ёмё Тамарё. 
Хуыцауы цёст мын куы бауарзтаид бёргё ахём хоты рёвдыд ныры онг…  

МЁ ФЫД
Мё кёстёртё куы фёхъомылдёр сты, уёдмё мё мад ёмё фыд та 

зёронд ёмё фёкёсинаг систы. Уымё гёсгё ёз мё алы бёрёгбон дёр 

кодтон мё ныййарджытимё. Уыцы бон хъуыды кёнын абонау. Уыд 
куадзёны къуыри. Мё фыд нал цин кодта бёрёгбоныл, мё зылдтытыл. 
Раздёр тынг зёрдиагёй сабийау цин кодта мё конд хойрагыл. Бонёй-бон 
лёмёгъдёр кодта. Йё хъуыры нал цыд хёринаг. Йё цёстытё – фёллад 
ёмё ёнкъард. Нал хъуыста, нал каст телевизормё. Цыбыр дзырдай, ам 
нал уыд. Ёрмёст ма мын-иу мё къухён аба кодта. Ныр цалдёр мёйы 
хуыссёны сёйы. Тынг тыхсы, риссы. Фёлё тынг фёразон, тынг хъайтар 
ёвдисы йёхи. Уёддёр ацы бон бёрёг уыд, кёй цёуы, кёй хуыссы йё 
уды зынг. 

Мё сывёллон тыхсти, йё хуылф рыст. Ёз мё чызджыты амбырд 
кодтон ёмё цёуёг фёдён. Дохтыртён ёй равдисон, зёгъгё. Мыййаг, 
исты, уёд мын ёвёгёсёгёй мацы кёна мё хъёбул…

Уынджы рахизфарс фёцёуём, ёмё нё сыхаг дуармё бады. Уый ныр 
цалдёр азы цёстёй нал уыны. Ёз ёй ёрбахъёбыс кодтон фёсте. «Кёцы 
дё?» – фёрсы. Мёхи куы бацамыдтон, уёд мё фёрсы: «Казбек куыд у?» 
Ёз скуыдтон ёмё йын дзуапп радтон: «Мёлгё кёны…» Ёмё, дам, уёд 
кёдём цёуыс, дё мад тёригъёд нёу? Мё мад, зёгъын, йё цоты схаста, 
мёнён та нырма хёссинаг сты…

Фенын кодтон дохтыртён мё чызджы, афтёмёй мём сдзырдтой, 
ахицён, зёгъгё.

Йё ёвёрён бон уыд стыр Уёлахизы ёхсай азы бёрёгбон. Рёсугъд 
хур бон. Тынг бирё адём нём уыд. Сё бёрёгбон ныууагътой, мё фыдён 
хёрзбон зёгъынмё ёрцыдысты.

Уёд ничи зыдта, цы хъёбатыр уыд мё фыд, цы хъайтар. Фараст азы 
ёмё ёрдёг ма фёцард мё мад папёйы фёстё. Кёд уый сыбыр ёнё 
уынёрёй ацыд, уёд мё мад цыппар боны йё уд фёиста. Уыйбёрц ту-
хитё фёкодта ёмё мын мё хъару, мё уд йемё ахаста. Ныр цал азы мё 
уды хъёдгом нал байгас. Йё афёдзы бонмё иу гыццыл чиныг рауадзон, 
зёгъгё, ууыл кусгёйё мын чидёр бацамыдта, ёмё   Интернеты ссардтон 
Подольскы ёфсёддон архивтё. Мё фыды дыууё ордены куы ссардтон, 
уёд мё нё уырныдта, уый кёй у, уымён ёмё никуы дзырдта, хёсты 
кёй уыд, уый. Бирё сгарён куыстыты фёстё сбёрёг, папё кёй у, бирё 
фёкуыдтон, фёхъыг кодтон, цёмён афтё рауад, ууыл.

Хёсты фёстё ахст ёрцыд, йё бинонтё сыдёй куы мардысты, уёд 
колхозы быдырёй нартхор кёй радавта, уый тыххёй.  Тынг ёй асаста 
ахёстон. Афтё йём каст, цыма ницыуал сты йё лёгдзинёдтё, хахх ёр-

цыд йё ивгъуыд. Уый цёмёй зыдта, искуы Интернет фёзындзён, ёмё 
рахъёр, раргом уыдзысты хёсты архивтё. Йёхицёй дзёгъёл ёппёлд 
ракёна, уый та йё нё фёндыд… Хёсты коймё-иу ёдзух йёхи айста. 
Дыууё ордены – йё лёгдзинад, йё хъёбатыр хёстон сгуыхтдзинёдты 
тыххёй. Ёз дёр никуыдём ныхъхъёр кодтон уыцы хабар. Нёхицён 
ёй зондзыстём. Хёсты ветерантё кёй фыдтё уыдысты, ахёмтём ба-                                                                                                                                           
дзырдтон, зонут зёгъын, цы хёрзиуджытё уыд уё хъёбатыр фыдён, ёмё, 
дам сё гыццылёй хъазыдыстём, нё сё бавёрдтам… Ёз сын сё, архивы 
фыст куыд сты, афтёмёй бакастён. Ёвдай дыууё паддзахадон ёфсёддон 
хёрзиуёджы нё гыццыл мыггаджы лёгтём. Ёвдай цыппарёй та хёстёй 
нал ссыдысты…  Уёд ма ёз ныр мё фыды хёрзиуджытё ёрдомон?

   Абон ёвддёс азы сёххёст дё ацыдыл. Ёз та мысын дёу, мысын 
уыцы бон. Куыд ахуыссыд дё уды арт. Рухсаг у, мё хъёбатыр фыд.  

ЁТТИ
Абон мын ёнё радзургё нёй, нё сыхы цы диссаджы адёймаг цард, 

уый тыххёй. Телевизормё кастён, ёмё дзы рацыд ныхас, удёй рын-
чын, зондёй ёххёст чи нё уыд, ахём адёмёй сыгъдёг ёмё зёдыл кёй 
банымадтой аргъуан ёмё дины уёлдёр кусджытё, уый тыххёй. Бирё 
дёнцёгтё ёрхастой аив литературёйё, стёй адёмон сфёлдыстадёй 
дёр. Уыдон алкёмён дёр зындгонд сты.  Махмё дёр уёдё ис нёхи 
Ёррабитё аргъёутты, царды…

Ётти, мёгуыр, йёхёдёг куыд дзырдта, афтёмёй райгуырд Уёрёсейы 
дыууё стыр революцийы астёу. Ёмё, дам, уый тыххёй ёрра дён. Йёхи 
ёррайыл ничи фёсётты, Ётти та йё ёргом дзырдта. Йё ёцёг ном                                                                                                                                  
Хёстинёт хуыд. Ном та йыл сёвёрдта Тыбылаты Парни – уый хъуыст-
гонд ёмё кадджын лёг уыд. Мёхъхъёл куы ныббырстой, уёд лёгдзинад 
равдыста, уый сё аздёхта, ёмё бирё азты алы фынгыл дёр йё рухс ном 
ёнё ссаргё нё уыдысты.

Бакастёй дёр бёрёг дардта, иннётёй хицён кодта йё дарёсёй. Ёд-
дёгуёлё-иу цалдёр фёлысты дёр скодта. Йё ёзмёлд уыд ёгёр цёрдёг, 
ёдзухдёр цыма искуыдём тагъд кёны, афтё.  Цёугё, уёд –  агайгёйё.  
Исты кусы, уёд – тагъ-тагъд. Дзургё, уёд та – хъёрёй ёмё рёвдз. Уёд-
дёр уыд хёрзуынд, асёй бёрзонд, уындёй хёрзконд… 

Кёддёриддёр уыд куыстуарзаг. Цыма зёронд нё кодта, афтё мём 
каст. Хъаруджын ёмё зёрдёхёлар уыд. Сыхы хистёртён куы дон хаста, 

куы доны былты артаг уыгъта… Йё ёххуысы хай цы хёдзарыл нё 
ёххёссыд, ахём нё сыхы нё уыд. Бирё куыста сёхи хёдзары дёр, фёлё 
цыма фёллад нё зыдта… Ёрмёст фыр куыстёй йе ‘фхёрд уёнгтё тынг 
хус уыдысты, фыды мур нё уыд йе стджытыл, цыма йё уёлё бахус йё 
царм. Йё цёстытё та дыууё зынджы хуызён ёдзух ёрттывтой. Ёгёр 
зёрдёхёлар уыд. Ёмё йыл ничи ауёрста.  Ёмё ёгёрон кём уыдысты 
йё хъарутё? Тынг-иу куы бафёллад, уёд-иу тигъыл сбадт ёмё-иу хъёр 
кодта: «Дё-дё-дё-дёй, бафёлладтён!» Рёвдаугё дёр ёй кодтой, тёри-
гъёд дёр ын кодтой, фёлё… 

Бирё йё чи рёвдыдта, уыдонён йёхиуыл бынтондёр нё ауёрста, 
мёгуыр.

Бирё хёттыты ахём ёцёг хабёрттё ёмё рёстдзинад дзырдта, ёмё-
иу адём дис кодтой. Кёмёндёр-иу йё сусёгдзинад рахъёр, кёмёндёр 
та-иу ёгёр ёргом ныхёстё загъта. Бёлвырд ницы ёрымысдзынён, фёлё 
хъуыды кёнын, ёргомдзырд кёй уыд, ёмё уый иуёй-иутё, зондцух кёй 
уыд, уый аххос кодтой.

Зыдта ёцёг цыргъзонд ёмё хъёлдзёг ныхёстё кёнын дёр. Цалдёр 
ёнаккаг ныхасёй та пайда кодта, раст цыма рёвдауён ныхёстё сты, 
афтё. Хорз ёй хъуыды кёнын, нё рудзгуыты бын фёцёйцёуы, уёд 
нём куыд хъёр кодта: «Зами, … фынёй ма кёныс?» Мёстыйё та судзаг 
ёлгъыстёй ёлгъыста, маст ын чи скодта, уый.

Куы амард, уёд ын сых рёсугъд ёгъдау скодтой, уёлдайдёр та, горётёй 
Дзгойты чындз ёрцыд ёд фырттё ёмё йын ёмбёрзён ёд сёрбёттён 
ёрхастой, сё нанайён бирё лёггад кёй фёкодта, уый хъуыды кёнгёйё.

Кёд ёцёг Хуыцауёй минёвар вёййынц ахём адёймёгтё, ёмё ныр 
зёдбадёны ис йё бынат… Дзёнёты бадёд. Зёдтимё бадёд йё ёцёг 
бёстёйы Хёстинёт.

ЗАМИРЁТ ЁМЁ НЕМКА 
Уарзын ёмё аргъ кёнын ёмбёлы цардёгас адёмы. О, бёргё афтё у, 

фёлё кёй уарзтам, уыдонёй чи нал ис, уыдоны нал хъёуы уарзын, зёрдыл 
дарын? Ёрвылбон дёр мысын куы иуы, куы иннёйы… Уёлдайдёр та мё 
уды хайы. Цыма Къостайы сидзёргёсау ингёнмё фёлыгъд тёргай… Куы 
хинымёр, куы хъёрёй ныхъхъёр кёнын, дзурын ём, кёуын йё фёдыл. 
Мё мад, мё фыдмё дёр фёсидын. Мё уд семё фёхастой хайгай. Фыдёй, 
мадёй, хионёй, цардёмбалёй, ёмгар ёмё сыхагёй, хорз зонгёйё. Цы 

ма баззад мё хуылфы мё удёй, мё хъёбулты фаг дзы тавс куы нал ис? 
Ёрмёст бирё тас. Тёрсын, чи ма мын ис, уыдонён.

Мё ныхас райдыдтон, чи нал ис, уыдонёй. Радзурын мё фёнды нё 
мыггаджы цы хистёр сылгоймёгтё уыд, уыдоны тыххёй. Куыд кадджын 
ёмё уарзон уыдысты адёмы ‘хсён, мыггаджы, сыхы. Бёрзонд, хёрзконд, 
уёнгтёй тыхджынарёзт, цёсгомёй рёсугъд ёмё тызмёггомау, Замирёт 
уыд диссаджы сылгоймаг. Йё сёрыхицау бабын кёйдёр къухёй. Чидёр 
ыл хахуыртё ныффыста, ёмё йё фесёфтой Сыбыры. Фёлё нё фёта-
сыд, сывёллёттё иунёгёй фёхаста, колхозы фёкуыста. Хъазуатонёй 
равдыста йёхи хёсты рёстёг, стёй фёллойбонты.

 Алы хабары дёр нё мыггаджы лёгтё ёмё сылгоймёгтё уынаффё 
кодтой йемё. Зианы хабары, цины хъуыддаджы… Замирёт уыд сёйраг 
уынаффёгёнёг. Йёхи хёдзарёй-иу алы бёрёгбонёй дёр хай ёрвыста 
махмё. Раздёр мё фыдыфыд Хъасполатён, куыд мыггаджы хистёрён, 
стёй та мё фыд сси мыггаджы хистёр, ёмё уымён. Иу нёлгоймаг дёр 
нё уыд ахём, ёгъдау ёмё дзуаппёй уый чи амбылдтаид. Йёхицёй 
хуыздёр ничи зыдта ёгъдёуттё. Стёй хъару ёмё зондёй дёр. Хёсты 
рёстёг равдыста фёллойы   ёмё фыдёбоны стыр лёгдзинад. Колхозы 
быдырты бирё уёззау куыст фёкодта. Ёхсёвёй-бонёй фыдёбон кодтой 
ёппёт сылгоймёгтё дёр, уый та сё разёй, афмёй, цёмёй хёстонты 
фаг дёр уа сё тыллёг, сёхёдёг дёр ёххормаг ма баззайой сё сабитимё, 
зёрёдтимё. Адёмы ‘хсён йё кад уыд лёджы ёмсёр.

 Адём уёд уыдысты ёнгомдёр, кёрёдзийён аргъ кодтой. Ныртёккё 
алчи йёхицён цёры. Ничи никёй ницёмёй фёрсы. Уёд та алы къах-
дзёф дёр барстой, кёрёдзийы цёсты сёхи не ‘фтыдтой. Искёй цёстмё 
нё, фёлё искёй зёрдё балхёнынмё тырныдтой. Ёмвёндёй арёзтой 
алцыдёр.

Уый афтё ёнгом кодта мыггаджы сылгоймёгты, ёмё алы хабар дёр 
кодтой иумё. Цёугё дёр кодтой ёмбырдёй – зианмё, цинмё цёуой, 
сё разёй цыд Замирёт. Мё мад дёр йе ‘мном уыд ёмё йё хистёртён 
цумайы чызг уыд. Коммёгёс кёстёрён уыдон дёр стыр аргъ кодтой. 
Сё зёронды бон сын бирё хёрзты бацыд, бирё лёггад сын фёкодта. 
Зылди сём, куыд хи ныййарёгмё, рёвдыдта сё.

 Иу ахём хистёр ма нём уыд, Немка. Цёмён афтё хуынд, уый нё 
зонын. Уыд гыццыл асёй, мёллёджытё, фёлё царды зындзинёдтён 
фёразон разынд. Йё бон ыл бакалд, дард Сыбырёй йём йё хъёбулы мард 

куы сластой, уёд. Уый стыр бынётты куыста, ёмё йё арвыстой бёрнон 
бынатмё кусынмё. Бек уырдыгёй стыр ёххуыс уыд Ирыстонён. Ёрвыста 
фёйнёг ёмё ёндёр хъёдёрмёг нё арёзтёдтён. Уый размё та нёхи 
колхозён уыд разамонёг. Сёрыстыр уыд ныййарёг йё хъёбулёй. Фёлё 
йыл ацы зындзинад куы ёрцыд, уёд нё фётасыд. Йё хъёбулы хъёбул 
уыд йё ныфс. Йё иннё лёппу цард Харьковы ёмё уый дёр фёстёмё 
раздёхт Ирыстонмё. Дзёбёх куыстыты куыста уый дёр, хёсты вете-
ранён стыр кад уыд адёмы ‘хсён. Дисы мё-иу ёфтыдта, ацы гыццыл 
усён ахём дынджыр ёмё уёнгджын фырттё куыд райгуырд. Уый-иу 
бахудт ёмё-иу афтё: сё фыд дёр ахём уёнгджын ёмё бёрзонд уыд.  
Кёд Замирёт знётхуыз уыд, уёд Немка та уыд ёфхёрдхуыз, ёнкъард. 
Фёлё мах иууылдёр рёвдыдтой. Стёй нё мад семё куыд хёлар уыд, 
ууыл дис кодтон, цыма сёхи чызг уыд, афтё.

Уёлдай хёстёгдёр ём уыд нё дыккаг хёдзары ус Мёри. Махмё нана 
нё уыд, раджы амард. Нё нана хуыдтам уый, уыд ныллёг ёмё тымбыл-
тёарёзт. Фёлмён ёмё зёрдёмёдзёугё… Уёвгё уын йё кой кодтон. 

Адёймаг бинонтё ахуырёй иунёгёй куы аззайы, уёд куыд ёдых 
ёмё мёгуыр у. Ме знагён дёр мё зёрдё нё зёгьы, цёмёй йё хёдзар 
афтид уа, йё дзурёг ёмбал та телевизор суа. Мё алыварс уыд ахём 
зёрёдтё. Зёронд устытё, зёронд лёг. Алы бёрёгбон дёр сын кодтон 
лёвёрттё, бахастон сын-иу чъиритё, адджинёгтё. Рынчынёй сын кодтон 
судзинтё, зылдтён сём, мё цёст сём дардтон. Рагёй нал сты уыдон, 
ныр ёз базёронд дён, сдён фёкёсинаг, рёвдауинаг. Цёмён у афтё 
ёгъатыр цард, кём сты мё кёстёртё? Уыдон уыдтой, куыд ауыдыдтон 
мё сыхёгтыл, куыд кастён мё мад, мё фыдмё, сёхи фыдмё… Афтё 
нё фёзёгъынц, сывёллон цы уыны, ууыл ахуыр кёны… Уёдёмё алцы 
дёр амондёй у. Ёз та йё мё мады гуыбынёй нё рахастон…

Куы райгуырём, уёд нын кувынц, цёмёй бирё цёрём. Нё арфёты 
дёр бирё хатт «бирё цёр» фёзёгъём. Цёмён? Кёй хъёуы ахём дёргъ-
вётин цард? Дё хёстё царды раз куы сёххёст кёнай, куы бафёллайай 
дё цардёй, куы бастайай фыдёбон ёмё хъизёмарёй, уёд ма уый цёй 
цард у? Ёрмёст дё ивгъуыды мысинёгтёй цёрыс, уыдон ма ёрбауа- 
дзынц адёймаджы риумё рухсы цъыртт...

Се ‘ппёт мысинёгтён, ёвёццёгён, радзурён нёй. Ёз дёр та стъёлф 
ёвёрын. Кёд та ма раздёхин абоны цардмё. 

ИРД ЁМЁ БИРЁВЁРСЫГ КУРДИАТ
Бытъёты Робертимё нын уыд фидар бастдзинёдтё, куыд куысты, 

афтё царды дёр. Ирон театры сценёйыл, куыд режиссер, афтё 2015 
азы райдайёны мё фыццаг спектакль – Константин Сергиенкойы «Кём 
дё, адёймаг?» («Прощай, овраг») – куы ёвёрдтон, уёд мын пьесё ирон 
ёвзагмё раивта Роберт. Ныффыста йём ёмдзёвгётё дёр, уыдонён 
ныффыстам сёрмагонд музыкё. Уыцы аз фёззёджы Дыгурон театры 
ёвёрдтон Жан Ануйы пьесёмё гёсгё спектакль «Генералы в юбках», 
ёмё та уый дёр ратёлмац кодта Роберт. Афтёмёй, ме сфёлдыстадон 
ёнтыстдзинёдтём бахаста йе ‘ххуысы хай, балёууыд-иу мё фарсмё, 
куыд цёстуарзон ёмё кёстёртыл аудёг хистёр. 

Иннё ахём спектакль – «Ревизор». Уый уыд мё фыццаг спектакль 
Ирон театры сценёйыл. Ёз дзы ахъазыдтён Хлестаковы ролы, Роберт 
та уыд Лука Лукич. Репетициты рёстёг не ‘хсён цы ныхёстё цыд, цы 
фё- дзёхстытё мын кодта, уыдон абон дёр мё зёрдыл лёууынц ёмё 
мё царды, стёй театралон аивады дёр бахъуыдысты. Уыдон цыдысты 
йё зёрдёйы арфёй. «Бирё цёуылдёрты мё сахуыр кодта», – афтё 
ма мемё зёгъид театры кёстёр артисттёй алчидёр. Фыццаджыдёр 
та нын йёхёдёг уыд ирд дёнцёг ёъдау раттынён, лёггад кёнынён 
ёмё сценёйыл хи арёхстджынёй равдисынён.

Хъыгагён, фёстагмё цы ног спектаклы хъуамё ахъазыдаид – 
Шекспиры  «Ричард III», уымён йё премьерёмё нал фёцард.                    
Хъысмёты азарёй премьерёйы бон мах йё фёстаг балцы ёрвыстам 
нё уарзон артист, нё уарзон хистёр Бытъёты Роберты. Абоны хуы-
зён мё цёстытыл уайы, йёхи къуыри раздёр куыстёй куыд куырдта 
операцимё, уый. Уыдтам, йе ‘нёниздзинад хуыздёрхъуаг кёй уыд 
ёмё нё зёрдё дардтам, уыцы операцийы фёстё кёй фёфидардёр 
уыдзён. Ууыл ёппёты тынгдёр ёууёндыд йёхёдёг ёмё мах дёр 
бауагъта уыцы ёууёнк. «Бауырнёд дё, Гиви, операцийы фёстё 
куыддёр мёхиуыл фёхёцон, афтё мё роль мёхёдёг ахъаздзы-
нён», – ацы ныхёстё абон дёр мё хъустыл ауайынц. Ёнцон нё 
уыд, кёй зёгъын ёй хъёуы. Премьерёмё ма баззад къуыри, ёмё 
ёвёстиатёй бахъуыд ног артисты йё бынатмё бацёттё кёнын.

Цёстытыл уайы, уыцы ныхёсты фёстё театры тыргъы куыд фё-
цёйцыд, фёстёмё ма, ёрдёгфёндагыл ёрлёугёйё, куыд фёкаст 

ёмё аххосджынхуызёй хатыртё куыд куырдта ёрыгон режиссерёй, 
ома дзёвгар фёкуыстам ног спектаклыл, ныр срёвдз стём, ёмё дё 
къуылымпы кёнын куысты. Ацыд… Ацыд йё фёстаг балцы… Кёд 
абон не ʽхсён нал ис, уёддёр нё рох никёд уыдзён йё рухс ном, цы 
фёд ныууагъта ирон театралон аивады, уый. Хъустыл зёлдзён йё 
диссаджы ёнёбафёзмгё хъёлёс, хъуыдыйы баззайдзысты йё хёлар 
зёрдёйыуаг ёмё, цы сурёттё сарёзта, уыдон.

УАЛЫТЫ Гиви

ТЕАТР ЁНЁ ХИСТЁРЁЙ НЁ ФИДАУЫ 
 Бытъёты Робертён курдиат Хуыцауёй лёвёрд уыд, ёмё дзы арёхст- 

джынёй пайда кодта, куыста ёппынёдзух йёхиуыл ёмё афтёмёй 
Ирон театралон аивады бацахста йёхи сёрмагонд бынат. Цы сурёттё 
сарёзта, уыдонёй иуёй дёр афтё зёгъён нёй, театрдзауы зёрдёмё 
фёндаг не ссардта, зёгъгё. Уыцы сурёттё цардысты ёмё абон дёр 
цёрынц театрдзауы хъуыдыты, зёрдёйы рёбинагдёр ёмё адджын-
дёр мысинёгты, кёд сё саразёг не ʽхсён нал ис, уёддёр. Йё иу ра-
цыдёй дёр-иу театрдзауты йёхи бакодта, ёмё-иу сё къухёмдзёгъд 
нал ёнцад. Дёсны уыд, цы сурёт арёзта, уый цавёрдёр ахорёнты, 
детальты руаджы цымыдисагёй равдисынмё. Хатгай-иу пьесёйы 
фыст дёр нё уыдысты автормё, афтёмёй-иу ёй ацахста йёхёдёг 
ёмё-иу дзы цыдёр диссаг рауадаид. Уый йын ёрдзёй лёвёрд уыд. 

Бынтон хёларёй та театры кёстёртимё цард. Зыдта сын уёзданёй, 
фыды хуызы истытё бацамонын, ахудын сё кёнын ёмё сын сёхимё 
байхъусын дёр. Ёз театры ссёдз азы кусын ёмё йё тызмёгёй йе 
хъёрёй сдзургё дёр никёд федтон. 

Роберт зёронд нё кодта, йё уд уыд хёрз ёрыгон. Йё сёрмё нё хаста 
искёй ёвзёры кой ракёнын. Йемё тынг ёнцон кусён уыд. Хёларёй, 
ёмкусёгёй, театрдзауёй… иууылдёр ёууёндыдыстём йё ныхас ёмё 
йё хъазтыл сценёйы. Ныр иуёй-иу артисттён сё цёстытём бакёс, 
ёмё – афтид. Ницы дзы фендзынё. Роберт ахём нё уыд. 

Театрмё куы ёрбацыдтён ахуыры фёстё, уёд иумё хъазыдыстём 
Саламты Къолайы пьесёмё гёсгё ёвёрд спектакль «Дыууё чындз- 
ёхсёвы»-йы. Тыджыты Эдуард хъазыд Хёнкъёлы ролы, Роберт та уыд 
йё фыд. Сёйраг ролы хъазыд Фидараты Альберт, Цёргёсты Дзам-
болат – Хъалмыхъы ролы. Ёз та, куыд райдайгё артист, хъазыдтён 

иумёйаг сценёты. Уыцы спектаклы ма хъазыд уёд нё театры хистёр 
Уыртаты Верё. 

Цёвиттон, цёмёй йё фырт хуыздёр механизаторыл нымад ёрцы-
даид, ууыл уыд йё мёт фыдён. Архайд сценёйыл цёуы, йё тынджы 
бацыд. Эдуард-Хёнкъёлён йё ныхёстё фесты. Уыцы рёстёг хъуамё 
сценёмё рахызтаид Роберт, фёлё нё хизы. Фёскулисёты иннё артист-
тё скатай сты, агурынц ёй. Уёддёр нё зыны. Уалынмё ёрбахёццё. 
Ёвёстиатёй сценёйы астёу балёууыд, ёмё, йё текст куыд амыдта 
дарддёр, афтё дзырдта, Эдуарды тыхст цёстытём кёсгёйё: 

– Ды кём уыдтё, ды? Ды кём уыдтё дё фёрсын?!
 – Ёз, Баба, бёргё ам уыдтён, фёлё ды та кём уыдтё? – йёхи нал 

баурёдта Эдуард, ёмё зал гуыбындихтё кодта. 
«Чепты Чепена»-йы цы расыггёнёг барадхъахъхъёнёджы сурёт 

сарёзта, уымён та дзы ёмбал нё уыд. Сценёйы-иу фёсте нозтджы-
нёй лёууыд, ёмё йём лёг кёсынёй не ‘фсёст. Уыцы сурёт ын мё 
зёрдёмё тынг цыд. Ёппётёй тынгдёр та уарзтон, Дзгойты Аллёимё 
(Поли) сын цы эпизодтё уыд уым, уыдон. Куыд фидыдтой иумё сце-
нёйыл, куыд арёхстджынёй хъазыдысты, куыд сё уарзта театрдзау! 
Кёд Роберт расыггёнаджы ролы хъазыд, уёддёр. Иу дзы ахём уыд:

 – Поли, цом-ма, дё арахъхъёй мёхи фёхъёбёр кёнон!
 – Цом! Ёцёг дзы ды хъёбёр нё, фёлё лёхъир ныввёййыс, лёхъир!
Ёмё-иу уёд, ёцёгёйдёр, Роберт, йё цъёх хъёдындз йё дёндёгты 

‘хсён, афтёмёй лёхъирёй сценёмё рацыд.
Иннё ахём та:
– Поли, фыдуаг сылгоймаг дё, фёлё дём кёцы статъяйё бавналон, 

уый нё зонын! 
– Гъемё йё куы базонай, уёд-иу дзы дё бинонты хуыздёртём 

бавнал! – ныццёлхъ-иу кодта Поли дёр.  
Роберт уыд, уырыссагау куыд фёзёгъынц, «мастер эпизода». Ирон аив 

дзырды дёсны. Кёдёй нал ис, уёдёй цас фылдёр рёстёг цёуы, уыйбёрц 
мёхицён нё хатыр кёнын цалдёр хъуыддаджы, ёмё та мёхиимё стох 
вёййын: фылдёр ын цёуылнё балёггад кодтон, цёуылнё ссардтон рё-
стёг йемё зёрдёбын ныхёстён, цёуылнё йё бафарстон нё куырыхон 
зонынджын хистёры царды алывёрсыг хабёрттёй, йё зёгъинёгтёй…

Роберт уыд фарны лёг. Мах иууылдёр ирон адём стём, нё фыдёлтё 
кадыл мёлгё дзырддзёугё адём уыдысты, фарн хёссёг! Фёлё абон 
уыцы фарнёй ёрмёст стёмтё сты хайджын. Ёрмёст ёй стёмтё ба- 

хъахъхъёдтой сё зёрдёты, суанг зындзинёдты дёр нё фётасыдысты, 
афтёмёй. Уыцы фёрнджын адёмёй иу уыд Уататы Бибо – нё адёмы 
раздзёуёг, нё кад, нё намыс. Уыцы фарнёй хайджын уыд Роберт дёр.  

Гримёвёрён уатмё-иу сём арёх бауадтён: тамакойы фёздёг, 
къофи, чингуытё… Уыдон уыдысты сё чысыл «паддзахады» цинтё. 
Хуыцаубон йе улёфты бон та йын ёппын нё уыд. Йё хёдтулгё ёдзух 
театры кёрты уыд. Театр уыд йё цард! 

Диссаг уыд, йё хъёлёсы ахорёнтёй куыд пайда кодта, уый дёр. 
Иу миниуёг ём бафиппайдтон. Телеуынынады йе йё радиойы куы 
фыстой, уёд архайдта, цёмёй фыст ёрцыдаид райсомёй. Фёсси-
хор-иу йё хъёлёсы азёлд йё зёрдёмё нал цыд, фендёрхуызон-иу 
ис.  Йёхёдёг дёр аргъ кодта, ёрдзёй йын цы курдиат лёвар уыд, 
уымён. Радиойы дзёвгар бакуыстой Къадзаты Станиславимё дёр. 
Йё хъёлёс ёрлёууыд Цёрукъаты Алыксандры, Туаты Дауыты, 
Мерденты Юрийы ёмрёнхъ. Уёддёр студентау куыста йёхиуыл. 
Арёх кодта тёлмац. Йё къухёй нё цух кодта дзырдуат. Ёз дёр-иу 
цавёрдёр ирон дзырдты нысаниуёг куынё зыдтон, уёд мё-иу ныфс 
уыд, цафонфёнды йём куы бадзурон, уёддёр мын раст дзуапп кёй 
ратдзёнис. Уый ссардта кёстёрты зёрдётём фёндаг. Уыдон дёр ын 
сё уарзондзинадёй дзуапп лёвёрдтой…  

Мёнён мё мадимё ёмхъёуккёгтё уыдысты, ёмё ма-иу ёй нё 
ферох мён суанг мё мадёй афёрсын дёр. Алкёуыл дёр хъуыды кодта, 
алкёуыл дёр ёххёссыд. Йё разы ёрлёуу, уёд-иу суанг дёу дёр йё 
уды хъармёй батавтаид. Уыцы цёхёрёй хайджын кодта театрдзауы 
дёр, ёмё-иу уыдон рёвдыдёй сё хёдзёрттём ацыдысты. 

Робертён кёдфёнды дёр уыд рольтё. Ахём театралон сезон нё 
уыд, ёмё йын ног роль ма радтой. Йё алы рацыд дёр сценёмё уыд 
скъола. Нё ауёрста ёппындёр йёхиуыл. Фёлё кёдфёнды дёр уыд 
ёлвёст, хёрзаив, зылд йёхимё, нё куымдта азтён сёттын. Иунёг 
театр дёр ёнё хистёр нё фидауы, уёлдайдёр та – Ирон театр. Ёз 
амондджын дён, иу рёстёджы Ирон театры сценёйыл кёй куыстам, 
кёй зыдтам кёрёдзи, уымёй. Рухсаг уёд… Йё ном рох никёд уыдзён… 

БИТАРТЫ Алыксандр

ХЁЛАРЫ МЫСГЁЙЁ 
    Цардёй ничи бафсёст, нё дзы бафсёст йё уарзон адёмимё цёры-

нёй ёмё сын лёггад кёнынёй Бытъёты Роберт дёр. Мах Робертимё 
канд ёмкусджытё нё уыдыстём, фёлё ма уыдыстём стыр хёлёрттё 
дёр. Уыд ёмгаруарзаг, куыстуарзаг, сыгъдёгзёрдё адёймаг. Уыдис 
нын хёлёртты къорд: Дзытиаты Лактемыр, Суанты Хъазыбег, Таугазты 
Аслёнбег, артисттёй ма-иу ныл цалдёр рёстёгёй-рёстёгмё бафтыд. 
Уарзтам фёсспектакль иумё рёстёг ёрвитын, кём цёл кёнын, кём исты 
хабёрттыл аныхас кёнын, нё зёрдёйы риссёгтё кёрёдзийён радзурын.  

Нёуёдзём азты кёрон театр «Казбек-Арт» куы байгом кодтон, уёд 
мё фарсмё ныфсы хосён чи балёууыд, уыдонёй иу уыд Бытъёты Ро-
берт. Уёд сёвёрдтам спектакльтё: «Мё усы мад», «Сау лёппу» ёмё 
«Ирёттё». Уыдонёй Роберт «Сау лёппу»-йы ахъазыд сёйраг ролы, 
«Ирёттё»-йы та – Фацбайы, дыгуроны, ролы, ёмё дыууё ролы дёр 
театрдзаутён систы тынг уарзон. Иумё дёр бирё спектакльты ахъазы-
дыстём. Уыдоны ‘хсён: «Санаты Сем», «Цомахъ», «Чери», «Ревизор» … 

Роберт йёхёдёг дёр ёвёрдта спектакльтё. Разамынд лёвёрдта 
Цыколайы адёмон театрён. Дзёуджыхъёумё хёстёг нё уыд, фёлё 
уёддёр нё зивёг кодта уырдём кусынмё цёуынмё. Сёвёрдта дзы 
Хуыгаты Георы пьесёмё гёсгё «Сау нымёт», ёмё ма суанг фести-
валь «Театральная весна»-йы дёр ссис уёлахиздзау. Спектакль ластой 
гастрольты дёр, ёмё дзы адём уыдысты райгонд.

Мё хёлар алы хъуыддаг дёр лыстёг ёвзарёг уыд, стёй – дардмё 
уынаг. Репетицийы рёстёг-иу залы сбадтаид ёмё-иу уый фёстё 
уайдзёфы хуызы нё, фёлё аивёй йё зёгъинёгтё загътаид, уыцы 
ран афтё куы бакёнис, уёд хуыздёр уаид, зёгъгё. Ёмё-иу йё фён-
диёгтё уыдысты алкёддёр рёстдзёвин. 

Уёдё уый хуызён бинонтё уарзгё дёр никёд федтон. Уёлдай 
тынгдёр-иу йё ёнувыддзинад рабёрёг гастрольты рёстёг. Телефон 
йё къухёй нё хицён кодта, ёппынёдзух дардта семё бастдзинад. 
Уый диссаг уыд. Табу Хуыцауён, афтё стыр аргъ ын кодтой, ёмё йыл 
афтё иузёрдион уыдысты йё кёстёртё ёмё йё цардёмбал. Кодтой 
йын кад ёмё лёггад.  Уый бинонтён стыр амонд у, Хуыцауы лёварау 
раст. Роберты тыххёй тынг бирё ис дзурён. Хуыздёр удзён, цалдёр 
хабары дзы куы ракёнон, уёд. 

БАХЪУЫДЫ КЁН АЦЫ ИЗЁР…
Иусёрд уыдыстём Тбилисы Мёхъиты Гайозы хёдзары. Куы ёрта-

лынг, уёд нё цёстыты раз ёнёнхъёлёджы байгом горёты рёсугъд 
уынд. Бадтыстём тыргъы ёртёйё: Бибо, Гайоз ёмё ёз. Уё цёстытыл 
ауайёд, нё сёрмё стъалытё куыд тыбар-тыбур кодтой, нё быны 
кёмдёр Тбилис цырёгътёй йёхи чындздзон чызгау цёхёртё калгё 
куыд сфёлыста, ёмё уыцы аивдзинадмё дымгё кёцёйдёр рог уд-
дзёф куыд хаста сёны сёрзилён хёрздёфы амёстёй. Бибойы уыцы 
алёмёты ёрдзон уавёр йё ахёсты бафтыдта, ёмё йё риуы сабухтой 
арф ёнкъарёнтё. Цёссыгтё рустыл уадысты, цёстытё ёмё зёрдё 
не ‘фсёстысты ёрдзы рёвдыдёй.

 – Хъазыбег, бахъуыды кён ацы изёр. Фёстёмё никёдуал раздёх-
дзён, – дзырдта мын Бибо.

Царды бирё цёмёндёрты нал вёййы раздахён. Уёлдайдёр та – 
рёстёгён, немё чи нал ис, уыцы уарзон адёмён. Раст афтё нал ис 
раздахён мё хёлар Робертён дёр…

 СЁУМЁРАЙСОМЫ ЗЫН ЁМЁ ЦИН
Ёз-иу театрмё сёумёрайсом ёрбацыдтён. Афтё уыд мё ахуыр. 

Фыццаг та уал-иу уыдтён хъёды, ме ‘нёниздзинад дзы фидар кодтон. 
Кёй зёгъын ёй хъёуы, афтё раджы-иу театры ничи уыд – куысты 
афон-иу фёстёдёр ралёууыд. Уёд иухатт Робертён афтё зёгъын:

 – Роберт, райсомёй театры куы никёй ёрбаййафын, уёд мын ахём 
зын вёййы, ёмё диссаг.

Уёдёй фёстёмё-иу мё разёй ёрбацыд, ёмё йын кёд ёппындёр 
уыцафон ницы куыст уыд, уёддёр-иу сканвордтё кодта, цыдёртё 
каст, фыста. Уый архайдта мёнён циндзинад ёрхёссыныл. Уыцы 
ахастён баивён ницёуыл ис. 

ХУЫСНЁГМЁ – ФЁЛМЁН ДЗУРЁГ
Роберт каст фёцис ЦИПУ-йы ёрдзон хъомылады факультет. Асёй 

бёрзонд нё уыд, фёлё – фидёрттёарёзт. Иухатт трамвайы цыд, ёмё 
дын ын ёрыгон лёппу хъёвгё йё дзыпмё нывнёлдта. Хъавыдис ын 
йе ‘хцадон слухынмё. Роберт рёвдз уыд алы хъуыддаджы дёр ёмё 
йё ёрцахста. Ёндёр исчи йё, чи зоны, дёрён дёр ныккодтаид. Ёр-

мёст Роберт – нё. Уый йын, йё дыууё цёстмё бакёсгёйё, фыдау 
бафёдзёхста, афтё мауал бакён, мё хъёбул, зёгъгё, ёмё йё ауагъта. 
Уый фёстё йё театры артисттё фаудтой, райсом та ёндёр искёй 
дзыпмё ныббырдзён, цёмён ёй ауагътай, милицёмё фёдзурын 
хъуыд, зёгъгё. Роберты та уырныдта, йё фёлмён ныхёсты хъару 
милицёйё тыхджындёр кёй у, уый.    

ХЁРЗФЫНТЁ… СЦЕНЁЙЫЛ
Роберт дёсны уыд тёлмац кёнынмё. Хатгай-иу ёхсёвы ёнафонтём 

дёр стъолы уёлхъус арвыста, кёддёрты та боныцъёхтём дёр. Иу 
ахём ёхсёвы фёстё Ирон театры уыд спектакль «Сау лёппу», ёмё 
дзы Роберт та хъазыд сёйраг ролы. Хъуамё иу рёстёг стъолы бын-
мё бабырыдаид ёмё фёстёмё фёзындаид дидинджытимё. Гъемё 
мидёмё бёргё бабырыд, фёлё фёстёмё нал зынд. Рёстёг цёуы. 
Йемё архайёг артисттё стыхстысты, цы фёуыдаид, зёгъгё. Театрдзау 
ёнхъёлмё кёсы. Уалынмё артисттёй чидёр фёсёрён, ёндёр гёнён 
дёр нал уыд, стъолы бын фёмидёг ёмё… куыд рабёрёг, афтёмёй 
Роберт уым афынёй. Райхъал ёй кодтой, спектакль цёуы, зёгъгё, 
ёмё та ногёй йё хъайтары сурёты бацыд. 

 НАЛ ХЪУЫСЫ ЗАРЁГ
Роберт зарынмё фыддёсны уыд! Арёх зарыдыстём иу къордёй: 

Хуырымты Уырызмёг, Дзытиаты Лактемыр, Суанты Хъазыбег, Роберт 
ёмё ёз. Мёнён та мё зёрдёмё цыд, йё гримёвёрён уатёй-иу йё 
зарын куы райхъуыст ёмё-иу уыцы зёлтё театры къуымтём куы 
агуылф кодтой, уый. Абон нал хъуысы зарёг.

ЕХХ, ЦЁРЫНЁЙ БАФСЁД…
Уёлдай зёрдылдаринагёй артисттён баззайынц гастрольтё.  
Уыдыстём Сухумы. Суанты Хъазыбег мё уаты смидёг ёмё мё 

тыхстхуызёй фёрсы, Роберты нё федтай, зёгъгё. 
 – Йё номыры нёй?
– Нёй!  
Ацыдыстём ёй агурёг. Кёсём, ёмё денджызы был кафейы бады. 

Йё разы бёгёны ёмё ма, йемё цы ёмбёлд, уыдон дёр. Стъолыл 

йёхицёй уёлдай – махён дёр агуывзётё цёттёйё ёвёрд. Йёхёдёг 
денджызы уылёнтыл цинёй мёлы ёмё, цыма кёмёдёр ёнхъёлмё 
каст, уыйау йёхи дардта.

 – Дё Хуыцауы тыххёй, кём дё, мах дёу куы агурём абонсарёй?!
– Мёнё бадын ёмё сымахмё ёнхъёлмё кёсын! – бахудтис фёл-

мён йё мидбылты Роберт. – Зёгъын мё кёддёр-уёддёр агурдзысты 
ёмё мё ам ссардзысты. Уе ‘рбацыдмё мёхи дёр бацёттё кодтон. 

Уёдмё ёрталынг. Стъалытё нём сё цёстытё ныкъулын рай-
дыдтой, уылёнты зарджытё рёвдыдтой нё хъустё. Семё хастой 
цъёх денджызы салёмттё ёмё йё хёрздёф. Иурёстёг нё алчидёр 
цёуылдёрты хъуыды кодта йёхинымёр.

– Тёхуды, цардёй бафсёд, – загъта сабырёй Роберт. 
Мах ём иууылдёр не ‘ргом раздёхтам.
– Ёрмёст иунёгёй нё, сымахимё…

ГУЫБИАТЫ Хъазыбег   

Н А Р Т Ё Ё М Ё А Л А Н Т Ё
И р о н Н а р т ы к а д д ж ы т ы и с т о р и о н б ы н д у р ы т ы х х ё й а л ы х у ы з о н      

х ъ у ы д ы т ё и с. С т ы д ы у у ё с ё й р а г к ъ о р д ы л д и х г о н д. Ф ы ц ц ё г т ё, – 
э п о с и с т о р и о н ё в д и с ё н н ё у, з ё г ъ г ё, ч и з ё г ъ ы, у ы д о н. С ё з ы н д г о н д-
д ё р т ё й и у у а х у ы р г о н д- а р х е о л о г Е в г е н и й К р у п н о в. У ы й ф ы с т а, Н а р т ы 
к а д д ж ы т ё н и с т о р и о н б ы н д у р ё п п ы н д ё р к ё й н ё й. З о н а д о н ё г ъ д а у ё й 
к ё д ф а г ё в д и с ё н т ё н е ‘ р х а с т ё у ы д, у ё д д ё р й ё ф а р с х ё ц д ж ы т ё и с. 
М а х м ё г ё с г ё, р а с т д ё р с т ы, х ъ а й т а р о н Н а р т ы э п о с ы и с т о р и о н б ы н д у р 
д ы з ё р д ы г г а г к ё м ё н н ё у, у ы ц ы и р т а с д ж ы т ё. С е ‘ х с ё н – з ы н д г о н д 
а х у ы р г ё н д т ё Б о р и с С к и т с к и й, Л е о н и д С е м е н о в, В л а д и м и р К у з н е ц о в, 
Г а г л о й т ы Ю р и, Г у ы р и а т ы Т а м е р л а н, К о з а т ы П е т р.

А ц ы х ъ у ы д ы ‘ р ф и д а р к ё н ы н м ё у ё л д а й а х с д ж и а г ё в ё р ё н б а х а с т а 
ё в з а г ё м ё Н а р т ы э п о с и р т а с ё г А б а й т ы В а с о. Й ё к у ы с т ы т ы у ы й с п а й д а 
к о д т а з о н а д о н и р т а с ё н т ы а б а р ы н а д о н- и с т о р и о н м а д з а л ё й, ё м ё д ы -
з ё р д ы г г а г ф а р с т а т ё н д з у а п п ы т ё р а д т а. У ы й к у ы д ф ы с с ы, а ф т ё м ё й 
э п о с ы б ы н д у р ы м и ф о л о г и ё в ё р д и с, ф ё л ё « ё м т к ё й, а и в а д о н, а р ё х 
ф а н т а с т и к о н х у ы з ы, р а с т н ы в к ё н ы, ч и й ё с ф ё л ы с т а, у ы ц ы а д ё м ы 
ц а р д ы у а г, з о н д а х а с т, д у н е м б а р ы н а д ». А ц ы ф а р с т а н о м д з ы д а х у ы р г о н д 
ё в з а р ы « И с т о р и ч е с к о е в н а р т о в с к о м э п о с е », « С а р м а т о- б о с п о р с к и е 
о т н о ш е н и я в о т р а ж е н и и н а р т о в с к и х с к а з а н и й », « Т р о я н с к и й к о н ь », 
« Н а р т о в с к и й э п о с », « Н а р т о в с к и й э п о с о с е т и н », « О с е т и н с к и й я з ы к 
и ф о л ь к л о р », « С к и ф о- е в р о п е й с к и е и з о г л о с с ы н а с т ы к е З а п а д а и 
В о с т о к а », з ё г ъ г ё, а х ё м к у ы с т ы т ы, ё м ё м а, к ё й з ё г ъ ы н ё й х ъ ё у ы, 
й ё б и р ё т о м о н « И р о н ё в з а д ж ы и с т о р и о н- э т и м о л о г о н д з ы р д у а т ы ».

А б а й т ы В а с о с б ё л в ы р д к о д т а, с е ‘ н к ъ а р ё н т ё м г ё с г ё Н а р т ы 
к а д д ж ы т ё ч ы р ы с т о н д и н ы р а з м ё к ё й с ё в з ё р д ы с т ы. Ч ы р ы с т о н 
д з у ё р т т ё ( Уа с т ы р д ж и, Уа ц и л л а ё м ё ё н д.) й ё м к у ы д ё й б а х а у д -
т о й, у ы й т ы х х ё й т а з а г ъ т а, ч ы р ы с т о н ё р м ё с т с ё н ё м т т ё к ё й с т ы, 
с ё ф ё л г о н ц т ы м и д и с т а р а г о н д ё р к ё й у. Й ё х ъ у ы д ы м ё г ё с г ё, 
к а д д ж ы т ё н ы в ё н д д ж ы т ё ё р ё й й ё ф т о й, ч ы р ы с т о н д и н р а г у ы р н ы н -

И р о  Н а р  т  к а д д ж ы т  а з

дзинадыл куы уёлахиз кодта, уыцы дуг. Ёвдисёнён хёссы эпосы 
нёргё хъайтартё Сослан ёмё Батрадзы фёлгонцтё. Чырыстон 
дины размёйы дунейы хъайтартё уёвгёйё, уыдон фёмардысты 
Ног Хуыцауимё (Балсёджы цалхимё) ёмё йё фёсдзёуинтимё 
(зёдтё ёмё дауджытимё) тохы. Сё мёлётёй Нарты эпос ёвдисы, 
муртакк дин рохуаты фёлмы кёй ныгъуылы, уый. Ахуыргонды 
ныхёсты рёстдзинадыл дзурынц историон цаутё: Х ёнусы Ны-
гуылён Аланийы чырыстон дин йё тыхы бацыд. 

Нарты кадджыты фёзынд иртасджытё, стёмтёй фёстёмё, иу-
хуызон амонынц. Сё ратёдзёнтё сын хёссынц нё дуджы размёйы                           
I миназонмё. Ахёссён ма сё ис нё дуджы размёйы II миназоны дыккаг 
ёмбисмё дёр, уыимё, дызёрдыггаг никёмён у, XIII – XIV ёнусты, 
ома, тётёр-манголы ныббырсты онг, кёй уыдысты. Уёдё, эпос ёххёс-       
тёй нё дуджы I миназоны кёй ныффидар, уый дёр хъаугъайаг нёу. 
Гъемё уыцы цау ёрцыд, Стыр Кавказмё Сёйраг бацёуёны зындгонд 
рагастёуёнусон паддзахад чи сарёзта, уыцы алайнаг ёхсёнады.

Кадджытё алантимё баст кёй сты, уый тыххёй рагондёр ёв-
дисёнтё хауынц V ёнусмё ёмё баст сты сомихаг историк Моисей 
Хоренскийы номимё. Йё иртасён куыст «Сомихы истори» райдайы 
голтайнаг кадёггёнджыты зарджытёй, Сомихмё чи ‘рбабырста, 
ёмё Арташесы ёфсёдтимё тохы чи бацыд, уыцы аланты тыххёй. 
Аланты паддзахы фырт уацары бахауд, паддзах ёрхатыд суёгъд ёй 
кёныны ёмё бафидауыны курдиатимё. Арташес не сразы. Уёд Ар-
ташесмё зёрдиаг ныхёстё ёмё арф хъуыдытимё фёсидт лёппуйы 
хо. Йё зонды ныхёстё йын фехъусгёйё, Арташес йёхёдёг ёрцыд 
цёугёдоны былмё, федта рёсугъд чызджы, банкъардта, зондджын 
адёймаг кёй у, ёмё йё бауарзта. Бафидыдтой: сомихёгтё уацай-
раджы рауагътой, Арташес та Сатиничы ракуырдта. Арташес стыр 
ирёд дёр бафыста, ёнахуыр хъёздыг, «сызгъёринтёй, дзындзытёй 
къёвда» кём уарыд, ахём чындзёхсёв дёр скодта. 

Ацы ёвдисёнтё дёттынц сомихаг-нёртон (алайнаг) абарстытён фадат. 
Фыццагдёр ирон-сомихаг эпикон ивддзинёдтём XIX ёнусы          

80-ём азты йе ‘ргом аздёхта Д. Лавров. Йё иртасён куыст «Заметки 
об Осетии и осетинах»-ы уый бацамыдта нарты Сатана ёмё сомихаг 
паддзах Арташесы бинойнаг суёвёг алайнаг чызг Сатиничы иумё- 
йаг миниуджытё. Лавровы хъуыдыимё сразы сты Жорж Дюмезиль 

ёмё Абайты Васо. Уыдон ноджы бёстондёр равзёрстой, Моисей 
Хоренскийы царды рёстёг алайнаг (нёртон) эпос ёмё сомихаг 
эпикон кадджытём иумёйагёй цы уыд, уыдёттё.

Жорж Дюмезиль фёнысан кодта, Сатана йе ‘фсымёр Уырыз-
мёджы Сатиникау тынг бирё кёй уарзы. Сатиник йё зонды ныхас 
ёмё рёсугъддзинадёй зёрдёскъёфт фёкодта Арташесы, Сатана 
йё рёсугъддзинадёй – нарты знаг Пши-Бадинокойы (ныхас цёуы 
кадджыты кёсгон варианты хъайтарыл). Сатиник уёлдай хорз 
цёстёнгас дары «залиаг калмы бындартём», Сатана – уёларвон 
Сафамё. 

Абайты Васойы абарстытё рауадысты ноджы бёстондёр. Уый 
Дюмезилау хицён фёзилёнты кой нё кёны, фёлё райтауы, иу-
мёйаг миниуджытё ёнёнхъёлёджы кёй нё фёзындысты, уымён 
ёвдисён кёрёдзийыл баст нывтё. 

Хоренскийы ёвдисёнтё ёмё кадёг «Уырызмёджы фёстаг                   
балц»-ы мидис баргёйё, уый раиртёста ахём иумёйаг миниуджытё: 
аланты (нарты) балц ёцёгёлон бёстём; Сатанайы-Сатиничы 
ёфсымёр уацары бахауд; хо йе ‘фсымёры фервёзын кодта; ирёд 
фидыны ёгъдау. Уый фёстё ёрцыд ахём хатдзёгмё: «Уыдёттё 
сты иу сюжеты дыууё хуызы: иу – алайнаг, иннё – сомихаг. Хи-
цён кёнынц ёрмёст дыууё адёмыхаттён сё зондахастёй. Нарты 
балц ахицён знаджы сахар ныддёрён кёнынёй, сомихёгты тох – 
сё паддзахён кады хос уёвёг фидыдёй. Нёртон хабёртты сёхи 
(алайнаг) сёйраг хъайтёр у Уырызмёг, сомихаг хабёртты – сёхи 
(сомихаг) паддзах Арташес; Сатиничы ёфсымёрён ис ёрмёстдёр 
ницёуыл ахадёг уацайраджы нысаниуёг, йё ном дёр ын нё амын-
дёуы». Сатиник-Сатана иу хъайтар у, уымён ахуыргонд былвырд 
дёнцёгтё ‘рхаста.

Уёдё ирёды мидис дёр ёрмёст ахёстаргъмё рахызт: Нарты 
кадджыты нарты знаг домы ахёстаргъ уацайраг Уырызмёгён, со-
михы зарджыты аланты паддзах домы ирёд Сатиникён. Сатиник 
йе ‘фсымёры уацарёй фервёзын кодта, нарты Сатана дёр – афтё. 
Йё абарстытёй хатдзёгтён Абайты Васо фыссы: «Нарты кадджыты 
ма ёфсымёр йё хойён йё лёг дёр кёй у, уый ууыл дзуры, ёмё 
ацы кадджытё архаикондёр кёй сты, сё мифологион уидёгтём 
хёстёгдёр кёй лёууынц». Ёмё дарддёр: «Хоренскийы ёвдисён-

ты ёмё Нарты кадджыты абарст фадат дётты, алайнаг-сомихаг 
иумёйаг эпикон цикл кёй ис, ууыл ёнё дызёрдыгёй дзурынён… 
Кёцыдёр сюжеттё ёмё мотивтё нём ёрбахёццё сты цикл «Уы-
рызмёг – Сатана»-йы».

Ахуыргонды ацы ныхёстён ис бёлвырд историон бындур. Нё 
историйы фыццаг ёнусты аланты балцытё Сомихмё зындгонд сты. 
Уымё гёсгё зёгъы Абайты Васо, ёвёццёгён, дам, «Уырызмёджы 
фёстаг балц» ёмё Моисей Хоренскийы ёвдисёнтё аланты бал-
цыты азёлд сты. Фёскавказмё фыццаг балцы алантё ацыдысты I 
ёнусы 40-ём азты, Сомихыл Ром ёмё Парфи куы тох кодтой, уёд. 
Уый фёстё, 72 азы, ноджы фылдёрёй уыдысты Парфийы ёмё йё 
дёлбар Сомихы зёххытыл. Ноджы карздёр уыд 135 азы балц – уёд 
ма бабырстой Сомих ёмё Каппадокимё дёр. Сатиник Сомихы 
нымад кёй у, уымён ёвдисён, адёмон сфёлдыстады хъайтар кёй 
сси, ёрмёст уый нёу. Нарты эпосы йё иудадзыгон эпитет у Ёхсин 
(дыгуронау – Ёхсинё). Уыцы ныхас сомихаг ёвзагмё бацыд ёмё 
дзы рауад арёх ёмбёлёг сылгоймаджы ном Ашхен. «Иугёр Сати-
ничы зонд ёмё рёсугъддзинад сомихёгты зёрдёскъёфт фёкодтой, 
уёд йё райгуырён бёстёйы дёр кадджын куыд нё уыдаид, ёмё 
уым дёр сси эпикон сфёлдыстады хъайтар», – зёгъы Абайты Васо. 

Иуёй-иу ахуыргёндтё, Сатанайы номы равзёрдыл быцёу-
гёнгёйё, амонынц абхазаг Нарты кадджыты архаикон хуызмё.                   
Дзуаппён сын Абайты Васо зёгъы: «Уыцы архаикон хуыз, кадёджы 
хъайтар алайнаг (абхазаг кёнё адыгейаг нё, фёлё алайнаг) ном 
кёй хёссы, уый нысаниуёг дёлдёр кёны? Ныхас, сё мидисмё 
гёсгё архаикондёр кёцы хуызтё сты, ууыл нё, фёлё, сёйраг 
нёртон хъайтарты нёмттё Кавказы цавёр бёлвырд адёмыхатты 
ёхсёнадимё баст сты, уый равзарыныл цёуы».

Ацы цымыдисаг темёйы фёлгёты ма ис ирон адёмы Нарты эпос 
ёмё цёгат-ныгуылён Европёйы адёмты эпостён абарстытё скё-
нён. Европёйы цёгат-ныгуылён районтём бацёугёйё (языгтё – II 
ёнусы, алантё – V ёнусы), ирайнаг знёмтён ёнё ныхасгёнгё нё 
уыд бынёттон цёрджытимё, ёмё, табуафси, – нарты ёмё кельтты 
эпостён абарстыты фадёттё фёзынд. Ёрмёст къарол Артур ёмё 
нёртон хъайтар Батрадзы иумёйаг миниуджытё дёр кёуылты 
сты! Ам ма фёнысангёнинаг уый у, ёмё Артуримё баст хабёрттё 

ёмбёлынц, сёрмётты ёмё аланты цёрёнуёттё кём уыдысты, 
Европёйы уыцы зёххытыл (Галлты бёстё, Арморикё ёмё ёнд.). 
Бритайнёгтём уёрёх парахатгонд у ном Алан. К. Литтлтон ёмё 
Л. Малкор сё чиныг «От Скифии до Камелота»-йы зёгъынц, уый 
кельтаг нё, фёлё алайнаг-сёрмётаг ном кёй у. Иугёр афтё, уёд 
сразы уёвён ис ацы ахуыргёндты иннё хатдзёгимё дёр: «Артур 
ёмё Сыгъдёг Граалы тыххёй сёйраг таурёгъты уидёгтё, ныры онг 
фылдёр ахуыргёндтё куыд ёнхъёл уыдысты, афтё рагон кельтаг 
кадджытём нё цёуынц, фёлё Нарты кадджыты ратёдзёнтё цы 
цёгат-скёсён ирайнаг традицитё сты, уыдонмё».

Амынд эпосты иумёйаг миниуджытё уыдёттыл нё ахицён 
вёййынц. 1848 азы сахар Франкфурт-Майнёйы немыцаг ёвзагыл 
рацыд Ф. Боденштедты чиныг «Кавказы адёмыхёттытё ёмё сё 
тох хёдбардзинадыл Уёрёсейы ныхмё». Ам автор ирётты фыц-
цаг хатт бётты ирландиёгтимё, ома, иртимё. Дёнцёгён хёссы, 
дыууётё дёр иухуызон уазёгуарзон кёй сты, сё антропологи 
(урсгонд дзыкку) дёр иу кёй у. Сёхи хонынц Ир. Сёдё азы фёстё 
англисаг ахуыргонд Г. Бейли йё цёстёнгас аздёхта, алантё Ир-
ландийы сакъадахыл кёй уыдысты, уымё, ёмё ссардта иумёйаг 
миниуджытё ирландиаг сагётё ёмё ирон Нарты эпосмё. Уый ма 
бафиппайдта, дыууё ‘взаджы дёр иу ёмбарынад кёй ис: нарт – 
хъайтар (иронау) ёмё нерт – хъару, тых (ирландиаг). Ома, дзырд 
алайнаг ёвзагёй райсгё у. 

Г. Бейлийы фёстё ирон-ирландиаг эпикон иумёйаг миниуджытё 
ёмё сё ратёдзёнтё иртасыны хъуыддагмё стыр ёвёрён бахаста 
Ж. Грисвар. Уый сё нымайы индоевропёйаг бынтыл. Йё хъуыды-
мё гёсгё, «иумёйаг миниуджытё фёзындысты рагон заманты 
ёмё скифты, уый фёстё та сёрмёттё-аланты руаджы рапарахат 
сты, куыд Ирыстоны, афтё бритайнаг сакъадёхтыл дёр. Нартё 
ёмё уладёты ёнгёсдзинад радон хатт ёвёры фарст: мыййаг, сё 
бындур иу нёу?»

Алантён бастдзинад уыд Шотландиимё дёр. Уымён ёвдисён, – 
1320 азы шотландиаг разамонджытё национ хёдбардзинады тыххёй 
цы «Арбротаг декларации» сарёзтой, уый. Уым ёргом загъд ис, 
шотландиёгтё Стыр Скифийё рацёугё кёй сты. Декларацийы ны-
хас скифтыл цёуы, фёлё историйы нё баззад скифты ныббырсты 

тыххёй зонинёгтё Италимё, Африкёйы цёгат кёнё Испанимё. 
Ныхас цёуы, ёртё паддзахадыл дёр чи ёрзылд, уыцы алантыл. 
Шотландиаг къаролтё Стюартты хёдзары бындурёвёрёг хуынд 
Алэн, йё фёдонтё та райстой ном Фицалан.

Бирё иумёйаг миниуджытё ис Нарты эпос ёмё скандинавиаг 
(исландиаг) сагётём. Скандинавиаг ёмё исландиаг сагётё иу 
эпос сты, уымён ёмё Исландийы IV ёнусёй фёстёмё цардысты 
Скандинавийё ёрбацёуёг адём. Исландиаг ахуыргонд Барди Гуд-
мундссон зёгъы, сакъадахыл ёрцёрёг гермайнаг знём герултё кёй 
ёрбалыгъдысты Азовы денджызы былгёронёй. Уым та цардысты 
сёрмёттимё. Иннё скандинавиаг ахуыргонд Георг Моргенштерне 
ёрхаста XII ёнусы исландиаг поэт-зарёггёнёг, «Кёстёр Эддё»-йы 
автор С. Сноррийы ныхёстё. Уый зёгъы, Один ёмё иннё скандина-
виаг хуыцёуттё цёгатмё ассты бёстёйё кёй ёрбацыдысты. Асстё 
хоны, аланты номёй дёр ма зындгонд чи у, уыцы сёрмётаг знёмты. 

Афтёмёй, нё бон зёгъын у, нартё цавёрдёр сёрмагонд историон 
адёмыхатт кёй не сты. Нартё – уый у ирон адёмён сёхи поэтикон фёс-
номыг. Абайты Васойы загъдау, Нарты эпос – уый у адёмён сёхи фыст, 
сё рагон таурёгъон истори кём зыны, ахём поэтикон биографии. Абоны 
фёлтёртём кёй ёрхёццё, уый тыххёй бузныг нё куырыхон фыдёлтён.

ЧЫЗГ-ХЁСТОНТЁ
Рагон ромаг фыссёг ёмё историк Гней Помпей Трог йё иумёйаг 

историйы чиныджы скифты ёфсёддон цардёй ёрхаста цымыдисаг 
цау. Иу хёсты нёлгоймёгтё иууылдёр куы фёмард сты, уёд ёп-
пёт сылгоймёгтё дёр райстой хёцёнгарз ёмё сё нёлгоймёгты 
фёмарды сёрыл сё маст райстой ёгъатырёй (Косвен, 1947, 36 ф.). 
Иртасджыты уёрёх къордён зындгонд сты скифаг амазонкёты 
хуызён чызг-хёстонтё. Амазонкёты тыххёй легендётё райгуыр-
дысты, грекъёгтё скифаг чызг-хёстонты кёй уыдтой, уый бынду-
рыл. Афтё нымадтой, зёгъгё сёрмётаг сылгоймёгтё рацыдысты 
амазонкётё ёмё скифтёй, уыдон нёлгоймёгты ёмхуызон тох 
кодтой хёстон уёлёдарёс, ёмё уёлбёхёй. Сёрмётаг сылгоймёгтё, 
бинойнаг, мад, хо ёмё ёндёр хёстё ёххёстгёнгёйё, уыдысты 
чызг-хёстонтё дёр.

Зындгонд у, зёгъгё, Азийы ныгуылёны ёрдёгсакъадах ёмё 
Азовы денджызы былгёрётты цард мифологон адём – чызг-                           
хёстонтё. Уыдон стыгътой скифты исбон, семё схёццётё сты, 
ёмё сё баиу къайтёй равзёрдысты сёрмёттё (савроматтё). Сёр-
мёттём уыдис бирё сылгоймаг-хёстонтё. Геродот куыд фыста, 
афтёмёй савроматаг сылгоймёгтё дарддёр хёццё кёнынц сё 
чызг-хёстонты мадёлты ёгъдёуттё: «...цуаны цёуынц ёд лёгтё 
ёмё ёнё уыдонёй, рацёуынц хёстмё ёмё дарынц нёлгоймёг-
тимё ёмхуызон уёлёдарёс (Геродот IV, 116). Фембёлён ис ёд 
хёцёнгарз ныгёд  чызг-хёстонтыл. Уыдон уыдысты бёхылбадёг 
сылгоймёгтё: нё сын уыд рахиз риу. Сёрмёттё ёмё амазонкёты 
рахиз риу басудзыны ёгъдау бафиппайдтой грекъаг ёмё ромаг 
автортё Гиппократ, Страбон, Диодор Сицилийский. Ахуыргёндтё 
цы загътой, уыдон ирдёй уынём Нарты эпосы. Батрадз ёртхъирён 
кёны Сатанамё, йё фыды марёджы йын куынё схъёр кёна, уёд 
ын басудздзён йё риу (Абаев В.И., Нартовский эпос, 1945, 16 ф.).

Флавий Сиракузский куыд фехъусын кодта, афтёмёй ромёгтё 
уацары цы сёрмётёгты райстой, уыдоны ’хсён нёлгоймаджы 
уёлёдарёсы уыд дёс сылгоймаджы.

Нё зёрдыл ёрлёууын кёнём сёрмётты ёгъдау: чызг чындзы нё 
цёуы, уый размё знаджы куынё амара, уёд, бирётё дзы амёлынц 
ёнё мойгондёй (Геродот, IV, 117). 

Литтлтон ёмё Малкоры монографийы ис фаг стыр ёрмёг (фыл-
дёр – археологон). Уый дзурёг у, сёрмёттё ёмё сёрмёттё-алантён 
кёй уыдис, тохы быдыры семё уёхски-уёхск чи хёцыд, ахём 
чызг-хёстонтё  (Литтлтон, Малкор, 2007, 141ф.).

Амазонкёты  равзёрд скифтё ёмё амазонкёты цёдисимё баст 
кёй у, уый зыны нарты кадджыты дёр.

Миллер йё зындгонд куыст «Черты старины»-йы амазонкёты 
нымайы, фенён кёмён ис, ахём абарсты объектыл, фёлё ирон 
Нарты кадджыты уый нё зыны, зёгъгё, пайда кёны черкесаг 
кадджытёй.

Тебердайаг фёлгонц Кызы-хан цард фидары сылгоймёгты гарни-
зонимё, цалынмё йё нарты Сосруко нё ракуырдта, уёдмё. Дыккаг 
таурёгъы дзуры, зёгъгё, черкесёгтё ёмё амазонкёхуыз сылгоймёгты 
знём «еммечь»-имё хёст урёд ёрцыд амазонкёты сылгоймаг раз- 

дзог ёмё черкесаг фётёджы ‘хсён къайад бафидар кёныны фёстё 
(Мелетинский Е.М., Происхождение героического эпоса, 1963, 161 ф.).

 Уыимё, ахуыргонд нысан кёны, зёгъгё, ацы вариант черкесёг-
тём бахауд ирёттёй; уыцы адём кём цардысты, уыцы зёххытём 
черкесёгтё ёрбацыдысты ёнусты фёстёдёр; уёд амазонкётён 
сё кой дёр нал уыд, уымё гёсгё таурёгъ ист ёрцыд бынёттон 
цёрджытёй (Миллер  В.Ф., Осетинские этюды, 1992, 111, 91 ф.). 
Гёнён ис, ёмё кавказаг амазонкёты (еммечь) легендё у адёмон 
фантази, матриархаты фёзынды ёвдисён сёрмёттём (ёмё сарма-
томеоттём) (Мелетинский Е.И., Место нартских сказаний в исто-
рии эпоса,   1957. 42 ф.), фёлё уёддёр Миллер, ирон таурёгъты 
чызг-хёстонты сюжеттё нёй кёй зёгъы, уый раст нёу.

Хъыгаг та уый у, ёмё В.Ф. Миллеры рёстёг ахуыргёндты ду-
нейён зындгонд нёма уыдысты Нарты кадджыты Андиаты Бари-
сы варианттё. Уыдон нымад уыдысты ёппёты рагондёртыл, сё 
уёлвёд фыст не ’рцыдысты ёмё мыхуырмё нё бахаудтой, уымё 
гёсгё ма сё баззад фрагменттё. Фёлё Андиаты Барисы рагондёр 
таурёгъты ёцёгдзинад афтё бёлвырд ёнёфёхицёнгёнгё фидар 
баст у скифтё-сёрмётты амазонкётё ёмё чызг-хёстонты рагон 
героикон легендёимё, ёмё йыл ёппындёр дызёрдыггёнён нёй.

Таурёгъы ном у «Зарёг Нарты хъёбатыр сылгоймёгтыл». Уыдон 
тох кёнынц уёйгуытё ёмё мёликтимё. Таурёгъы ныхас цёуы, 
уёйгуытё ёмё мёликтимё тох нёртон сылгоймёгты куыд баиу 
кодта иу къорды ёмё, хъёдты сёхи цёттёгёнгёйё, кёрёдзийён 
ард куыд хордтой знаджы бынтондёр фесафыны тыххёй, ууыл:

Цёст нё ивгъуыдтой, фатёй ёхсгёйё,
Лёгыл тых кодтой, кардёй хёцгёйё,
Афтё сдёсны сты уыдон хёцынмё,
Цёттё уыдысты хёстмё бырсынмё.

Ызгъёртё скодтой, хотыхтё райстой,
Сё фёринк кёрдтё уыдон ысластой,
Цъилы дёндёгтау сё тулдзы ныссагътой,
Цыргъаджы комёй тугард бахордтой.

Андийы-фырты таурёгъты ис сюжет Дёргъёфсёры чызджы 
тыххёй. Уый ёрёмбырд кодта чызджыты къорд ёмё ёнтыстджы-
нёй хёст самадта уёйгуыты ныхмё. Чызджытё хёсты архайынц 
нёлгоймёгты уёлёдарёсы (Туганов М. С. Литературное наследие, 
1977, 134 – 136 ф.; Калоев Б. А., 1991, 116-118 ф.).

Таурёгъ «Болатбёрзёйы мёлёт»-ы кёсём:

Чызджытё бёхтыл уёд бабадтысты,
Айнёджы сёрёй уёд рараст сты,
Комы рёбынёй уёд ыстыр зёйау
Уёйгуытыл сёхи мёстёй рауагътой.
Уым кардёй кёрдын, уым фатёй ёхсын
Ыстыр хъаруйё уыдон райдыдтой.

(Нарты кадджытё, 6-ём чиныг, 69 ф.)

Нарты кадджыты ёвдыст цёуы сылгоймаг-тохарёхсты фёлгонц. 
Иуахёмы, нёлгоймёгтё балцы куы уыдысты, уёд нёртон хъёу-
мё ныббырстой знёгтё. Чызджытё зёрёдтё ёмё сывёллётты 
ёдас ранмё акодтой, сёхёдёг згъёртё скодтой, хотыхтё райстой 
ёмё ёрлёууыдысты знаджы ныхмё. Уый размё Борётё ёмё Ёх-
сёртёггаты ’хсён хъазуатон тохы рёстёг Ёхсин (Сатана) базыдта 
знаджы ёфсёдты нымёц, зондджын уынаффётё фехъусын кодта 
йё сёрыхицау Уырызмёджы уылты, ёмё уыдон фёуёлахиз сты 
кёфты сёр Хуандоныл (Памятники народного творчества осетин, 
1927, 11, ф.41)

Саусёр уёйгуытё нарты фос кёй атардтой, хёзнатё кёй аластой, 
уацайрёгтё кёй акодтой, уый куы сбёрёг, уёд Сатана фидиуёджы 
цагъд ныккодта алёмёттаг уадындзёй, ёмё йё зёлтё фёхёццё 
сты Агуындё ёмё йё чызг ёмбёлттём. Чызджыты ёфсад фё-
стёмё раздёхтысты ёмё схёцыдысты уёйгуытимё. Карз тох 
цыдис ёртё боны, ёмё дзы фёуёлахизуёвёг куынё уыд, уёд уый                               
хъуамё сбёрёг уыдаид уёйгуыты размёбырсёг ёмё нёлгоймаджы 
уёлёдарёсджын Агуындёйы лёгёй-лёгмё фембёлдёй.

Лёгёй-лёгмё хёсты Агуындёйы худ йё сёрёй куы ахауд, уёд 
ныхмёлёууёг стыр тасимё базыдта, чызджыты ёфсадимё кёй 
хёцыдысты, уый (уый дёр уым, 383 ф.).



122

Амазонкёйы хуызён уыд Сатана дёр. Иу таурёгъы уый, хёстон 
згъёртё йё уёлё, афтёмёй ерыс кёны ёндёр ахём чызг-хёстонтё 
ёмё нёлгоймёгтимё, цалынмё йыл йе ’фсымёр Уырызмёг нё 
фёуёлахиз вёййы, уёдмё. Ёндёр таурёгъы Сатана ёрыгон чызгёй, 
йё уёлё нёлгоймаджы згъёр уёлёдарёс, афтёмёй фёлвары йё 
усгурты тых ёмё лёгдзинад, фёуёлахиз вёййы се ’ппётыл дёр 
ёмё сё никёмён сразы вёййы.

Ёрмёст ыл иунёг нёртон Уырызмёг, йе ’фсымёр, уёлахиз кодта 
хъаруйё дёр, лёгдзинадёй дёр, цёрдёгдзинад ёмё арёхстдзинадёй 
дёр, ёмё уый тыххёй равзёрста Сатана йёхицён царды ёмбалён 
Уырызмёджы, ёмё йё къухы ёфтгё дёр бакодта (Туганов М. С., 
Новое в нартовском эпосе, 1946, 180 – 185 ф.).

Эпикон ёрмёг хорз ёвдыст ёрцыд аланты царды уаджы. Тёгиаты 
(Дёргъёвсы) аланты ингёнты археолог Дзаттиаты Руслан хъёздыг 
сылгоймаджы фарсмё ссардта хёстоны дзаумёттё: цирхъ, фёрёт 
ёмё фаты бырынчъытё (Дзаттиати, 2014)

Чызг-хёстонты кой цёуы, IV ёнусы Галлимё цы алантё бабыр-
стой, уыдоны ’хсён дёр. Базейы цур тохты алайнаг сылгоймёгтё 
уёхси-уёхск хёцыдысты нёлгоймёгтимё (Литтлтон, Малкор, 
2017, 141 ф.). 

Чызг-хёстонты кой цёуы хъёрёсейаг-балхъайраг Нарты кадджы-
ты дёр. «Фёлё дзы иу ран дёр не ’мбёлём иу номыл дёр: цавёрдёр 
чызг, кёнё цалдёр чызджы, кёнё чызг нёлгоймаджы уёлёдарёсы» 
(Джуртубаев, Происхождение нартского эпоса,  2013, 474 – 76 ф.). 
Ёмхуызондзинёдты агуырд нё ахоны тюркаг-монгойлаг дунемё.

Æрмёг ист у Цыбырты Людвиджы чиныг 
«Осетинская Нартиада»-йё, 2016, 259 – 263 ф.

Турбазёйы зёххыл уёле дон никуы ис – дон нём хёццё кодта, 
Джызёлдоны рахиз фарс цы суадёттё ис, уырдыгёй электрон тыхёй 
цъирёны руаджы. Фёлё кём ис электрон тых?.. Нё амондён, кёрты 
тёккё астёу уыд цъай. 

Нёхи хабёрттём сарёхстыстём бёргё, фёлё нём Советон Цёдисы 
алы рёттёй улёфынмё чи цёуы, уыдонён та цы кёнём? 

Гусаты Алыксандр мён сардыдта: уартё, дам, къёсёрмё кёрдёгыл 
сбад ёмё нё уазджыты сабыр кён!..

Мё сёрыл – сёрдыгон худ, мё уёлё – рёсугъ дари къаба, мё 
фындзы рагъыл – сау кёсёнцёстытё, мё къухы – чиныг (цыма 
мё ‘ндёр ницы кой уыди!). Раст мёхёдёг дёр бёлццоны хуызён 
уыдтён. Мё лёппутё-инструктортё кёрёдзи фёдыл – згъоргё 
бынмё канатон фёндагыл. Фёстёмё – Къёхтысёрыл. Сё къухты, 
се ‘ккой – чумёдантё, хызынтё, сё фёстё – тыхулёфтгёнгё лё-
сынц, мёгуыр сё бон, туристтё. Фёндаджы дёргъ – 1,5 километры, 
33 фёзилёны. Схёццё вёййынц сё хид калгё мё размё… Ёз та? 
Ам зёгъын хъёуы мё хёслёвёрд уырыссагау: «Ой, девочки, ребя-
та! Здравствуйте! Как вы добрались? Присядьте, отдохните! Ребята 
(это я уже своим мальчикам), принесите, пожалуйста, нашим гостям 
чай, кофе, печенье из бара! Хотите послушать кавказские анекдо-
ты? Не надо плакать! Не расстраивайтесь!.. Успокоились? А теперь 
посмотрите направо, наверх! Это место – «рана» горы! Природа же 
нам не подчиняется! Вот внизу, возле селекторной бетонной будки, 
вы видели два здоровых куска скал? Они ночью сорвались от горы 
Тбау-Хох после обильных дождей, так как там известняк. Но наши 
деревянные корпуса вне опасности!»

… Нё уазджытёй-иу бирётё раздёр хъавыдысты хъаст фыссын-
мё Мёскуымё Туризмы Сёйраг Советмё, фёлё-иу нын фёстагмё 
ныууагътой арфётё, скодтой-иу нын лёвёрттё…

ФЫДАЗ
Кёд-иу махён «Къёхтысёр»-ы нё куысты афон кёронмё ‘рхёццё 

Майрёмы мёйы кёрон, уёд нын 2002 аз нё фёндтё бынтон сзы-  
гъуыммётё кодта: сёрддёргъы ёрцыди бирё ёрдзон фыдбылызтё 
– раивылдысты дёттё, фехёлдысты фёндёгтё. Ёмё уёд турбазёмё 
хойраг ластой уёлдёфыл – вертолет-иу ёрбадти «Къёхтысёр»-ёй 

Дёргъёвсы ‘хсён тъёпён ран. Мах-иу йё размё бацыдыстём хёдтул-
гёйё. Равгёдтам-иу хёринёгтё, хостё дохтыры фёдзёхстмё гёсгё…

Зёгъын хъёуы уый, ёмё нём 1995-ём азёй фёстёмё туристтё 
нал цыдысты: уёдмё систём Спортивон-дзёбёхгёнён лагерь сы-
вёллёттён.

Гъемё-иу, кёд сабитёй исчи нёфёразгё уыди, уёд-иу уый та 
арвыстам районмё кёнё горётмё дохтыртём.

Фёлё ма нын 2002-ём аз сарёзта ноджыдёр иу фёлварён: сёрды 
кёрон нём ёрбаластой 230 адёймаджы Цёцёнёй. Уыдонёй ёрмёст-
дёр 30 уыдысты чызджытё ёмё хистёр кары сылгоймёгтё, 200 
та – лёппуттё ёмё ас лёгтё. Бирётё дзы – сахъатёй, цёфтё. Мах, 
кёй зёгъын ёй хъёуы, бафёстиат стём: лагерь фёкуыста Рухёны 
мёйы 12-ём бонмё. 

Уёдмё хёхты фёуазал – турбазё лёууы 1500 метыры уёлдёр ден-
джызы уёлвёзадёй. Сывёллёттё – ёрдёгбёгънёг, сёрдыгон дарёсы, 
сё къёхтё – гом. Ёмё ёз тилифонёй ныдздзырдтон Дзёуджыхъёуы 
Чырыстон дины хёрзаудён комитеты хицау Петр Луниткинмё, загътон 
ын мё уавёр. Дыууё боны фёстё турбазёйы кёрты ёрбалёууыдысты 
ёртё «Газелы» – сё тёккё дзаг алы дзаумайё: къурткётё, пъалтотё, 
кёрцытё, кофтётё, спортивон уёлёдарёс, свитертё, нымётын                  
хъусджын дзабыртё, хъазёнтё ёмё а. д. Нё уазджыты цинён кёрон 
нал уыди – фёхёлёф кодтой сылгоймагёй, нёлгоймагёй. Иу лёппу 
къурткёйы дзыппы ссардта дёс доллёры ёмё худёгёй бакъёцёл…

Ёвёдза, уыдон диссаджы адём уыдысты! Айдагъ цёцёйнёгтё. 
Ёмё-иу хъазтизёры уыцы цалдёр чызджы сё разёй скъуымбил 
кодтой кафынмё. Иуизёр рухсытё ахуыссыдысты. Мё сёр мё кой 
сси! Нырма изёры аст сахаты дёр нёма у! Куыд сё ёрсабыр кёнём? 
Уалынмё дын кёсын, ёмё цёцён ёмхуызонёй ёрёмбырд сты тур-
базёйы сёйраг фёзы, кёрёдзийён дзыхёй цёгъдынц, ёмдзёгъд 
стынг! Ёмё кафыс-ма, нал! 

Мё куысты пъланмё гёсгё раздёр нёхи сабитимё цы мадзёлттё 
арёзтам, уыдон нё уёндыдтён ацы хёстёфхёрд сывёллёттимё кё-
нын. Уёд иу сылгоймаг, ахуыргёнёг Грознайё, нё радон ёмбырды 
сыстад ёмё афтё зёгъы: «Проводите с нами все те же мероприятия, 
которые у вас запланированы, проводите их с нашими детьми! Они 
уже несколько лет не видят ничего, кроме войны!..»

Фёци сё рёстёг нё буц уазджытён. Мах рараст стём «Къёхты-
сёр»-ёй автобустыл. Ёрхёццё стём Хъёрмёдоны бынмё лёгъз 
фёндагмё. Баурёдта нё иу бёрзонд урссёр лёг, комкоммё мёнмё 
ёрбацёуы.

– Нё хо, ды дё чырёйы хицау?
– О, ёз, – къуызгёйё загътон ёз.
– Хуыцауёй курёгау дё курём: махён нё автобус фехёлд, цёуын 

та нё хъёуы Дёргъёвсы Гудцаты Дзуармё, лёгъстёйаг куывды 
цёуём! Уёртё уыныс, чындзён йё хъёбысы дыууёаздзыд лёппу, 
йё райгуырдёй нырмё йё цёстытё нё гом кёны. Дохтыртём ын 
хос нёй, ёмё нын адём бацамыдтой ацы дзуарён батабутё кёнын!

Мёнён мё зёрдё суынгёг, кёсын сём: семё егъау фыр кусёрттаг, 
чъиритё, сугтё…

 Табуафси, зёгъын, немё сбадут иу автобусы, сёмбёлын уё кён-  
дзыстём дзуары дёлбын. Уым куывддзаутё схёрд кодтой кёрдёгхуыз 
ёфцёджы ‘рдём…

Уёд фёстаг хатт рацыдтён Геналдоны комы фёндагыл – аст боны 
фёстё зёй рафсёрста…

Мё зёрдё тынг ёхсайдта чысыл сабийы хъысмётмё. Иу мёйы 
фёстё сдзырдтон Ламардонмё ёмё базыдтон: куыддёр Дзуары лёг 
скуывта, афтё, дам, лёппу йёхи аивёзта, ракасти йё цёстытёй ёмё 
сдзырдта: «Мамё!» 

ЁЛБЕГАТЫ БОКО 
Ивгъуыд ёнусы 70 – 80-ём азтё. Турбазё «Къёхтысёр»-ы куыст 

уыдис йё тёккё тёмёны: сёрды мёйтё, тёвд, хус рёстёг. Адём нём 
бирё: фёд-фёдыл фондз боны дёргъы туристты къордтё цёуынц 
ёмё цёуынц, стёй ёхсёзём бон фыццаг къорд араст и Грознамё, 
уырдыгёй та – Хазармё (Азербайджан). Уёдё Ирыстонмё та схёццё 
сты Налцыккёй – алы ран дёр сё фёстиат фёндзгай бонтё.

Ёз уёд куыстон инструкторты хистёрёй. Иубон мём кёстёртёй 
чидёр удаистёй ёрбазгъордта, дёлё, дам, чидёр Бокойы ёхцадон 
амбёхста. Уым, дам, бёгёны нуазынц.

Азгъордтон, базонгё дён 93-аздзыд Бокоимё, Ёлбегатёй. Уый 
разынд диссаджы хохаг лёг: зыбыты иунёгёй царди «Къёхтысёр»-мё 
хёстёг, Джызёлдоны рахиз фарс цы рагон хъёу баззад, уым – Цёгат 

Хынцёджы. Йё хёдзары алыварс – рагон цыртытё, ёндёр дзы цёрёг 
хёдзар нёй. Боко дары цыппар дуцгё хъуджы, бёх, фыстё, кёрчытё. 
Йёхёдёг – хъугдуцёг, цыхтахсёг, ёфснайёг, хёринаггёнёг ёмё... 

Ёз куыд нё бацыбёл уыдаин ахём диссаджы уды цард бёстондёр 
раиртасынмё! Иубон йё хёдзары балёууыдтён, цыдёртё йын йё 
фынгыл авёрдтон. Боко ахызт йё диссаджы дыргъдон-цёхёрадонмё, 
ёрбахаста дыргътё, халсартё, ахсадтон сё…

Бокоимё нын ныхас бацайдагъд. Ёмё уыцы бон ёз базыдтон 
диссаджы хабёрттё!..

Цёвиттон, Ёлбеджы-фырт йе ‘рыгонёй цалдёр азы фёци Амы-
рычы, Китайы, Индийы. Зыдта ёртё фёсарёйнаг ёвзаджы. Уыдис 
ын дыууё усы. Сё иуёй, уырыссагёй, Бокойён баззад фырт, цёры 
Новосибирскы.

Ёз ын йе ‘хцадоны давд ёрымысыдтён, фёрсын ёй, зёгъгё, уыцы 
бон куыд ёнцад уыдтё? Куыд ницы, зёгъын, загътай? Нё рамёсты 
дё? Ёмё, дам мёнён уыцы ‘хцатё цы сты? Ахём сомтё, дам мём 
бирё ис!..

Иубон райсомёй раджы дын Бокойы мах фёндагыл милицё сё 
разёй рахонынц. Зёгъын, цы хабар у? Кёдём уё разёй скодтат зё-
ронд лёджы?

Куыд рабёрёг, афтёмёй Бокойы цёхёрадоны халсарты хуымы 
хёдёвзёрдёй ёрзади дыууё зырзыраг дидинёджы. Ёмё йё нё 
«зёрдёхёлар» хохёгтёй чидёр банымыгъта, наркотиктё парахат 
кёны, зёгъгё.

Ёз милицёйы кусёгимё рахыл дён, фёлё Боко бахудт, ёмё мын 
афтё: «Тыхсгё ма кён, мё хур! А тёккё изёр мё ардём хъёуы!» 

Ёцёгёйдёр! Мёхёдёг ёй канатон фёндаджы вагоны сластон.
Нал ис ныр къорд азы Ёлбегаты Боко. Мёрдты рухсаг уёд куыст- 

уарзаг ёмё курдиатджын лёг, сызгъёрин талатё суадзёд!

Январь, 2023 аз

Д ж у с о й т ы М а й ё

А Ф Т И Д Т Ё Р Х Ё Д Ж Ы Т Ё

Р а дз ы р д

С о п о й ӕ  д у к а н и т ы л е р ы с б а й д ы д т а, п р о с п е к т ы Л е н и н ы ц ы р т дзӕ в ӕ н ы 
н ы х м ӕ  ц ы г а с т р о н о м и с, у ы р д ы гӕ й.

А м р а д ы л ӕ у у ӕ г а д ӕ м ӕ й б а з ы д т а, ӕ х с ы р ӕ р б а л а с и н а г к ӕ й с т ы, 
у ы й ӕ м ӕ  у ы й дӕ р р а д ы к ӕ р о н ӕ р л ӕ у у ы д. У ы д а и д с с ӕ дз ӕ м. Ф ӕ л ӕ  
р а д у у ы л н ӕ  б а н ц а д, р ез и нӕ й а у и в ӕ з т.

Р а ц ы д а и д с а х а т, ф ӕ л ӕ  ӕ х с ы р ы м а ш и н ӕ  нӕ м а з ы н д, а д ӕ м т ы х с т ы с т ы, 
дз о л г ъ о- м о л г ъ о к о д т о й. С ӕ  рӕ с т ӕ г фӕ ц ы б ы р к ӕ н ы н ӕ н с ӕ х и и р х ӕ ф с т о й 
а л ы н ы х ӕ с т ӕ й, ф ӕ л ӕ  сӕ  сӕ й р а г д ӕ р т е м ӕ  у ы д хӕ р и н а г.

– З н о н « Ц У М »- м ӕ  нӕ л х ӕ  ӕ р б а л а с т о й, – р а д ы л ӕ у д ж ы т ӕ н дз ы р д т а 
б ӕ рз о н д к ъ е п к ӕ д ж ы н н ӕ л г о й м а г. – У ы й б ӕ р ц а д ӕ м дз ы у ы д и с, у ы й б ӕ р ц, 
ӕ м ӕ  ӕ н ӕ х ъ ӕ н з а л ы дз а г у ы д а и к к о й. С х ъ о м п а л- и у с т ы ӕ м ӕ- и у с е ’ х с ӕ н 
б а ц а й д а г ъ х ы л. « А ц ы к и л ӕ  мӕ н ӕ н с б а р с т а », – дз ы р д т а и у с ы л г о й м а г 
у ӕ з д а нӕ й, ф ӕ л ӕ  йӕ м и н н ӕ  т ъӕ н т ъ и х ӕ г с ы л г о й м а г к у ы ф ӕ л ӕ б у р и д: 
« Ӕ з ц а л дӕ р с а х а т ы у ы й т ы х х ӕ й л ӕ зӕ р ы н ӕ м ӕ  а ф т и д а р мӕ й  х ъ у а м ӕ  
а з д ӕ х о н ? » Ц ы м а и н н ӕ т ӕ  уӕ л а р в ӕ й ӕ р х а у д т о й, у ы й а у.

– А м ӕ й р а з м ӕ  б а з а р ы у ы д тӕ н ӕ м ӕ  и у ӕ х с ӕ з а з д з ы д с ы в ӕ л л о н 
й ӕ  м а дӕ н л ӕ г ъ с т ӕ  к о д т а: « Б а л хӕ н- м а м ы н ф ӕ т к ъ у ы т ӕ , б а л хӕ н м ы н 
ф ӕ т к ъ у ы т ӕ ». Ф ӕ л ӕ  м а д мӕ  ӕ х ц а н ӕ  у ы д и с, ӕ м ӕ  й ы н цӕ м ӕ й х ъ у а м ӕ  
б а л х ӕ д т а и д ӕ м ӕ  йӕ с а й д т а: « А ц ы ф ӕ т к ъ у ы т ӕ  нӕ  бӕ зз ы н ц, ӕ н д ӕ р р а н 
д ы н б а л х ӕ н дз ы н ӕ н ». Та р с т и с, у ӕ й г ӕ н ӕ г ӕ м к у ы с х ы л к ё н а, у ы м ӕ й, 
ф ӕ л ӕ  йӕ м у ы й н и ц ы с д з ы р д т а, ӕ р м ӕ с т й ӕ  фӕ д ы л ӕ н к ъ а р д г о м а у              
к а с т и с, – дз ы р д т а х ӕ рз у ы н д т ӕ  с ы л г о й м а г.

А ц ы н ы х ӕ с т ӕ  к у ы д к о д т о й, а ф тӕ  ӕ х с ы р ы м а ш и н ӕ  дӕ р ӕ р б а л ӕ у у ы д, 
ӕ м ӕ  у ы й ц и нӕ й а д ӕ м ы ц ӕ сг ӕ м т т ы л м и д б ы л х у д т ф ег у ы р д.

Д у к а н и й ы к у с ӕ г лӕ п п у т ӕ  рӕ в дз ф е в н ӕ л д т о й ӕ м ӕ  ӕ х с ы р ы к ъ о п п ы т ӕ  
м и д ӕ м ӕ  хӕ с с ы н б а й д ы д т о й. Х а с т с ӕ  к у ы ф е с т ы, уӕ д а ц ӕ рг ӕ  с ы р х б ы л 
г у ы р д ж ы н с ы л г о й м а г б а в н ӕ л д т а с ӕ  уӕ й к ӕ н ы н м ӕ .

Ӕ х с ы р- и у к ӕ й ф ӕ ц и с, у ы й- и у ц и н г ӕ н г ӕ й ӕ  р а х ыз т ӕ д « х ӕ з н а » ӕ х с ы р 
ӕ м ӕ  и у д а р д дӕ р з ы л д д у к а н и т ы л, п р о д у к т т ӕ  а г у ргӕ й ӕ .

Д у к а н и м ӕ - и у ч и ’ р б а х ыз т, у ы д о нӕ н- и у с ӕ  к у л ьт у р о н тӕ  р а д ы ӕ р-
л ӕ у у ы д ы с т ы, ф ӕ л ӕ - и у ӕ дз ӕ сг ӕ м т т ӕ  т а уӕ й г ӕ н ӕ д ж ы р а з ф е в з ӕ р-

даиккой, исты ӕфсӕнттӕ кӕнгӕйӕ, кӕнӕ-иу ӕхца искӕй къухты 
дӕр фӕсагътаиккой, мӕнӕн дӕр райс ӕхсыр, зӕгъгӕ. Ӕмӕ-иу ахӕм 
ӕдзӕсгӕмттыл рады лӕуджытӕ стай-тай кодтой: «Мах ам цалдӕргай 
сахаттӕ уымӕн лӕууӕм, цӕмӕй ды ӕнӕ радӕй ӕхсыр райсай?!» 

Фӕлӕ Сопойы катай дзӕгъӕлы уыд. Йӕ разӕй ма цы дыууӕ лӕджы 
лӕууыд, уыдоны уӕйгӕнӕг куы ауагъта, уӕд Сопомӕ дыууӕ чекӕн 
дыууӕ авджыдзаг ӕхсыр ралӕвӕрдта, ӕмӕ сӕ Сопо дӕр йӕ хызӕй быд 
дзӕкъулы ёрёфснайдта. Ӕхсыр ма ӕрхауд, Сопойы фӕстӕ цы дыууӕ 
сылгоймаджы лӕууыд, уыдонмӕ, иннӕтӕн сӕ лӕуд дзӕгъӕлы фӕцис.

Уалынмӕ иу ӕрыгон лигъдон сылгоймаг дуканимӕ ӕрбахызт ӕд 
сывӕллон. Сывӕллонӕн, ӕвӕццӕгӕн, ӕххормаг уыдис, ӕмӕ-иу нык-
куыдта, фӕлӕ дзы ӕхсыр нал уыдис, ӕмӕ мад дӕр скатай, мӕ сывӕл-
лонӕн цы бахӕрын кӕнон, зӕгъгӕ. Йӕ тыхстдзинад ын Сопо бамбӕрста 
ӕмӕ иу авджы ӕхсыр йӕ дзӕкъулӕй систа ӕмӕ йӕм ӕй бадардта, ома 
йӕ айс, фӕлӕ йын ӕй уый ӕфсӕрмӕй нӕ иста. Сопо йын ӕй уӕддӕр 
йӕ къхты фӕсагъта.

Уӕд лигъдон сылгоймаг йӕ дӕрдджын юбкӕйы дзыпмӕ нывнӕлдта, 
иу сом дзы систа ӕмӕ йӕ Сопомӕ бадардта, фӕлӕ йын ӕй уый нӕ айста, 
дӕхи бахъӕудзӕн, зӕгъгӕ. Уӕд ын чызг дӕр зӕрдиаг арфӕтӕ ракодта, 
ӕмӕ фӕйнӕрдӕм ацыдысты.

Мит сындӕггай уарыд, фӕлӕ уый Сопойӕн ӕфсоны хос нӕ уыд 
фӕстӕмӕ хӕдзармӕ аздӕхынӕн, дарддӕр зылд дуканитыл. Фыццаг-иу 
сылгоймаг йӕ карточкӕ сӕвдыста. Дуканиты тӕрхӕджытӕ уыдысты 
афтид, ӕмӕ дын уӕйгӕнӕг дӕр цы хъуамӕ радтаид. Уӕддӕр адӕмӕн 
сӕ ныхас нӕ саст, рады лӕууыдысты исты ’рбаласыны ’нхъӕл. 

Ахӕм дукани нал баззад, цы къӕсӕрӕй нӕ ракаст Сопо. Бафӕллад, 
мӕгуыр: «Цом, ныр мӕ хӕдзар агурон», – ахъуыды кодта Сопо ӕмӕ 
базарыл йӕ фӕндаг ракодта. Кӕсы, ӕмӕ машинӕйӕ зети уӕй кӕнынц. 
Куыннӕ бацин кодтаид ӕмӕ ӕд банкӕ рады балӕууыд. Адӕм кӕрӕдзи 
сӕрты хызтысты: «Мӕнӕн ӕй байдзаг кӕн!», «Мӕ банкӕ мын айс!» – 
лӕгъстӕ кодтой ӕлхӕнджытӕ, сӕ банкӕтӕ хӕрдмӕ уӕйгӕнӕгмӕ дар-
гӕйӕ. Сопо дӕр иу сахатырдёджы бӕрц алӕууыдаид, афтӕ куыддӕртӕй 
баввахс уӕйгӕнӕгмӕ ӕмӕ йӕм йӕ банкӕ слӕвӕрдта. Уӕйгӕнӕг ын ӕй 
айдзаг кодта ӕмӕ йӕм ӕй фӕстӕмӕ ӕрлӕвӕрдта. Сопо адӕмы ӕхсӕн-
ты бӕргӕ раирвӕзт, фӕлӕ банкӕ йӕ къухтӕй фӕирвӕзт ӕмӕ зӕххыл 
сӕмбӕлд, зети мӕстӕй марӕгау аленчытӕ кодта фӕйнӕрдӕм. Цы ма 
10 Мах дуг №3 2023

акодтаид Сопо фыр тыхстӕй, уый нал зыдта ӕмӕ исдуг лӕугӕйӕ аззад.
Адӕм дӕр фергъуыйау сты ӕмӕ йӕм тӕригъӕдгӕнгӕйӕ кастысты, 

ома, уыйас фӕлӕуу, ӕмӕ дӕ фӕллой уысммӕ ӕрбайсӕфӕд. Фӕлӕ Сопо 
йӕ рыст нӕ равдыста, никӕуылдӕр йӕ пырх акалдта, афтӕмӕй ӕн-                            
къардӕй Рӕмоны-фырты уынджы ӕрлӕууӕнмӕ афардӕг. Йӕ амондӕн 
ӕй бирӕ лӕууын нӕ бахъуыд. Трамвай ӕрлӕууыд. Уыйбӕрц адӕм дзы 
уыдис, уыйбӕрц, ӕмӕ, дӕ къах кӕм ӕрёвӕрдтаис, уый дӕр дзы нӕ уыд. 
Адӕмы цӕуын хъуыдис, ӕмӕ йӕм уӕддӕр ивылдысты. Куыддӕртӕй 
йӕм сирвӕзт Сопо дӕр.

– Ай ныл цавӕр рӕстӕг ӕркодта? – хъуыр-хъуыр кӕны иу хӕстон. 
Куыстуӕттӕ ӕхгӕнынц, ӕмӕ адӕм ӕгуыстӕй фӕсдуар аззадысты. 
Дуканитӕ афтид: дзидза нӕй, къалбас нӕй, макъаронтӕ нӕй, сӕкӕр 
нӕй, нӕлхӕ нӕй… Пенситӕ ӕхсӕз, ӕстгай мӕйтё нӕ дӕттынц. Не-
мыцаг фашисттимӕ нӕ туг уый тыххӕй калдтам, цӕмӕй ныл ахӕм 
тыхст бонтӕ скодтаид?!

– Уӕдӕ, мӕныл та сайдӕй рацыдысты, – сагъӕсгӕнгӕйӕ бакодта, 
рудзынджы раз цы ас нӕллгоймаг бадтис зӕронд телогрейкӕйы, уый. –                        
Ме ’рдхорд Агуыбейы лӕппу Дзикка мын мӕ хӕдзар ауӕй кӕнын код-
та, ресторан, дам, кӕнын ӕмӕ, дам дын сӕ уый фӕстӕ проценттимӕ 
ратдзынӕн, ӕмӕ сӕ казинойы фӕхӕрд. Ӕз та, куыд фӕзӕгъынц, ихы 
къӕйыл аззадтӕн ӕмӕ афтӕ уӕдӕй нырмӕ дыууӕрдӕм кӕнын. Кӕм 
мыл баизӕр вӕййы, уым – мӕ хӕдзар. Уас мӕ уды тӕригъӕдӕй цы 
загъдӕуа, ацы рацарӕзт чи ’рымысыд, уыдонӕн.

Уыдонмӕ хъусгӕйӕ тыхст адӕмы цӕстӕнгасы зынд катай ӕмӕ 
ӕрхӕндӕгдзинад. 

– Уӕ билӕттӕ ӕрцӕттӕ кӕнут, уӕ билӕттӕ ӕрцӕттӕ кӕнут! – са-
лоны, хъӕргӕнгӕйӕ, ӕрбацӕуы контролер-сылгоймаг. 

– Ды хиздзынӕ? – афарста иу ӕрыгон чызг Сопойы, трамвай ӕр-
лӕууӕнмӕ куы бахӕццӕ, уӕд.

Чызг гуылӕвзаг кӕй уыдис, уый аххосӕй йӕ Сопо нӕ бамбӕрста 
ӕмӕ йӕ афӕрсынмӕ куыд хъавыдис, афтё хизджытӕй чидӕр йӕхи 
Сопойы дзӕкъулыл бакъуырдта ӕмӕ хызын сылгоймаджы къухӕй 
фӕбырыд. Уыйадыл ӕхсыр авджы сӕр арӕдывта ӕмӕ пъолыл мигъау 
апырх. Ботламӕ йӕ размӕ бадӕг сылгоймаг февнӕлдта ӕмӕ йӕ йӕ 
хицауы къухы фӕцавта. Авджы ма уыдис ӕхсыры ’рдӕг. Уый фенгӕйӕ, 
Сопо амӕсты, фӕлӕ йӕ цы чызг бакъуырдта, уый асӕррӕтт ласта, ӕмӕ 

ма кӕмӕ хъуамӕ фӕхыл кодтаид, ӕмӕ уыйадыл иу ӕрыгон лӕппуйы 
ӕххуысӕй лӕдзӕджы ӕнцӕйтты ӕрхызтис зӕхмӕ.

«Ӕххӕст ма «девяткӕ» дуканимӕ дӕр куы бауаин, чи зоны, ӕмӕ дзы 
исты уӕй кӕной»,  – ахъуыды кодта Сопо ӕмӕ дуканимӕ фӕраст. Ӕмӕ, 
ӕцӕгӕйдӕр. Нӕ фӕмӕнг Сопойы хъуыды. Уӕй дзы кодтой къалбас, фӕлӕ 
та ам дӕр уыдис бирӕ адӕм, ӕмӕ Сопо дӕр рады кӕрон ӕрлӕууыд. 
Лӕууы дӕс, ссӕдз минуты… Тыхсы. Адӕм ӕддӕмӕ-мидӕмӕ кӕнынц. 

– Цӕмӕн уӕй кӕныс ӕнӕ радӕй? – хӕцы уӕйгӕнӕгмӕ ацӕргӕ 
лӕг, уый кӕмӕндӕр къалбас куы ралӕвӕрдта, уӕд.

– Ӕмӕ дӕу та цы хъуыддаг и? Лӕууыс ӕмӕ лӕуу. Уый рады куынӕ 
лӕууыдаид, уӕд ын ӕз ницы радтаин, – ныппӕрт ыл ласта ӕрыгон 
уӕйгӕнӕг-чызг.

«Ӕвӕдза, ацы уӕйгӕнджытӕй дӕр цы цъаммӕрттӕ ис», – хъуыды 
кӕны Сопо. – Бирӕ дзы йӕхимӕ кӕд бӕсты хицау кӕсы. Уӕдмӕ йӕ 
хъустыл ауад уӕйгӕнӕджы ныхас:

– Мауал лӕуут! Алкӕй фаг не суыдзӕн къалбас.
– Афтӕ ӕнӕ радӕй куы уадзай, уӕд нӕ ай-гъайдӕр нӕ фӕуыдзӕн, – 

фӕйнӕрдыгӕй йыл схъуыр-хъуыр кодтой рады лӕуджытӕ. 
«Куыд кӕнон? – хъуыды кӕны Сопо. – Лӕууон ӕви цӕуон? Мӕ разӕй 

ма, – нымайы сӕ, – иу, дыууӕ, ӕртӕ… ӕхсӕз лӕджы ис ӕмӕ... Лӕууон. 
Мыййаг, фыдӕбӕттыл ахуыр нӕ дӕн ӕви…»

Уыцы ӕхсӕз лӕджы ауадзынӕн цас бахъуыдаид уӕйгӕнӕг, чи йын 
цы зоны, фӕлӕ Сопойӕн бантыст уӕйгӕнӕджы раз ӕрлӕууын. Ӕмӕ 
куыннӕ цин кодтаид, фӕстаг къалбас уымӕ кӕй ӕрхаудзӕн, ууыл.

Уӕдмӕ къалбас барӕныл февзӕрд, Сопойы чек та уӕйгӕнӕджы 
раз. Фӕлӕ дын уалынмӕ къалбасмӕ иу стӕвдтӕ лӕг куы ёрёвналид 
Сопойы сӕрты. 

– Къалбас мӕн у, мӕ сывӕллӕттӕ хӕдзары ӕххормагӕй бадынц, – 
зӕгъгӕ йын куы бакӕнид, уый. 

Уыцы ныхасмӕ йӕм Сопо сонт каст фӕкодта. Сдзурын ӕм хъавыд, 
фӕлӕ сывӕллӕтты коймӕ йӕхи мӕгуырдзинӕдтӕ – хӕсты рӕстӕджы 
ӕххормаг бонтӕ – йӕ цӕстытыл кинонывтау ауадысты, ӕмӕ йӕ бон 
ницыуал бацис зӕгъын. Йӕ фыр тыхстӕй ма иу дзулы гуыдын райста 
ӕмӕ дуканийӕ рахызт. Уыйадыл Сопойы ерыс ахицӕн афтид дуканитыл.

Раздӕхт уӕнгтӕхъил ӕмӕ сӕргуыбырӕй. Уазал мит ын хъыдзы 
кодта йӕ фӕлмёст цӕсгом. Сӕхимӕ ма йӕ хъуыдаид ӕртӕсӕдӕ метры 

бӕрц. Зын ын уыд их фӕндагыл цӕуын, ӕмӕ ӕрлӕуу-ӕрлӕуу кодта. 
Фӕндагыл ма иу лӕдзӕг ссардта ӕмӕ дыууӕ лӕдзӕджы ӕнцӕйтты цыд.

«Цымӕ ацы уазӕлттӕ бирӕ ахӕсдзысты?» – йӕхиимӕ дзурӕгау 
кодта Сопо. Уыцы хъуыды йӕ сӕрӕй куыддӕр рахызт, афтӕ йӕ хъустыл 
зонгӕ хъӕр ауадис. 

– Нана, Нана…
Сопо хъӕрмӕ йӕ бынаты ӕрлӕууыд. Кӕсы, ӕмӕ уӕртӕ йӕ хъӕбулы 

хъӕбул, дӕсаздзыд Инал, йӕ размӕ ӕрбазгъоры. 
– Кӕцӕй фӕдӕ кӕ, хъӕбул? Куыд стут? – фыр цинӕй йӕ афарста ус.
– Мамӕимӕ дӕн. Уым та хӕст ис, хӕст. Гуырдзиӕгтӕ та нӕм ӕр-

бабырстой. 
Хӕсты коймӕ ус йӕ цӕуынӕй ӕрлӕууыд. Змӕстытӕ дзы кӕй ис, 

уый зыдта, фӕлӕ та хӕст… Уӕд, 1920 азты, Джугъелийы ӕрбабырстӕй 
цы бӕллӕхтӕ бавзӕрстой, уыдон ӕвиппайды йӕ цӕстытыл кинонывтау 
ауадысты, ӕмӕ ӕрёнкъард. Фӕлӕ йын цӕмӕй лӕппу йе ’нкъарддзинад 
ма бамбара, уый тыххӕй йын йӕ къухыл рахӕцыд ӕмӕ йын афтӕ: 

– Цом, хъӕбул, ма мын суазал у. Алцыдӕр хорз уыдзӕн.
Ӕмӕ хӕдзармӕ бахызтысты.

ФЫРДЁУЁЗЫ АМОНД
Радзырд – ӕцӕг хабар

Фырдӕуёз бӕрзӕндты кӕсаг уыд. Ома, бӕстырӕсугъд уыд ӕмӕ 
уымӕн? Нӕ! Зӕрдӕмӕдзӕугӕ чызг уыдис, фӕлӕ йӕ фыдуынд цы ’ппӕрц-
цаг миниуӕг кодта, уый раст уазал дымгӕйы къӕрццау уыд. Бӕстондӕр 
зӕгъгӕйӕ та йӕм хорз адӕймаг ӕнӕ «цъӕх бабкӕтӕй» нымады дӕр 
нӕ уыдис, фӕлӕ, «бабкӕтимӕ» чи уыдаид, уый та барста, раст хӕхтӕй 
бӕрзонддӕр чи фӕцыдис, уыцы Сӕнайы хохимӕ. Ӕмӕ ахӕм ӕнӕсӕр-
мӕхӕссон чи вӕййы, уый, фыццаджыдӕр, йӕхӕдӕг стыр «бабкётӕй» 
хъуамӕ хъазыдаид, гъе та «ног» хъӕздгуытыл хъуамӕ уыдаид нымад, 
фӕлӕ Фырдӕуӕзмӕ уыцы амӕндтӕй иу дӕр хӕстӕг нӕ лӕууыд.

Афтӕ зӕгъӕн дӕр нӕй, ӕмӕ Фырдӕуӕзтӕн ныры тызмӕг, ӕм-  
тъеры дуджы сӕ авналӕнтӕ къуындӕг уыдысты. Цӕрын фӕрӕзтой. 
Кӕд сырх-сырхид, агуыридурӕй конд уӕладзгуытӕй нӕ ракӕс-ракӕс 
кодтой, уӕддӕр сё дыууӕуатон фатеримӕ нымад уыдысты рӕстӕмбис 
цӕрджытыл.

Уӕдӕ ныййарджытӕн дӕр иунӕг буц чызг уыдис, ӕмӕ йӕ ӕнӕ 
уӕлдӕр ахуырӕй кӕм ныууагъдаиккой. Фӕзылдысты хиуӕттыл,                        
къабӕзтыл ӕмӕ, кӕмӕн йӕ бон цас уыдис, уымӕй сын сӕ къух фӕрог 
кодтой. Сӕхи ӕвӕрӕнтӕ дӕр бамхасӕн кодтой, ӕмӕ сӕ хъал чызджы 
бӕллиц сӕххӕст. Фӕлӕ кӕд Фырдӕуӕзыл студенткӕйы ном сбадтис, 
уӕддӕр йӕ хъуыдытӕ ахуырыл нӕ, фӕлӕ ӕхцайыл уыдысты. Цымӕ 
кӕй нӕ хъӕуы ӕхца, ӕмӕ зӕххон адӕмӕй кӕй бахъыгдардтой уыцы 
хӕзнатӕ? Никӕй! Фӕлӕ хъуыддаг уый мидӕг ис, ӕмӕ цардмӕ иуда- 
дзыг ӕхцайы цӕстӕй кӕсӕн нӕй. Дохтыр лӕппу дыл сдзура – бафау 
ӕй. Шофырыл дӕ былтӕ расчъил-басчъил кӕн... Ӕмӕ уыдон иууылдӕр 
хауынц Фырдӕуӕзмӕ.

Бӕргӕ, алы чызджы дӕр амалхъом ӕмӕ стыр хицӕуттӕ куы агу-
риккой, фӕлӕ хъуыддаг уый мидӕг ис, ӕмӕ алчи ахӕм кӕм у. Уыимӕ, 
бирӕтӕ, кӕддӕр хуымӕтӕг лӕппутӕ уӕвгӕйӕ, се ’рвылбоны фыдӕбон 
ӕмӕ тырнындзинады руаджы царды ссардтой аккаг бынат...

... Сӕрмӕт, зӕгъгӕ, йе сныхас ӕмӕ уагӕй ӕгъдауджын кӕмӕй 
фӕзӕгъынц, раст ахӕм асӕй рӕстӕмбис лӕппулӕг мӕйы размӕ ба-
зонгӕ Фырдӕуӕзимӕ. Йӕ ахуыры фӕстӕ йыл ӕмбӕлдис сырх-сырхид 
уардиты бастимӕ ӕмӕ-иу ӕй йӕ цъӕх «Жигули»-йыл йӕ хӕдзармӕ 
баласта. Фӕлӕ чызг уымӕ дӕр «бӕрзондӕй» кастис.

Сӕрмӕт чызгимӕ куы базонгӕ, уӕд ыл уыдис спортивон дзаумӕттӕ. 
«Физкулътурӕйы ахуыргӕнӕг дӕн ӕмӕ, мӕ дӕсныйад бирӕ кӕй уарзын, 
уымӕ гӕсгӕ мӕхи ахӕм уӕлӕдарӕсы хуыздӕр хатын», – дзырдта-иу 
лӕппу ӕмӕ-иу дзы хатыр ракуырдта. Фидаугӕ та йӕ фидӕрттӕарӕзт 
гуырыкондыл хорз кодтой. Чызг-иу ӕнӕбары худт бакодта.

Лӕппу йын кӕд ӕрвылбон дӕр йӕ сыгъдӕг ӕнкъарӕнты, йӕ уарондзи-
нады кой кодта, цард дын фенын кӕндзынӕн, мӕ къухы фӕсмон ницӕмӕй 
фӕкӕндзынӕ, зӕгъгӕ, уӕддӕр ын Фырдӕуӕз сӕ фӕстаг фембӕлды 
разыйы дзуапп нӕ радта. Уӕд ма лӕппу дӕр цы загътаид, ома, чызджы нӕ 
хъӕуын ахӕм лӕгъстӕты фӕстӕ дӕр, ӕмӕ фӕхицӕн сты кӕрӕдзийӕ.

... Райсомӕй фатеры дзӕнгӕрӕджы фӕдисы зӕлланг айхъуыстис, 
ӕмӕ, хӕдзары ёфсин дуар куы бакодта, уӕд федта ӕнӕзонгӕ лӕппуйы. 
Йӕ къухы адӕймаджы бӕрзӕндӕн бур-бурид дидинджыты баст.

– Дӕ райсом хорз! Адон Фырдӕуӕзӕн ӕрбахастон, – загъта ӕнӕзонгӕ 
лӕппу ӕмӕ дидинджытӕ ӕд къонверт усы къухы фӕсагъта, йӕхӕдӕг 
асинтыл уырдыгмӕ фӕцӕуӕг.

Сылгоймагӕн нӕ бантыст йӕ номӕй йӕ афӕрсын ӕмӕ, чи уыдаид, 
зӕгъгӕ, фездӕхт йӕ иунӕджы уатмӕ. Чызг дзӕнгӕрӕджы хъӕрмӕ 
фӕхуыссӕгхъӕлдзӕг ӕмӕ, ныр йӕ мады къухы дидинджыты баст куы 
ауыдта, уӕд,  йӕ цӕстытӕ ӕууӕрдгӕйӕ, рабадт. Сӕрмӕт дӕр мын 
ахӕмтӕ куы никуы балӕвар кодта, уӕд фын уынын, зӕгъгӕ, йӕхинымӕр 
скатай. Уӕдмӕ ма йӕм мад хуызджын къонверт дӕр радта. Тагъд-тагъд ӕй 
айхӕлдта ӕмӕ дзы стыр куыстуатмӕ хуынды гӕххӕт куы разынд, уӕд 
бынтон сдызӕрдыг: «Цымӕ, чи уыдзӕн? Уым мӕ фыны дӕр куы никуы 
уыдтӕн...» Институтмӕ нал ацыд, фӕлварӕн, дам, ӕндӕр бонмӕ дӕр ис 
аргъӕвӕн, фӕстагкурсон дӕн, ӕмӕ мӕ диплом хохы фале нал ис, зӕгъгӕ.

Бӕргӕ йӕхи афонӕй раздӕр арӕвдз ласта Фырдӕуӕз, фӕлӕ рӕстӕг 
ныддаргъ, цыма йын фыдӕнӕн ми кодта, уыйау. Уысмтӕ йӕм сахаты 
бӕрц кастысты, зымӕгон ӕхсӕвау ныддаргъ сты. Сахаты гыццыл фат 
йӕхи ӕхсӕзыл куыддӕр банцой кодта, афтӕ чызг дӕр ӕхцон улӕфт 
скодта, цыма йе рагъӕй дунейы уарзӕтты сагъӕстӕ аппӕрста, уыйау, 
ӕмӕ, кӕд хуынды гӕххӕт авд сахатмӕ уыдис, уӕддӕр Схъӕлонты буц 
чызг раздӕр атындзыдта ӕнӕзонгӕимӕ фембӕлынмӕ.

Амынд ранмӕ йӕ таксийы шофыр куы баласта, уӕд, дуары раз цы 
хъахъхъӕнӕг лӕппутӕ лӕууыдис, уыдонӕй сӕ иумӕ фӕраст, ӕмӕ 
йӕм хуынды гӕххӕт куы равдыста, уӕд ӕй уый йё фӕдыл ахуыдта 
рӕсугъд къёлидорты ӕртыккаг уӕладзыгмӕ ӕмӕ уым иу кабинеты раз 
ӕрлӕууыд, ардӕм дӕ хъӕуы. зӕгъгӕ, ӕмӕ йын дуар бакодта.

Чызг хуынды гӕххӕттимӕ дуарӕй барджынӕй куыддӕр бакъах-
дзӕф кодта, афтӕ йыл рӕсугъддзинады уылӕнтӕ ӕрбагуылф кодтой, 
ӕмӕ йӕм афтӕ дӕр фӕкастис, цыма кабинеты нӕ, фӕлӕ аргъӕутты 
галуаны ӕрлӕууыд ӕмӕ кӕмдӕр фыр цинӕй бӕлонау стӕхынӕввонг 
дӕр уыдис, фӕлӕ стъолы уӕлхъус къӕлӕтджыны зынаргъ костюмты 
зонгӕ цӕсгомыл йӕ цӕст куы ‘рхӕцыд, уӕд ӕрвдзӕфау фӕцис.

Сӕрмӕт... ды... дӕ?.. – куыддӕртӕй ма сфӕрӕзта чызг ӕмӕ бандо-
ныл ӕрхауд.

Куыд рабӕрӕг, афтӕмӕй Сӕрмӕт уыдис стыр компанийы разамонӕг, 
фӕлӕ чызгӕн та йӕхи барӕй физкультурёйы ахуыргӕнӕг рахуыдта. 
Ома, цы равзарид, сыгъдӕг ӕнкъарӕнтӕ ӕви «цъӕх бабкӕтӕ», фӕлӕ, 
стыр хъыгагӕн, чызг равзӕрста дыккаг ӕмӕ ма бӕргӕ фӕсмон кодта, 
фӕлӕ йын ӕгӕр ферӕджы...

У А Р З Т – М Ё Р Ы С Т З Ё Р Д Ё Й Ы Х О С

Ч Е Л Д Ы Т Ы Н а д я
Р А Г У А Л Д З Ё Д Ж Ы Б О Н И В Ё Н Т Ё

К а р к й ё х ъ у ы н- х ъ и с ё й н ё т о н ы,
М и г ъ ы к ъ у ы м б и л д а р д ф ё л ы г ъ д.
С ы р х з ё р ё х с и д ё н й ё р о н ы –
Б о н ы х о р з ф ё н д о н ы х ы г ъ д.

А б о н х у р ы ц ё с т н ы ц ц ё х ё р.
М ё р ы р а й х ъ а л и с ц ъ ё х т а у.
Х о х ы л м и т ы н х у д ф ё д ё л д ё р,
А р в м ё и у м и с х а л н ё й ф а у …

К ё с, н ы р ё в р ё г ъ т ы н ы г ъ у ы л ы,
Д ы м г ё т о н ы м и г ъ т ы ф и с т.
З н о н ы б о н ц ы д ё р н ы х ъ у ы р ы,
К о м ё й х ъ у ы с ы у а д ы ‘ х с и т т.

И р д у ы д д ы с о н Х ё р в у ё л а р в ы л,
М ё й ы ц ё с т ф ё й н ё р д ё м к а с т.
Н ы р к ъ ё в д а й ы с ё х- с ё х д а р д ы л
Х ъ у ы с ы, у д ы л т ё д з г ё, р а с т.

Т а у т а з ё х х ы а р ф н ы н д з ы г и,
Б ы д ы р – д о н л а с т, м и т н ы ц ц ё н д.
Р а г у а л д з ё г ы л т а ц ы р ц ы д и ?
М а р а д з, б а з о н ы н й ё ф ё н д …

    ‘ В З О Н Г А Д Ы Р О Н Г

Ц и н ы з ё л т ё ‘ х с ё р д з ё н ё й р а й х ъ у ы с т,
Ц ё с т а л ё м ё т ы н ы в т ы х у ы з и с ы,
И р д у ё л д ё ф у ё х ц о н ё м ё р а с ы г,
Х у р й ё р у х с б а з ы р р о г т ы н т ё ‘ в д и с ы.

С л г о м æг т  п оэз

Зёхх у дидинфыст диссаджы гауыз.
Сыфтёр никёд уыд афтё цъёх-цъёхид!
Зёрдё, ма кё, хёрдмё та цы хауыс,
Уалдзёг уагёры ‘взонгад куы хёссид?!

Къах къуымёлдзёфау, ирвёзгё, цуды,
Уадымс узёлы, зёрдёйыл райгё.
Абон ме «стдёсы» ауыдтон худгё!
Ацы ирд уалдзёг, ноггуырд байраг дё?!

Уёлё булёмёргъ зардвёдис систа,
Уый мё уды куы ‘рцёрид, тёхуды!
О, ай-гъай кёны ме ‘взонгад дистё – 
Уый мыл зноны цъёх цёстытёй худы!

Уарзты сёнёй ‘схуыппёввонг абон
Уд ёрвхуыз уарди дидин ёфтауы.
Уалдзёг ‘взонгады ронгёй рёвдауы – 
У кёлёнгёнёг, удхос, ёррадон!

ГОДЖЫЦАТЫ Нелли
               УАРЗТ
Ӕз кӕнын дӕ ныхӕстыл тӕргай: 
Уагӕры мӕ ивгъуыды цы ‘нхъӕл дӕ? 
Никуы уыд хуыздӕр амонд мӕ хай, 
Фӕлӕ мын куыд хорз уыдис ӕмбӕлттӕ!

А зӕххыл ӕппӕтдӕр у бӕрцӕй.
Ницы ис нӕ дунейы лӕварӕй.
Рохуаты ныууадз мӕ ивгъуыд, цӕй! 
Нӕй хуыздӕр зӕрдӕфӕлмӕн ӕмгарӕй.

Ды зӕгъыс, у уымӕй хуыздӕр уарзт. 
Фӕлӕ уарзт нӕ басгардзынӕ армӕй... 
Кӕс, йӕ фарн дӕ раргомӕй фӕтарст... 
Гуыры уарзт ӕгъдау ӕмӕ ӕфсармӕй.

Ды зӕгъыс, дӕ зӕрдӕ уарзтӕй – дзаг. 
Фӕлӕ мӕн дӕ бар фӕуын нӕ фӕнды. 
Дурзӕрдӕ мӕн хондзынӕ хӕрзаг, 
Фӕлӕ уарзт ӕргом дзурын нӕ уӕнды.

                     МӔ ЦИН 
Мӕ цин дӕ мӕнг тӕрхӕгыл ауӕй, 
Уӕддӕр ма баззади йӕ ном.
Зындӕр мын нал уыдзӕни амӕй, 
Мӕ бон кӕуын дӕр нӕу ӕргом.

Ӕмӕ дзы чи баззади райгонд! 
Дунейы уарзты суры монц.
Уый у мӕхи зӕрдӕйы раконд, 
Мӕн сайдта аргъауы фӕлгонц.

Ныр ма цы баззади мӕ сӕнттӕй, 
Ӕрмӕстдӕр рыст ӕмӕ сыгъдон. 
Мӕхи дӕ ратыдтон ӕнцӕнттӕй, 
Фӕлӕ ӕнӕ дӕуӕй куыд уон?

Хӕрзбон! Мӕ зӕрдӕ дын ӕхгӕд у. 
Мӕ уды иу фыдвӕнд дӕр нӕй. 
Мӕ рыст мын ма агай, ӕгъгъӕд у! 
Дӕ цард ныр байдзаг уӕд фӕрнӕй.

                         * * *
Цыфӕнды ма ‘рцӕуа зӕххыл, 
Уӕддӕр мӕ зӕрдӕ демӕ дзуры.
Дӕумӕ та дис кӕсы мӕ хыл, 
Мӕн та фӕнды, ды уай мӕ цуры.
Кӕннод мӕ зӕрдӕйы бӕллын 
Ӕдзух мӕн сагъӕстыл ӕфтауы, 
Мӕ царды фӕндӕгтыл кӕлын, 
Фӕлӕ мын нымд уӕвын фидауы.

Мӕ уды арт, мӕ уды хъарм 
Дӕумӕ ӕз хъавгӕйӕ ӕвдисын. 
Нӕ Иры ‘гъдау ӕмӕ ӕфсарм 
Нӕ уадзы мӕн ӕргомӕй риссын.

Ӕз дын зӕгъын: дӕ райсом хорз, 
Ӕркасти хуры цӕст, сбон ис. 
Ды дӕ мӕ рыст зӕрдӕйы хос.
Куыд хорз у абон цард, куы зонис!

                     ӔНӔ ДӔУӔЙ
Me ‘хсӕв у мӕнӕн ӕнусау даргъ.
Дард кӕдӕмдӕр адзуры мӕ зӕрдӕ.
Арварӕн фӕци мӕнӕн зынаргъ, 
Раст цыма ды уыцы ран кӕмдӕр дӕ.

Зӕрдӕ ныр цӕуыл фӕлӕууа, зӕгъ, 
Ныр йӕхимӕ уыцы ныфс куыд ара? 
Кӕд дӕ сурӕт – райсомы ӕртӕх, 
Уӕд ӕртахӕй мин къӕвда куыд уара?

Ехх, зӕгъгӕ, дӕ риуы дзаг улӕф!
Фӕлӕ удмӕ иу уддзӕф нӕ кӕлы.
Амонд – нымд, ӕнамонд та – хӕлӕф,
Уыдонӕй та иу мӕнмӕ ӕмбӕлы.

Амонд уый тыхтонайӕ зын у, 
Ног та дардмӕ атындзы мӕ зӕрдӕ. 
Ды ӕмбӕхст мӕ дунейӕ кӕмдӕр дӕ, 
Уӕд мӕ цард ӕнӕ дӕуӕй цы у?!

         УЫДТӔН ПАДДЗАХ
Уыди мӕ сабидуг паддзахад 
Ӕмӕ дзы ӕз уыдтӕн паддзах. 
Фӕлӕ нӕм сагъуыди гадзрахат – 
Тӕппудтӕ разындыстӕм мах.

Нӕ зӕхх, ӕвзист суадӕттӕ фӕхстыл 
Ныууагътам терк-туркӕн, цыма...
Мӕ цӕссыг калд мӕ русы фарсыл, 
Уӕвгӕ, нӕ басур уый нырма.

Цӕй паддзах! Систӕм мах цагъартӕ!
Нӕ уд фыдахӕсты тыхсы.
Рӕсугъд, тӕмӕнкалгӕ сахартӕ – 
Сӕ уаг нӕ зӕрдӕты ныхсы...

Мӕ буц, сыгъзӕрин дуг, мӕ боныл! 
Ӕдзух мӕ цӕсты раз лӕууы.
Ӕлгъ кодтам мах нӕ зӕхх, нӕ доныл, 
Ныр уый, нӕ мысгӕйӕ, кӕуы...

Кӕуы, кӕуы! Зӕххӕн дӕр уд ис, 
У донӕн хъарджытӕ йӕ бон.
Фӕнды ма цӕр, фӕнды дӕ уд ис...
Цыфӕнды цардиппӕрды хон...

Уыддӕн паддзах мӕ диссаг бӕстыл, 
Фӕлӕ йӕм нал арын фӕндаг.
Ӕрмӕст ма уайы уый мӕ цӕстыл, 
Уынын, куыд хус кӕны нӕ таг!..

                     ХӔХТӔ
Ацы къӕдзӕхты бӕрзӕндтӕ 
Сты нӕ адӕмӕн сӕ тых. 
Фӕлӕ карз дуджы нысӕнттӕ 

Систы зӕрдӕйы къӕрных.
Ехх, цы тых сӕм ис, цы хъару 
Иры дургуыбын хӕхтӕм! 
Уыдон диссаг ныфс нӕ бар у, 
Мах та хӕтӕнты хӕтӕм. 
Уыдон – арт ӕмӕ ӕндонӕй, 
Ис сыл арв-нымӕтӕй худ. 
Мах та карз дуджы фӕндонӕй 
Стӕм ӕдых ӕмӕ тӕппуд. 
Цомут, Иры дзыллӕ, хохмӕ, 
Фенӕм къӕдзӕхтыл нӕ фӕд... 
Кӕд хӕдбарадыл нӕ тохмӕ 
Уым мах саразид нӕ фӕнд!

БАСИТЫ Зёлинё
                                 * * *

Ӕфтӕуы та рухс амонд дидин мӕ уды, – 
Мӕ цинӕй ӕппӕт дӕр ныррухс ис ӕваст. 
Зӕрин хур цъӕх арвӕй мӕм худы ‘мӕ худы, 
Мӕ уд мын рӕвдауы алӕмӕттаг уарзт!

Мӕ зӕрдӕ ныззары, мӕ риуы ӕскафы, 
Куы фенын ӕввахсмӕ дӕ уарзон фӕлгонц. 
Ныгъуылын, сӕрзилгӕ, дӕ цастыты арфы, 
Ӕгъуыссӕг факодта мӕ ацы уӕлмонц.

Куы ваййыс мӕ цуры, мӕ цинхӕссӕг суадон, 
Уӕд рох кӕны зӕрдӕ йӕ сагъӕс, йӕ мӕт. 
Ӕрмӕстдӕр дӕу хонын мӕ амонд, мё уарзон, 
Ӕрмӕстдӕр дӕ фарсмӕ мӕ цард у дзӕнӕт.

Тӕхуды, куы ссарин мӕ зӕрдӕйы арфы 
Дӕу аккаг ныхӕстӕ, мӕ амонды рухс!
Кӕнын дын ӕз сомы нӕ зӕхх ӕмӕ арвӕй – 
Мӕ зӕрдӕ дӕ абонау уарздзӕн ӕдзух!

                          СОНЕТ
Йӕ мидбылты зымӕгон изӕр худт, 
Цыма зыдта мӕ сусӕг фӕндтӕ рагӕй. 
Зымӕгон уазал салд, дӕрзӕг ӕвзагӕй 
Ысдӕрдта мын мӕ рустӕ, стӕй мӕ уд.

Уыдис ӕппӕт ӕххӕст ӕмӕ рӕсугъд: 
Зӕронд бӕлӕстӕ миты бын фӕлладӕй, 
Уӕларвы хай ӕрттиваг кулы тадӕй, 
Тъыфылтӕ, дымгӕ – сонт ӕмӕ тӕппуд.

Мӕ фӕндагыл ӕрттывта мит хӕмпусӕй, 
Цыдтӕн дӕумӕ – ӕнкъарӕнтӕй ныфсхаст. 
Мӕ алварс ирд уыдис мӕ уды рухсӕй.

Рӕвдыдта мын мӕ зӕрдӕ ноггуырд уарзт. 
Зымӕгон арвы ленк кӕнгӕ, фӕлурс мӕй 
Цымыдисӕй мӕм мигъты ’хсӕнӕй каст...
 

                              * * *
Тӕхын уӕлӕрвты, нал мӕ фӕнды зӕхмӕ, 
Дыууӕ базыры – уарзты буц лӕвар.
Мӕ алыварс – тыгъдад ӕмӕ ӕврӕгътӕ, 
Мӕ зӕрдӕ цинӕй – райгонд ӕмӕ хъал.

Фӕлмӕнӕй тавы хурзӕрин бӕрзондӕй. 
Йё рухс тынтӕ мӕ дзыккутыл тыхсынц.
Рӕуӕг дымгӕ мӕ фӕстӕ зилы сонтӕй, 
Рӕсугъд мӕргътӕ мын зарджытӕ кӕнынц.

Мӕ бынмӕ айтыгъд дидинтӕй цъӕх быдыр, 
Сыфтӕрджын къох сыбар-сыбур кӕны.
Зӕллангӕй суадон фезгъоры мӕ фӕдыл, 
Ӕхсӕрдзӕнтӕй сырх арвайдӕн зыны.

Тӕхын дӕумӕ, мӕ амонды ыстъалы, 
Нӕ фидӕны рӕсугъд фынтӕм тӕхын.
Мӕ риуы арфы де ’хцон сурӕт дарын, 
Мӕ зӕрдӕйы ӕгӕрон уарзт хӕссын.

                             * * *
Ленк кӕнынц ӕвӕллайгӕ ӕврӕгътӕ  
Бон-изӕрмӕ уалдзыгон уӕларвы.
Цыма агурынц цыдӕр йӕ цъӕхы, 
Цыма агурынц цыдӕр йӕ арфы.

Гъей, ӕрвон фӕндаггонтӕ, зӕгъут-ма, 
Уӕд, мыййаг, цы фесӕфти йӕ къуырфы. 
Кӕд ӕз дӕр ыссарин уым мӕ рухс фын, 
Батаин йӕ бӕллиццаг ӕрттывды.

Кӕд ныффӕстиат уӕлӕрвты мӕ амонд, 
Ӕмӕ дзы ӕрбайрох ис йӕ фӕндаг.
Кӕд, мыййаг ын бауарзта йӕ бӕрзӕнд, 
Кӕд, мыййаг ын бауарзта йӕ тыгъдад.

Уӕд ӕз дӕр мӕ амондмӕ фӕтӕхын, – 
Сӕмбӕлдзыстӕм рог ӕврӕгътӕй арвы. 
Ленк кӕндзыстӕм иумӕ ныр йӕ цъӕхы, 
Ленк кӕндзыстӕм иумӕ ныр йӕ арфы.

МЁЙЫ ЦАУТЫЛ АФЁЛГЁСТ
► 14 февралы Хуссар Ирыстоны Ирон театры кадджын уавёры 

сарёзтой Цёгат ёмё Хуссар Ирыстоны адёмон артисткё, поэт, ёх-
сёнадон архайёг Галуанты Людмилёйы 85 азы фёдыл мысён изёр.

 ► 15 февралы РЦИ-Аланийы Нывгёнджыты цёдисы равдыстыты 
бёстыхайы  байгом нё нывгёнджыты куыстыты равдыст «Образ 
женщины». Бацёттё йё кодтой Сылгоймёгты дунеон бонмё. 

► 18 – 19 февралы 60 азы фёстё Тёбёхсёуты Балойы номыл 
паддзахадон Ирон театры уыд Шекспиры «Къарол Лир»-ы премьерё. 
Сценёйыл ёй сёвёрдта театры аивадон разамонёг Уалыты Гиви. 
Сёйраг ролы ахъазыд РЦИ-Аланийы адёмон артист Ёлбегаты Алан.

► 21 февралы Мадёлон ёвзаджы дунеон бонмё   РЦИ-Аланийы 
Ахуырад ёмё наукёйы министрады хъёппёрисёй арёст республикон 
ёркаст «Ирон ёвзаг ёмё литературёйы хуыздёр ахуыргёнёг»-ы              
уёлахиздзау ссис  Дзёуджыхъёуы 7-ём скъолайы ахуыргёнёг Гёбуты 
Маринё. Дыккаг бынат адих кодтой Беслёны 6-ём скъолайы ахуыр-
гёнёг Ёмбалты Валерия ёмё  Сырх Дыгуры  скъолайы ахуыргёнёг 
Габеты Зёлинё. Ёртыккаг бынёттё райстой Дзёуджыхъёуы 46-ём 
скъолайы ахуыргёнёг Брытъиаты Маргаритё, Уёллаг Фыййагдоны 
скъолайы ахуыргёнёг Куыдзеты Анжелё ёмё Дзёуджыхъёуы 41-ём 
скъолайы ахуыргёнёг  Гобозты Екатеринё.   

 ► 22 февралы Дзёуджыхъёуы центрон чиныгдоны уыд Челябинскы 
Культурёйы университеты профессор, филологон наукёты доктор, 
поэт, тёлмацгёнёг, литературёиртасёг, УФ-йы Фысджыты цёдисы 
секретарь, ёрыгон авторты советы сёрдар, алыхуызон литературон 
премиты лауреат Нинё Ягодинцевайы чиныг «Слова печали и люб-
ви»-йы презентаци. Сфёлдыстадон изёры ма архайдтой уазджытё 
Цёцёны республикёйё. 

► 24 февралы рацыд афёдз нё бёстёйы Президент Донбассы 
сёрмагонд ёфсёддон операци куы расидт, уыцы бонёй.  

► 28 февралы Ирон театры уыд Малиты Георгийы 135 азы ёмё 
йё фырт Малиты Васойы 85 азы кадён мысён изёр.

